
NDUDONDAHYAHNDIHVO
VO JESUCRISTO CHEDIRUN

SAN JUA̱N
1Cuahn chemetah cuhnde iyehnse ne, a va a ̱ma

ihyan che duche ye Ndudo yahn Dendiohs. Ihyan
min ne, nduco ye Dendiohs Chida, ne Dendiohs
ye. 2 Nde na ̱n che cana̱n nducuahn ne, a nduco
ye Dendiohs. 3 A nduco ye Dendiohs dendah ye
nducuahn. Ndendi ndendita che va ne, a nduco
ye dendah ye. 4 Ihyan min ne, a va ca ̱de che chi
ye, ndedevahn ye ihyan iyehnse, ne anduhneca̱
dave yahn ya̱hn che ri ro dave na̱n ihyan ne, tihca̱
ihyan min, te chicuahn ye ndudo yahn Dendiohs
ihyan. 5Quechica ye va ̱n ihyan nunde, chicuahn
ye ihyan, ne andahre nahn nda̱hco ndiya ihyan
chahn vederihquentiyon yahn ye, ate hua chicha
ye, te vederihquentiyon yahn ye ne, anduhneca̱
dave yahn ya̱hn che rendihco dave na ̱n cheman.

6 A̱ma yunene, tenda ̱hnunDendiohs a ̱ma ihyan
che duche ye Jua̱n, 7 ca ̱h ye vederihquentiyon
ihyan che cuahndudo ye ndudo yahn ihyan min
che a va ca ̱de che chi ye ndedevahn ye ihyan
iyehnse, ca ̱va che cahnevan nducoya̱ca ihyan, ne
cotahno ye. 8 Jua̱n ne, ndiyu ma ̱n ye che nd-
edevahn ye ihyan iyehnse, te vederihquentiyon
che quenan cuma ye ne, che cuahndudo ye yahn
ihyan min che a va ca̱de che chi ye. 9 Ro che
quechica Jua̱n cahndudo ye ne, a cochi nino ro
che cuana̱n ntiyon yahn ihyan min che cacuahn

ye nducoya̱ca ihyan iyehnse nduhca̱ che nahn
Dendiohs che runeca̱de cuahtechica ye.

10 Ihyan min che duche ye Ndudo yahn Den-
diohs ne, nda̱ ye iyehnse, ne andahre nduco ye
Dendiohs dendah ye iyehnse, ate ihyan iyehnse
ne, chaconda̱h veda̱me ye ihyan. 11Nda̱ ye muhn
iyehnse cuh che dendahma̱n ye, ate ihyan nación
yahn ye ne, chaconda ̱h veda̱me ye ihyan. 12 Me
ihyan che nevahnecun ye ihyan, chitahno ye
ihyan ne, numacuahn vederihquentiyon yahn ye,
nda̱hco ye ihyan chahn ta̱h Dendiohs, nedin da̱ya
ye ihyan. 13 Ihyan chahn ne, chi da̱ya Dendiohs
ihyan, ndiyu ca ̱va nda̱ta yahn ye, nde huane yahn
che tihca̱ nahn indihte yahn ye, te ma̱n Dendiohs
nedin da̱ya ye ihyan.

14 Ihyan min che duche ye Ndudo yahn Den-
diohs ne, ndo ye nduhca̱ ihyan iyehnse, ne
quechica ye neve nduyo va̱n nuhn. Ndihchero
nuhn che a ̱ma yudo vederihquentiyon quenan
cumaye, ne tumacadinonuhn cheDa̱yaDendiohs
Chida ihyan. Metah nde a ̱ma ihyan nduhca̱ ye.
A ̱ma chahte vedeyahino quenan cuma ye ma ̱n,
dema ̱n ndudo cua̱co chicuahn ye ma̱n. 15 A̱ma
yune ne, ra̱hn Jua̱n yahn ihyanmin tuhca̱:
―A ihyan tih che renté yahn ye ro mena̱n

me cuahn che rá̱hn rí nchuhn che cochi a ̱ma
ihyan che tahque chahte vederihquentiyon que-
nan cuma ye che co u, te a va ye nde ro chemetah
cuhnde iyehnse.

16 Ihyanmin ne, numacuahn vederihquentiyon
chahte yahn ye, redin yahino ye nducoya̱co vo.
17 Ihyan min ne, Dihvo vo Jesucristo, che dechuh
Dendiohs ihyan, chicuahnyeNdudoyahnyema ̱n,

yahn vedeyahino yahn ye ma̱n, ne chemin ne,
tahque yudo che co vederihquentiyon che dirun
Moisés. 18 Nde a̱ma ihyan, hua ndihche ye Den-
diohs Chida. Ate Dihvo vo Jesucristo, ihyan min
che Da ̱ya ma̱n ye, che a ̱ma yahino ye ne, a ihyan
min che chicuahn ye uvo ta̱ca ̱ ye.

Jua̱n Bautista ne, ra̱hn ye yahn Dihvo vo Jesu-
cristo

19 A̱ma yune ne, sa̱hn ndina̱n yahn nación yahn
Israel che vate se ya ̱n Jerusalénne, dechuh se a ̱ma
o chidocuya̱n ndina̱n ma̱n, sa ̱hn levita che redin
se cuda ̱do na ̱n ta ma̱n, che chahn se tumerune
se Jua ̱n deh vederihquentiyon quenan cuma ye.
20 Jua̱n ne, ra̱hn cua̱co ye ri ye sa̱hn chahn:
―Une, ndiyu ihyanmin che a va ca ̱de che chi ye

ndedevahn ye ihyan iyehnse.
21Tumerune se ihyan:
―¿Duhndih tuhmene? ¿Andih che profeta Elías

ne?
Ndahconan Jua̱n yahn se:
―Ndiyu u.
Tumerune tun se ihyan:
―Tuhme, ¿a ndih ihyan profeta che a va ca ̱de

che chi ye ne?
Ndahconan Jua̱n yahn se:
―Ndiyu u.
22Ndaconan tumerune se ihyan:
―¿Deh vederihquentiyon quenan cuma ne ne?,

te va che neca ̱h cuande nuhn ihyan ndina̱n yahn
nuhn che tahve ye nuhn. ¿A hua co ca ̱hma ne co
ne nuhn deh ntiyon quechica ne ne?

23Ndahconan Jua̱n yahn se:

―Ntiyon che quechicá ne, che rahndudó ya ̱hn
na ̱n che metah duhva nduhca̱ che dirun ihyan
profeta Isaías tuhca̱: “Cuihcoya̱n nchuhn chedave
yahn ne ca ̱va che nevahnecun ne Dihvo vo cuahn
che nda ̱ ye.”

24 Sa̱hn ndina̱n che dechuh se sa̱hn chahn ne,
fariseo se. 25Ra ̱hn se ri se Jua ̱n:
―Nducote ndiyu ndih ihyan min che a va ca ̱de

che chi ye ndedevahn ye ihyan iyehnse, nde
huane Elías, nde huane profeta min ne, ¿deh
cuande che rehdenune ne ihyan tuhme?

26Ndahconan Jua̱n, ne ra̱hn ye ri ye sa ̱hn:
―Ntiyon che quechicá ne, che rihcoyá̱n che-

dave yahn ihyan ca̱va che nevahnecun ye Dihvo
vo, ne chemin che rehdenuné ihyan. Ihyan min
ne, quechica ye nación yuhn vo, ne nde hua rendi-
hche nchuhn ihyan. 27 A va ye nde ro che metah
cuhnde iyehnse, ne a va ca ̱de che chi ye tah cuahn
adive che co u. U ne, nde hua rigonun chihvé ca ̱va
che cómare a ̱ma sa ̱hn deca̱hya yahn ye.

28 Ro min ne, quenan Jua̱n rehdenune ye a ̱ma
cua̱n na ̱n che duche Betábara, chihto ico Jordán,
la ̱do cua̱hn na ̱n che riquenda̱h ya ̱hn. Min che
chahn sa̱hn chahn tumerune se ihyan.

Jua̱n Bautista ne, ra̱hn ye yahn Dihvo vo Jesu-
cristo che a ihyan min che nedihve ye nunde yahn
ihyan iyehnse

29Ta̱ma ro me ne, nda̱ nino Dihvo vo, ne cuahn
che ndihchero Jua̱n ihyan ne, ra̱hn ye ri ye ihyan
che chenun yemin:
―Condihche nchuhn. A ihyan tih che dechuh

Dendiohs ihyan. Nduhca̱ a̱ma itecuche lihn che

co te vedino ca̱va nunde yahn ihyan ne, tihca̱
ye, ca ̱hco menda̱hn ye ihyan coh ye, nedihve
ye nunde yahn ihyan iyehnse. 30 A ihyan tih
che renté yahn ye ro min cuahn che tuhca̱ rá̱hn:
“Cochi a ̱ma ihyan che tahque chahte vederi-
hquentiyon quenan cuma ye che co u, te a va ye
nde ro che metah cuhnde iyehnse.” 31 Ro mena̱n
me ne, nde hua devanó che a ihyan tih, ihyan che
a va ca ̱de che chi ye ndedevahn ye ihyan iyehnse.
Atenducote adevanó cheva che chi yene, chemin
che rehdenuné ihyan nación yuhn vo Israel, ca ̱va
che cuahteya ̱n ye, ne nevahnecun ye ihyan.

32Namin ra̱hn Jua̱n ri ye ihyan chahn:
―Ndihcheró Vaco Ndah yahn Dendiohs,

nduhca̱ a ̱ma icui, chiya, ne quenun ihyan tih.
33 Ro mena̱n me ne, nde hua devanó duh ihyan
che a va ca ̱de che chi ye ndedevahn ye ihyan
iyehnse, ate Dendiohs, ihyanmin che dechuh ye u
ca ̱va che cuehdenuné ihyan ya̱n ne, ra̱hn ye ri ye
u: “Ihyan che ndihchero che co Vaco Ndah yáhn,
conun ihyan ne, a ihyanmin che din ye che conun
VacoNdahyáhn ihyan yáhn.” 34Ma ̱nne, a ndihché
ihyan, ne rá̱hn rí nchuhn te Da̱ya Dendiohs ihyan.

IhyanchechinducoyeDihvovo Jesucristocuahn
che cana̱n din ye ntiyon yahn ye

35Ta̱ma romene, amin tun quenan Jua ̱nnduco
o ihyan che rinduco ye ihyan. 36 Ura min ne,
ndihchero ye che chuh Dihvo vo, ne ra̱hn Jua̱n ri
ye ihyan chahn:
―A ihyan tih che dechuh Dendiohs. Nduhca̱

a ̱ma itecuche lihn che co te vedino ca ̱va nunde
yahn ihyan ne, tihca̱ ye, te ca̱hco menda̱hn ye

ihyan coh ye, nedihve ye nunde yahn ihyan
iyehnse.

37 Chihnevan ihyan che o chahn che tihca ̱ ra̱hn
ye, ne cuahn ye cua̱hn na ̱n cuahn Dihvo vo ca ̱va
che conduco ye ihyan. 38 Ndaconan Dihvo vo,
ndihchero ye ihyan chahn, ne tumerune ye:
―¿Deh renuhn nchuhn?
Ndahconan ihyan chahn yahn ye:
―Ihyan Ricuahn, nuhn ne, cochi nuhn, te nahn

ndihchero nuhn ti va̱co ne.
39Ra ̱hn Dihvo vo ri ye ihyan chahn:
―Cuhn vo nduco nchuhn, ndihchero ne.
Tuhme cuahn ihyan chahn nduco ye na̱n che

quenan ye, ne nducote a ri tenduh na̱n rahco cun
a chino uramin ne, chahtenan ye nduco vih.

40 A ̱ma cha ihyan chahn ne, duche ye Andrés,
dihno Simón Pedro. 41 Ihyan min ne, cuahn che
nda̱ca ye min ne, dinoca chahn ye chinuhn ye
dihno ye Simón, ne cuahn che nta̱ca vih ye ne,
ra̱hn ye ri ye ihyan:
―Nta̱ca nuhn ihyanmin cheMesías.
Ihyan nación yahn Israel ne, ra̱hn ye “Mesías”

yahn ihyan min che a va ca ̱de che chi ye ndede-
vahn ye ihyan iyehnse.

42 Ndeta̱hno quenda ye dihno ye na ̱n quenan
Dihvo vo, ne cuahn che nda̱ ye ne, ra̱hn Dihvo vo
ri ye ihyan:
―Di ne, doche Simón, da̱ya Jonás, ate ma ̱n ne,

nda̱hcó che doche Cefas―chenahn ca ̱hmaPedro.

Dihvo vo Jesucristo ne, ya̱hve ye Felipe nduco
Natanael ca ̱va che conduco ye ihyan

43 Cuahn che a chi cun ro min ne, ta̱hn nun
Dihvo vo a ̱ma ihyan che duche ye Felipe, ne ra̱hn
ye ri ye ihyan:
―Cuhn vo, condoque u.
Tuhme cuahn Dihvo vo nduco ihyan che rin-

duco ye ihyan esta ̱do yahn Galilea. 44 Felipe ne,
ya ̱n Betsaida ya̱n va ̱co ye. Da ̱ma ya ̱n va ̱co ye
nduco Andrésma̱n, Pedro ma̱n. 45Ura che cuahn
Felipe ne, chinuhn ye a̱ma amigo yahn ye che
duche ye Natanael, ne ra̱hn ye ri ye ihyan:
―Nta̱ca nuhn ihyanmin che dirunMoisésma ̱n,

ihyan profeta ma ̱n, yahn ye. Ihyanmin ne, duche
ye Jesús da̱ya José. Nazaret ya̱n va ̱co ye.

46Ra ̱hn Natanael ri ye Felipe:
―¿Tac̱a ̱ che ya ̱n min quenda̱h a ̱ma ihyan che

cochihve ye?
Ndahconan Felipe yahn ye:
―Cuhn vo ndoque, ne ndihcheroman.
47Cuahnchenda̱ ihyanchahnminne, nteDihvo

vo yahn Natanael, ne ra̱hn ye:
―Ihyan cuh che cua ̱co ne, redin yahn che

ca ̱hmo vo yahn ye che ihyan nación yahn Israel
ihyan, te hua o na̱n o chende ye.

48Cuahn ino Natanael, ne ra̱hn ye:
―¿Tac̱a ̱ che a rendihche ne u?
Ndahconan Dihvo vo yahn ye:
―Ndihcheró di nde ura chemetah ya ̱hve Felipe

di, ura che veminma̱n ya ̱hnhigome, ne a checad-
inó nduhca̱ ihyan di.

49Tuhme ra̱hn Natanael ri ye ihyan:
―IhyanRicuahn, ndih cheDa ̱yaDendiohs, ndih

che Rey yahn nación yuhn vo Israel.
50Ra ̱hn Dihvo vo ri ye ihyan:

―Chitehneu, yahn che rá̱hn rí di chendihcheró
di ma ̱n ya̱hn higo me ma ̱n, yahn che checadinó
nduhca̱ ihyan di ma̱n, ate rá̱hn rí di te nde hua
ca ̱hn ine ca ̱va chemin, te coma ̱n ndihchero ved-
erihno che tahque rahte ca.

51Namin ra̱hn ye ri ihyan chahn:
―Cua̱co rá̱hn rí nchuhn te cuhnde ro ved-

erihquentiyon chahte yahn Dendiohs che te ye
quenan cumá, ne anduhneca̱ ndete che con-
dah vahchetero, ndihchero ne u che rinducó
nducoya̱ca ihyan, che cuahn cochi ángel yahn ye
ná ̱n.

2
Vihco che rihneva ̱co ihyan ya̱n Caná, esta ̱do

yahn Galilea
1 Cuahn che a co ino ro che chinduco Felipe

ma ̱n, Natanael ma ̱n, Dihvo vo ne, chihnde a ̱ma
vihco che rihneva̱co ihyan, a̱ma ya̱n che duche
Caná, esta̱do yahn Galilea. Chaco Dihvo vo ne, a
quenan ye min. 2 Namin Dihvo vo nduco ihyan
che rinduco ye ihyan ne, ya̱hve ihyan che redin
vihco me ihyan ca̱va che ca̱hn ye conduco ye.
3 Cade menda̱hn vihco me ne, a chihno vino, ne
ra̱hn chaco Dihvo vo ri ye ihyan:
―A chihno vino yahn ihyan sih. ¿A hua conen

tah ihyan?
4Ate ra̱hn Dihvo vo ri ye ihyan:
―Chacó, metah deh cuande che ca ̱hma ne

nducó yahn vino, temetah nda̱ ura che cuhnde ro
vederihquentiyon che quenan cumá.

5Tuhme ra̱hn chaco ye ri ye sa̱hn che chenan se
rinan se na ̱n vihcome:

―Codinahn nchuhn nducuahn che
ca ̱hcantiyon ye.

6Minvate a ̱nchite rahte chedema ̱n tundindah.
Chite chemin chan ne, che retoh ihyan nación
yahn Israel, rih ye nune che rena ̱no ye dehtenduh
ca ̱va che co vihco nduhca̱ costumbre yahn ye.
Queri a ̱ma chite chemin chan ne, rahn tenduh
a ̱ma ciento litro nune. 7Ra̱hn Dihvo vo ri ye sa ̱hn
chahn:
―Cuedecuto nchuhn nune chite che tihchan

vate ta̱n.
Cuahn che a chihno decuto nahn se chite chahn

ne, 8 tuhme ra̱hn Dihvo vo ri ye sa ̱hn:
―Ma ̱n ne, cuetenda̱h nchuhn tah, ne ca ̱h ne

nda̱co ndihte.
Dinahn sa ̱hn chahn, 9 ne ca̱h se nda̱co ndihte

me, dechihn ye. Nune me ne, a nta̱conda ̱ vino,
nde hua devano nda̱co ndihte me ti chica, atena̱n
sa ̱hn chahn. Tuhme cah ye sa ̱hn che rihneva̱co
me, 10ne ra̱hn ye ri ye sa̱hn:
―Nducoya̱ca ihyan che redin ye vihco ne,

dinocavinondah reca ̱hye, ne cuahn cheaya ̱ndih
ihyan ne, reca ̱h ye vino ndere. Me di ne, ¿dehra
cuande che denderen che redin, nde ma̱n tendah
vino ndah?

11 Tihca ̱ chi che cana̱n din Dihvo vo vederihno,
min ya̱n Caná, esta ̱do yahn Galilea, chihco ro
ye che a ̱ma yudo vederihquentiyon che quenan
cuma ye, ne ihyan che rinduco ye ihyan ne, chi-
tahno ye ihyan. 12 Chihno min ne, cuahn Dihvo
vo ya̱n Capernaumnduco chaco yema̱n, dihno ye
ma ̱n, ihyan chahn che rinduco ye ihyan ma̱n, ne
min chahtenan ye nduco vih neve ro.

Dihvo vo Jesucristo ne, ndetenda ̱h ye sa̱hn che
rendihcue se dehtenduh, chenun se chete ya ̱co

13Cuahncheanda ̱ninovihcoroyudocherenun
va ̱n ihyan nación yahn Israel ne, cuahn Dihvo vo
ya ̱n Jerusalén. 14Cuahn che nda ̱ yemin ne, cuahn
ye chete ya̱co chahte, ne min chenun sa̱hn che
rendihcue itenine ma̱n, sa ̱hn che rendihcue ite-
cuche ma̱n, sa ̱hn che rendihcue icui ma̱n. Namin
min chenun sa ̱hn che rendahcorun tume, vate se
na ̱n mesa yahn se. 15 Tuhme din chine ye a ̱ma
ndi ihyo, ne nduco chemin ndetenda̱h ye sa ̱hn
chahn chete ya ̱co, ndenduco itenine yahn sema ̱n,
itecuche yahn se ma ̱n. Me sa̱hn che rendahcorun
tumechahnne, chihmuhnchihminyemesayahn
se, chihtera ye tume me ndiya ̱hn. 16Me sa ̱hn che
rendihcue icui chahn ne, ra̱hn ye ri ye sa̱hn:
―¡Cuahn nchuhn cua̱hn chevah nduco dehten-

duh yahn ne! ¡Hua tuma ne ya ̱co yahn Chidá ca ̱va
che ndihcue ne dehtenduh yahn ne!

17Uraminne, nta̱ tin ihyancherinducoye ihyan
nduhca̱ che a ndirun yahn ye na ̱n Ndudo yahn
Dendiohs tuhca̱: “¡A̱mayahinó ya ̱co yahnne! ¡Hua
cuahnecún che ndere din ihyan, cuahtenun ye
chete!”

18 Sa ̱hn ndina̱n yahn nación yahn Israel che
redin se cuda ̱domin ne, ra̱hn se ri se Dihvo vo:
―Codin a̱ma vederihno, ndihchero nuhn, cuh-

nde ro deh vederihquentiyon che quenan come
che tihca̱ redin.

19Ra ̱hn ye ri ye sa̱hn:
―Ndete che ndahtera nchuhn ya̱co cuh ne, cui-

hno ino ro ne, nedin numá.
20Tuhme ra̱hn se ri se ihyan:

―O raco a ̱n nduyo chendah ihyan, che dendah
ye ya̱co cuh, ¿a rahque che nduco ino ro no nedin
nome?

21 Sa̱hn chahn ne, hua chenahn se. Ra ̱hco se
che yahn ya̱co che nti min che tihca̱ ra̱hn ye. Ate
ra̱hn ye yahn ma̱n ye, ndiyu yahn ya ̱co. 22Nda̱ ro
che ndedetuhche Dendiohs ihyan va ̱n tena̱hn ne,
tuhmenta̱ tin ihyanapóstolyahnyeyahnche tihca̱
ra̱hn ye, ne chitahno ye Ndudo yahn Dendiohs,
chenahnye chenducondudoche tihca̱ ra̱hnyene,
conahn che va che ntuche ye va̱n tena̱hn.

Dihvo vo Jesucristo ne, a devano ye deh che
rendedecadino ihyan

23 Numanahn che quenan Dihvo vo ya̱n
Jerusalén ro yudo me ne, a ̱ma ya ̱hn ihyan
chitahno ye ihyan, yahn vederihno che din ye.
24 Ate Dihvo vo ne, hua chichahtino ye ihyan
chahn, te a devano ye nduhchan ihyan iyehnse,
rendacorun ye vederendedecadino yahn ye.
25 Hua rendotenan ye che ca ̱hma ihyan nduco
ye ta̱chan ye, te a ma̱n ye devano ye deh che
rendedecadino queri a ̱ma ihyan.

3
Nicodemo ne, chendihchero ye Dihvo vo Jesu-

cristo
1 Chihnde a ̱ma ihyan, partido yahn fariseo, che

duche ye Nicodemo. Ihyan min ne, nduco ye
va ̱n ihyan ndina̱n yahn ihyan nación yahn Israel.
2 Tuma ye a ̱ma vino, chahn ye chendihchero ye
Dihvo vo, ne ra̱hn ye ri ye ihyan:

―Ihyan Ricuahn, a devano nuhn che Dendiohs
dechuh ye ndih ca̱va che cacuahn ne nuhn, te nde
a ̱ma ihyan hua co din ye vederihno che redin ne,
ndete che hua nduco Dendiohs ihyan.

3Tuhme ra ̱hn Dihvo vo ri ye ihyan:
―Cua̱co rá̱hn rí ndih te ca̱va che nedin yahn

Dendiohs ihyan, ca ̱hcantiyon ye ihyan ne, va che
cuahteya ̱n ye quenuma ra.

4 Cuahn ino Nicodemo chi, ne ra̱hn ye ri ye
ihyan:
―¿Tac̱a ̱ chemin? ¿Tac̱a ̱ co ndonun a̱ma ihyan

che a ndico ye chete chaco ye ca ̱va che ndaconan
cuhndeya̱n ye?

5Ndahconan Dihvo vo, ne ra̱hn ye ri ye ihyan:
―Cua̱co rá̱hn rí ndih te ne, atena ̱n ihyan che

din Vaco Ndah yahn Dendiohs che ndacorun ved-
erendedecadino yahn ye, ndo ye ihyan ra, cuede-
nune ye ne, atena ̱n ihyan chahn che nedin yahn
Dendiohs ihyan, ca ̱hcantiyon ye ihyan. 6 Da̱ya
ihyan iyehnse ne, ihyan nunde. Ate ihyan
che redin Vaco Ndah yahn Dendiohs che ren-
dacorun vederendedecadino yahn ye, rendo ye
ihyan ra ne, quenun Vaco Ndah yahn Dendiohs
ihyan. 7Hua ca ̱hn ino ne yahn che rá̱hn rí ndih:
“Nducoya̱ca ihyan, nahn che ndacorun vederend-
edecadino yahn ye, ndo ye ihyan ra.” 8 Yuhne
ne, rano muhn min, ne andahre rihnevan ne, ate
hua devano ne ticua̱hn rechi, nde huane ticua̱hn
rahn. Atihnoca ̱ Vaco Ndah yahn Dendiohs, te hua
devano ne ta̱ca ̱ redin che rendacorun vederend-
edecadino yahn ihyan, rendo ye ihyan ra.

9Tuhme tumerune Nicodemo ihyan:
―¿Tac̱a ̱ che ra̱hn ne?, te hua renáhn.

10Ra ̱hn Dihvo vo ri ye ihyan:
―¿Tac̱a ̱ che ihyan ricuahn yahn ihyan nación

yahn Israel ndih, ne hua renahn ne che rá̱hn
nduco ne? 11 Cua̱co rá̱hn rí ndih te nuhn ne,
ra̱hn nuhn ri nuhn nchuhn yahn dehtenduh che
devano nuhn ma̱n, che a ntihche nuhn ma̱n, ate
nchuhn ne, hua ritahno ne. 12 Nducote hua ri-
tahno nchuhn che renté nduco ne yahn dehten-
duh che ri iyehnse ne, tahque hua cotahno ne
ndete che nté nduco ne yahn vahchetero.

13 ’Nde a ̱ma ihyan iyehnse ne, hua nahn ye
vahchetero, ca ̱va che co nte ye yahn. Atena ̱n u
che rinducó nducoya̱ca ihyan, te min chicá, ne
min va che ndaconán. 14Nduhca̱ che chaconahn
Moisés cu che nta̱ve yeme tin a ̱maya̱hnmin ya ̱hn
na ̱n che metah duhva ne, tihca̱ u che rinducó
nducoya̱ca ihyan ne, va che cuaconahn ya ̱h ihyan
u na̱n a ̱ma cruz, 15 ca̱va che ndevahn nducoya̱ca
ihyan che cotahno ye u, cuahtenan ye vahchetero
numacuahn ro.

Nduhca̱ che din yahino Dendiohs ihyan iyehnse
16 ’Tihca̱, te a ̱ma yahino Dendiohs ihyan

iyehnse, ne andahre a̱ma ndiya̱hn ra Da̱ya ye, ate
chihco menda̱hn ye ihyan, ca ̱va che nducoya̱ca
ihyan che cotahno ye ihyan min ne, ndevahn
ye, cuahtenan ye vahchetero numacuahn ro.
17 Dechuh Dendiohs Da̱ya ye muhn iyehnse cuh,
ndiyu ca ̱va che din ye castigo ihyan iyehnse,
ate ca ̱va che cotahno ihyan iyehnse ihyan min,
ndedevahn ye ihyan.

18 ’Ihyan che ritahno ye Da̱ya Dendiohs ne, hua
co ye castigo. Ate ihyan che hua ritahno ye ne,

a vate menda̱hn ye che co ye castigo, te hua ri-
tahno ye Da̱ya ma ̱n Dendiohs. 19 Ihyan che hua
ritahno ye Da̱ya Dendiohs ne, a vate menda̱hn
che co ye castigo, te nda̱ ihyanminmuhn iyehnse
cuh, chicuahnyeNdudoyahnDendiohs, ate ihyan
chahn ne, tahque yeno ye che quendi ye cuaht-
endihco ye nunde, ne chemin che hua chitahno
ye. 20Nducoya̱ca ihyan che riquendi ye rahtendi-
hco ye nunde ne, rahcota̱hn ye yahn Ndudo yahn
Dendiohs. Hua renevahnecun ye, te hua nahn
ye che cuhnde ro nunde yahn ye. 21 Ate ihyan
che runeca̱de vatechica ye ne, renevahnecun ye
Ndudo yahn Dendiohs, ca ̱va che cuhnde ro che
rinducoDendiohs ihyanna ̱ndehtenduhche redin
ye.

Jua̱n Bautista ne, quendi ye nte ye yahnDihvo vo
Jesucristo

22 Chihno min ne, cuahn Dihvo vo nduco ihyan
che rinduco ye ihyan, esta ̱do yahn Judea. Min
chahtenan ye neve ro, ne chida ̱ma ihyan, chede-
nune ye. 23-24Romin ne, metah din se preso Jua ̱n,
ne quenan ye a̱ma cua̱n na̱n che duche Enón,nino
ya ̱n Salim, rehdenune ye ihyan che renda̱ ye, te
min ne, a ̱ma va nune.

25 Ta̱hn min ne, nda̱ a̱ma o sa̱hn ndina̱n yahn
nación yahn Israel, ne chahtecuhn chende se
nduco ihyan che rinduco ye Jua̱n, nda̱hchenan se
cheredenune ihyan. 26Tuhmechahn ihyanchahn
chengo ye Jua̱n:
―IhyanRicuahn, ihyanchenducone cuahnche

quenan ne viche la ̱do ca ̱h yahn ico Jordán, che nte

ne yahn ye nduco nuhnne,ma ̱nne, rehdenune ye
ihyan, ne a ̱ma ya̱hn ihyan rinduco ye ihyan.

27Ra ̱hn Jua̱n ri ye ihyan:
―Queri a̱ma vo ne, a ma̱n Dendiohs ndihco ye

ta̱h vo ntiyon che redin vo. 28 A ra̱hn cua ̱có rí
nchuhn te ndiyu u, ihyan che a va ca ̱de che chi
ye ndedevahn ye ihyan iyehnse, te ntiyon che
ndihco Dendiohs tá̱h ne, che ca ̱hcoyá̱n chedave
yahn ihyan ca ̱va che nevahnecun ye ihyan min.
29Na̱n vihco che rihneva̱co ihyan ne, a ̱ma ri yeno
nda̱co ndihte cuahn che ndihchero ye che yeno
sa ̱hn che cahneva̱co se, te a devano ye te nda̱hca̱
rinahn ntiyon che quenan ye. Atihnoca ̱ u, te a ̱ma
ri yenó yahn che a ̱ma ri ya̱hn ihyan rinduco ye
ihyan min. 30 Ihyan min ne, a va ca̱de che co
chahte ntiyon yahn ye, ne u ne, a va ca̱de che
cuihno ntiyon yáhn.

Dihvovo Jesucristone, avahcheterochicayeche
nda̱ yemuhn iyehnse cuh

31Dihvo vo ne, chica ye vahchetero, ne ndina̱n
ye yahn nducoya̱co vo. Ihyan iyehnse ne, rahn-
dudo ye dema ̱n yahn dehtenduh che ri iyehnse
cuh. 32 Ihyan min ne, rahndudo ye yahn dehten-
duh che ri vahchetero, che ndihche ye ma̱n, chih-
nevan ye ma̱n, ate atena ̱n a ̱ma o ra ihyan ritahno
ye. 33 Ihyanche ritahnoyene, reca ̱hdito yeNdudo
yahn Dendiohs che rahndudo ihyanmin, rihco ro
ye che cua̱co. 34ADendiohs dechuh ye ihyanmin,
din ye che quenun Vaco Ndah yahn ye ihyan, que-
nan cuma ye nducuahn vederihquentiyon yahn.
Chemin che numacuahn vederihquentiyon min
rahndudo ye Ndudo yahn Dendiohs. 35Dendiohs

Chida ne, yahino ye ihyan min che Da̱ya ye,
nda̱hco ye nducuahn vederihquentiyon ta̱h ye.
36 Ihyan che ritahno ye ihyan min che Da̱ya Den-
diohs ne, cuahtenan ye vahchetero numacuahn
ro. Ate ihyan che hua ritahno ye ihyan min ne,
hua nda̱ca vahchetero cuahtenan ye. Tahque
ndah ne, a ̱ma yah castigo din Dendiohs ihyan.

4
A̱ma ta ̱hn nación yahn Samaria, chitahno te Di-

hvo vo Jesucristo
1 Ta̱hn min ne, a ̱ma ya ̱hn ihyan rinduco ye

Dihvo vo, redenune ye, ne checadino sa ̱hn fariseo
che tahque ya ̱hn ihyan rinduco ye Dihvo vo che
co Jua̱n. 2Ndiyu ma̱n Dihvo vo che rehdenune ye
ihyan chahn, te ihyan apóstol yahn ye. 3Nducote
hua nahn Dihvo vo che co yudo yahn sa̱hn chahn,
yahn che a ̱ma ya̱hn ihyan rinduco ye ihyan ne,
chica yemin esta ̱do yahn Judea, cona̱hn ye esta ̱do
yahn Galilea.

4Yune cua ̱hn na ̱n che cuahn ye ne, chuh nación
yahn Samaria. 5-6 A̱ma ro, tenduh na ̱n inguiya̱hn
ne, nda̱ ye chihto a ̱ma ya ̱n yahn Samaria che
duche Sicar, na ̱n ya̱hn yahn Jacob che chihco
ye yahn da̱ya ye José. Min va a ̱ma pozo nune
che duche Pozo yahn Jacob, ne nducote ndi cuno
Dihvo vo ne, cuahn ye chihnde ye chihto pozome.
7-8 Ihyan apóstol yahn ye ne, cuahn ye viya̱n me
cua ye dehtenduh che cheh ye nduco vih. Uramin
ne, nda ̱ a ̱ma ta̱hn ya̱nmin na ̱n pozome tenda ̱h te
nune, ne ra̱hn Dihvo vo ri ye ta̱hn:
―¿A hua te tah nune, cúh?

9Cuahn ino te, ne ra̱hn te ri te ihyan:
―¿Tac̱a ̱ che rica ne nune cuh ne u?, te ndih

ne, ihyan nación yahn Israel ndih, ne u ne, ihyan
nación yahn Samaria u.
(Tihca ̱ ra̱hn te, te ihyan nación yahn Israel

ne, nde hua rente ye nduco ihyan nación yahn
Samaria.) 10Tuhme ra̱hn Dihvo vo ri ye ta̱hn:
―Nde hua renehn yahn vedeyahino yahn Den-

diohs, nde hua devene duh u che ricá nune di, te
ndete che devene ne, man caque nune u, nune
min che vedevihche yahn ihyan iyehnse.

11Ra ̱hn te ri te ihyan:
―Pozo cuh ne, a̱ma ya̱no, ne ndih ne, nde hua

nda ne deh che tenda̱h nduco ne nune, ¿ti ra ngua
ne nune che ra̱hn ne che te ne u? 12 Ihyan ndico
yahn nuhn Jacob, chino ye pozo cuh, chichihve
yahn ma̱n ye ma̱n, yahn da̱ya ye ma ̱n, yahn ite
nda̱ta yahn yema̱n, nema ̱n ne, nuhnde ta̱h nuhn.
¿A ra̱hco ne che tahque rigonun chihve ne che co
ihyanmin?

13Ra ̱hn ye ri ye ta̱hn:
―Nducoya̱ca ihyan che cuh ye nune tih ne,

ndaconan co ya̱ca ye. 14 Ate ihyan che cuh ye
nune che cá ̱h ne, ametah ndaconan co ya ̱ca ye, te
nune min ne, hua nda̱ ro che tihnan, ne din che
cuahtenan ye vahchetero numacuahn ro.

15Tuhme ra̱hn te ri te ihyan:
―Te ne nune che ra̱hn ne me, cúh, ca ̱va che

ametah ndaconan co ya̱cá, ne hua conan cuma
che chí tendá ̱h na ̱n pozo cuh.

16Ra ̱hn ye ri ye ta̱hn:
―Cuehn ngua inchahn, tuhme cochi nduco se.
17-18Ndahconan te yahn ye:

―Metah inchá̱hn.
Tuhme ra̱hn ye ri ye ta̱hn:
―Cua̱co rahn che metah inchahn, te ro mena̱n

ne, uhn inchahn nenan come, ate sa ̱hn che que-
nan comema ̱n ne, ndere quenen nduco se.

19Cuahn che chihnevan te che tihca̱ ra̱hn ye ne,
ra̱hn te ri te ihyan:
―Che tihca̱ ra̱hn ne ri ne u ne, a ndero ndi che

ihyan profeta ndih. 20 Ihyan ndico yahn nuhn
ne, muhn cuete cuh rechi ye rendeva ye yavena̱n
Dendiohs, ne nchuhn ihyannación yahn Israel ne,
ra̱hn ne te min ya̱n Jerusalén va che ndeva vo
yavena̱n ye. ¿Cha che cua̱co ne?

21Ndahconan ye yahn te:
―Cuedevene te ndiyu dema ̱n cuete cuh, nde

huanedema ̱nya̱n Jerusalénndeva ihyanyavena̱n
Dendiohs Chida, te a nda ̱ ro che, adecotino che
chenan ihyan ne, a min no co ndeva ye yavena̱n
ye. 22 Nchuhn, ihyan nación yahn Samaria ne,
nde hua devano ne ta̱ca ̱ va ca ̱de che ndeva ihyan
yavena̱n Dendiohs. Ate nuhn ihyan nación yahn
Israel ne, a devano nuhn, te a va ̱n nda̱ta yahn
nuhn, quenda̱h ihyan che ndedevahn ye ihyan
iyehnse. 23 A nda̱ ro che ihyan che redin yahn
che ca ̱hmo vo che rendeva ye yavena̱n Dendiohs
Chidane, rendevayeyavena̱nyenumacuahnche-
dave yahnyema̱n, numa cua̱coma̱n, te ihyanmin
ne, nahn ye che tihca̱ ndeva ihyan yavena̱n ye.
24 Dendiohs ne, a̱ma Vaco, ne ihyan che rendeva
ye yavena̱n ye ne, nahn che ndeva ye numacuahn
chedave yahn yema̱n, numa cua ̱coma ̱n.

25Ra ̱hn te ri te ihyan:

―Adevanó cheva che chi ihyanmin cheMesías,
che a va ca ̱de che ndedevahn ye ihyan iyehnse,
ne cuahn che nda̱ ye ne, te cuande ye uvo yahn
nducuahn.

26Ra ̱hn ye ri ye ta̱hn:
―A u, ihyanmin, che renté ndoque.
27Ura min nta̱ ihyan apóstol yahn ye, ne cuahn

ino ihyan chahn che rente ye nduco a̱ma nda̱hta,
ate nde a̱ma ye hua chihquino ye tumerune ye
ihyan deh chica ye ta̱hn ma ̱n, deh yahn che rente
ye nduco te ma̱n. 28 Tuhme chihco te cuhte yahn
te min, cona ̱hn te, ne ra̱hn te ri te ihyan viya̱n:

29―Cochi nchuhn ndihchero ne a ̱ma ihyan che
ra̱hn ye ri ye u nducuahn che nedín. Co a ihyan
min che a va ca ̱de che chi ye ndedevahn ye ihyan
iyehnse.

30Tuhme cuahn ihyan ya̱n quendihchero ye Di-
hvo vo. 31Numanahn min ne, ra̱hn ihyan apóstol
yahn ye ri ye ihyan:
―Ihyan Ricuahn, ¿a hua cheh inguiya̱hn ne?
32Ndahconan ye, ne ra̱hn ye ri ye ihyan chahn:
―U ne, va a̱ma comida yáhn, che nde hua de-

vano nchuhn yahn.
33Atehuachenahn ihyanchahndehconahnche

tihca̱ ra̱hn ye, ne rente ye va ̱nma̱n ye nduco vih:
―¿A va duh che checu che cheh ye, che tihca̱

ra̱hn ye?
34Tuhme ra̱hn ye ri ye ihyan chahn:
―Che dináhn na ̱n ntiyon yahn Dendiohs, ihyan

min che dechuh ye u ne, chemin che vedeyeno
yáhn, anduhneca̱ a ̱macomida yáhn. 35Nchuhnne,
ra̱hn ne te renda ca te cun iyo ca ̱va che ndeva ̱hn
ihyan ndute nda̱ta. Ate u ne, rá̱hn rí nchuhn

te, nde meniyon ne, a ̱ma ya̱hn ihyan vateya̱n ye
ca ̱va che ca ̱hcovan ye Ndudo yahn Dendiohs che
cuahndudone. 36Na ̱nntiyonyahn ihyanne, na ̱hn
cua̱n ne, a ̱ma ye rino ye ndute nda̱ta, ne ta̱ma ye
rendeva̱hn ye cuahn che a ri yahn. Atihnoca ̱ na ̱n
ntiyon yahn Dendiohs, te na ̱hn cua̱n ne, a ̱ma ye
rana̱n ye rahndudo ye Ndudo yahn Dendiohs, ne
ta̱ma ye riquendi ye, tuhme ritahno ihyan. Ihyan
che ritahno ye ne, rendevahn ye, ne cuahtenan ye
vahchetero numacuahn ro. Me ihyan che redin
ye ntiyon min, ihyan che rahndudo ye mena̱n
ma ̱n, ihyan che rahndudo ye cuahn che a ritahno
ihyan ma ̱n ne, rahte yeno a ̱ma ta̱ma ye nduco
vih. 37Nducote tihca̱ ne, riquenda̱h cua ̱co ndudo
che tuhca̱ rente ihyan: “A̱ma ye rino ye ndute
nda̱ta, ne ta̱ma ye rendeva̱hn ye cuahn che a ri
yahn.” 38 U ne, dechúh nchuhn, cuahndudo ne
Ndudo yahn Dendiohs na ̱n che a vih ihyan nedin
yentiyon, nendonda̱ ta̱hnentiyonminquendine.

39 A ̱ma ya ̱hn ihyan ya̱n min, rente ta̱hn min
nduco ye yahn che ra̱hn Dihvo vo ri ye ta̱hn
nducuahn che nedin te, ne chitahno ye ihyan.
40 Chemin che cuahn che nda̱ ihyan ya̱n chahn
na ̱n Dihvo vo ne, ya̱hve ye ihyan che conan ye
min. Quenan ye ya̱n min o ro, 41 ne nde tahque
ya ̱hn ca ihyan chitahno ye ihyan cuahn che chih-
nevan ye che rahndudo ye. 42 Tuhme ra̱hn ihyan
ya ̱n chahn ri ye ta̱hnmin:
―Chitahno nuhn ihyanmin, yahn che nte yahn

ye nduco nuhn. Ate ma ̱n ne, tahque chichahtino
nuhn ihyan, te chihnevan ma ̱n nuhn che rahn-
dudo ye. A devano cua̱co nuhn te a ihyanmin che
a va ca ̱de che chi ye ndedevahn ye ihyan iyehnse.

Dihvo vo Jesucristo ne, din ye che ndoyahn a̱ma
sa̱hn dihn, da̱ya a̱ma sa̱hn ndina ̱n

43 Chihno nduh che o ro min ne, chica Dihvo
vo ya ̱n min cuahn ye cua̱hn esta ̱do yahn Galilea.
44Nducote ma ̱n ye ra̱hn ye te atena ̱n ihyan ta̱ma
ya ̱n che renevahnecun ye ihyan profeta, ndiyu
ihyan ya ̱n va ̱co ye ne, chemin che cuahn ye min.
45Cuahn che nda ̱ ye ne, ihyan che vate ye min ne,
a ̱ma nevahnecun ye ihyan, te namin chahn ihyan
chahn ya ̱n Jerusalén vihco ro yudo, ne ndihchero
ye vederihno che din yemin.

46-47 Cuahn che quechica ye min esta̱do yahn
Galilea ne, nda̱ tun ye ya̱n Caná, ya̱n min na ̱n
che din ye vederihno, din ye che nda̱conda ̱ vino
nune me. Numanahn che quenan ye ya ̱n min ne,
nda̱ a ̱ma sa ̱hn ndina̱n che va se ya̱n Capernaum,
rinuhn se ihyan. Sa̱hnmin ne, a̱ma cah sa ̱hn dihn
yahn se, adeche coh se, ne chemin che, cuahn che
checadino se che a ndaconan Dihvo vo che chahn
ye esta ̱do yahn Judea ne, chahn se ya̱hve se ihyan.
Chica se favor ihyan che ca ̱hn ye ndeva̱co se, din
ye che ndoyahn da̱ya se. 48Tuhme ra̱hn Dihvo vo
ri ye sa̱hn:
―Nchuhn ne, nde hua cotahno ne ndete che

hua ndihchero ne vederihno.
49Ate ra̱hn se ri se ihyan:
―Co din favor, ne cuhn vo nduco ne, te adeche

coh da ̱yá.
50Tuhme ra̱hn ye ri ye sa ̱hn:
―Condaconen conahn, te sa ̱hndayene, a ndoy-

ahn se.
Chitahno se che ra̱hn ye, ne cona̱hn se. 51 Ura

che a nta̱ nino se ndeva̱co se ne, chahn a ̱ma o

mozo yahn se chendi yune se sa̱hn, ne ra̱hn se ri
se sa̱hn:
―Sa ̱hn dihn yahn ne, a ndoyahn se.
52 Tumerune se sa ̱hn chahn deh ura cana ̱n chi-

hnde dihn yahn da̱ya se. Ndahconan sa ̱hn chahn
yahn se:
―Ico, na ̱n rahco a ̱ma a chino, chavi ihno che

neta̱h sa ̱hn.
53Tuhme nta̱ tin sa ̱hn ndina̱n me che a uramin

ra̱hnDihvo vonduco se che a ndoyahnda̱ya se, ne
chemin che chitahno se ihyan nduco nducoya̱ca
ihyan yahn se.

54 Nduco chemin chi o yune che din Dihvo vo
vederihno esta̱do yahn Galilea.

5
Dihvo vo Jesucristo ne, din ye che ndoyahn a̱ma

sa̱hn che ndi cheche se a̱ma cua̱n na ̱n che duche
Betesda

1 Cuahn che quenan ca Dihvo vo esta̱do yahn
Galilea ne, quenun a̱ma vihco yahn ihyan nación
yahn Israel min ya ̱n Jerusalén, ne cuahn Dihvo
vo vihco me. 2 A̱ma chendevah yahn chete che
ndacoriya ya̱n min ne, duche Chendevah yahn
Itecuche. Nino chendevahmin ne, va a ̱ma tanque
nune che duche Betesda, che deva̱co hebreo.
Chihto tanque me ne, chendihco uhn corredor,
3 ne min chenun a ̱ma ya̱hn ihyan che ve na ̱n ye
ma ̱n, ihyan che neneva doh ca̱h ye ma̱n, ihyan
che ndi cheche ye ma ̱n, chenan rino ye ura
che nuhn nune me. 4 Yahn quenun riya a ̱ma
ángel, rendahcheta̱hn ye nune me, ne ihyan che
conun conda ̱ ye va̱n nune me ura che cuihno

ndahcheta̱hn ne, ndoyahn ye, adecodehno che
ndi yahn ye. 5 Min quendite a ̱ma sa ̱hn che a ri
ndico ntihyon ino nduyo che ndi cheche se. 6Nda̱
Dihvo vo min, ne ndihchero ye sa ̱hn. Checadino
ye che a ra̱hn cuahn ndi cheche se, ne tumerune
ye sa̱hn:
―¿A nehn che ndoyehn ne?
7Ndaconan se yahn ye:
―Ta̱ca ̱ hua. Nahn che ndoyáhn, ate metah duh

ihyan che quenda ye u va̱n nune ura che nuhn.
Queri a ̱mayune che redín fuerza, nahn conda̱ va̱n
nune ne, ta̱ma ca ihyan rechuhnan ye u, renda ̱ ye.

8Tuhme ra ̱hn Dihvo vo ri ye sa̱hn:
―Cuenecuen, condo tahyundoyehn, necuique.
9 A ndeta ̱hno ndoyahn sa ̱hn min, ndo ta̱h se

yundo yahn se, ne cana ̱n rica se. Ro min ne, a ̱ma
ro che rahtetuhno ihyan, 10ne a ̱ma o sa̱hn ndina̱n
yahn nación yahn Israel ne, ra̱hn se ri se sa̱hn che
ndoyahnme:
―Ma ̱n ne, ro che rahtetuhno vo. Hua redin

yahn che din ntiyon, quenohn yundo yehn.
11 Ndahconan sa̱hn min, ne ra̱hn se ri se sa ̱hn

chahn:
―Hua te, a ma̱n ihyan che din ye che ndoyáhn,

chihquentiyon ye che quenúhn yundo yáhn, ne
ca ̱cá.

12Tuhme tumerune sa̱hn chahn sa ̱hn:
―¿Duh ihyan min che chihquentiyon ye che

quenohn yundo yehn, caque ne?
13 Ate sa ̱hn min ne, nde hua devano se che a

Dihvo vo Jesucristo che din ye che ndoyahn se,
te a̱ma ya̱hn ihyan chenun ye min, ne ndeta ̱hno
chenda ̱ ye va ̱n ihyan, cheh na ̱n se ihyan. 14Adive

ne, ndihchero Dihvo vo sa ̱hn, quenun se chete
ya ̱co, ne ra̱hn ye ri ye sa̱hn:
―Cuihcoven che ca ̱hmá có di. Ma̱n che a

ndoyehn ne, ametah ndaconen condihque nunde
ca ̱va che hua cota̱h ta̱ma cah di, din che tahque
chuhrihn.

15 Tuhme chahn sa ̱hn min, chengo se sa̱hn nd-
ina ̱nchahncheaDihvovo chedinye chendoyahn
se. 16 Nducote a ro che rahtetuhno ihyan redin
Dihvo vo che rendoyahn ihyan cah ne, chemin
che din ta̱n sa̱hn chahn nduco ye, nahn ca̱hno se
ihyan.

17 A̱mayunene, ra̱hnDihvovo ri ye sa̱hn chahn:
―Chidáne, cuahnda̱ma redin ye chendah ca ̱va

ihyan, ne u ne, riquendí yune yahn ye.
18Che tihca̱ ra̱hn ye ne, nde tahque chi ta̱n sa ̱hn

ndina̱n chahn, nahn ca ̱hno se ihyan, te cuahn che
ra̱hn ye te a Dendiohs che Chida ye ne, ra̱hco se
te duche rino ye ihyan, nahn co ye da̱ma nduhca̱
ihyanmin. Ava̱ne ne, nducote redin Dihvo vo che
rendoyahn ihyan cah, andahre ro che rahtetuhno
ihyan ne, ra̱hco se te rahcota̱hn ye che rihquen-
tiyon ley nduhca̱ che rahtetuhno ihyan.

Vederihquentiyon che quenan cuma Dihvo vo
Jesucristo

19Tuhme ra̱hn Dihvo vo ri ye sa ̱hn chahn:
―Cua̱co rá̱hn rí nchuhn te hua co dín nde a ̱ma

na ̱n ntiyon che ndiyu ntiyon yahn Chidá. Ndu-
cuahn che redin ye ne, namin redín. 20 Chidá
ne, yahino ye u, ne ma ̱n ye nduco ye u redin
ye nducuahn vederihno. Nde va ca vederihno
che tahque rahte che din ye, ne a ̱ma ca ̱hn ino

nchuhn. 21 Cuahn che má̱n náhn ne, nde ndede-
tuhché tena ̱hn, nduhca̱ che redin Chidá. 22 Chidá
ne, nda̱hcoyevederihquentiyonyahnye tá̱h, ca ̱va
che techeca ̱dé yahn nducoya̱ca ihyan, 23 te nahn
ye che ndeva ihyan yavená̱n nduhca ̱ che ren-
deva ihyan yavena̱n ye. Ihyan che hua rendeva
ye yavená̱n ne, namin hua rendeva ye yavena̱n
Chidá, ihyanmin che dechuh ye u.

24 ’Cua̱co rá̱hn rí nchuhn te ihyan che rihco-
van ye ndudo yáhn, ne ritahno ye ihyan min
che dechuh ye u ne, cuahtenan ye vahchetero
numacuahn ro. Ihyan chahn ne, hua conda
ye, te ndevahn ye. 25 Cua ̱co rá̱hn rí nchuhn te
nducoya̱ca ihyan nunde ne, anduhneca ̱ ndete che
a ndih ye na̱n Dendiohs. Ma ̱n ne, a nda ̱ ro che
cahnevan ye ndudo yáhn, ne nducoya̱ca ye che
cotahno ye ne, ndevahn ye. 26 Tihca ̱, te Chidá
ne, quenan cuma ye vederihquentiyon ca ̱va che
ndedevahn ye ihyan iyehnse, ne nda̱hco ye ved-
erihquentiyon min tá̱h. 27Namin nda̱hco ye ved-
erihquentiyon tá̱h ca̱va che techeca̱dé yahn ihyan
iyehnse, te a u che rinducó nducoya̱ca ihyan.
28 Hua ca̱hn ino nchuhn che tihca̱ rá̱hn, te nda̱
ro che, nducoya̱ca tena̱hn ne, cahnevan ye ndudo
yáhn, 29ne ntuche ye. Ihyan che ndah din ye chah-
tenan ye iyehnse ne, cuahtenan ye vahchetero, ne
ihyan che hua ndah din ye ne, co ye castigo.

Nduhca̱ che a ndero ndi vederihquentiyon yahn
Dihvo vo Jesucristo

30 ’Che tindemá ̱nne, hua codínnde a̱mana ̱nde-
htenduh. Retecheca̱dé nduhca̱ che rihquentiyon
Dendiohs Chida u, ne nducuahn che retecheca̱dé

ne, numa cua̱co, te a ndudo yahn ihyan min
ndiyu ndudo yahn má ̱n. 31 Cuahn che rendonán
vederihquentiyon che quenan cumá ne, nde hua
richihve che renté, che ra̱hco nchuhn. 32 Ate che
rendonan Dendiohs vederihquentiyon yáhn ne,
a ndero ndi che cua̱co, te ihyan min ne, cua̱co
nducuahn che ra̱hn ye. 33 Nchuhn ne, tahve ne
sa ̱hn che tumerune se Jua̱n, ne ndudo che ndah-
conan ye yahn ne yahn vederihquentiyon che
quenan cumá ne, cua ̱co. 34U ne, hua rendotenan
che ihyan iyehnse ca ̱hma nan ye u, ate ntihyon
yá ̱n ndudo che ndahconan ye yahn ne, ca ̱va che
cotahno ne u, ne ndevahn ne. 35 Jua̱n ne, nduhca̱
a ̱ma ya̱hn che din che chi ro dave na ̱n ne neve ro,
te chicuahn ye nchuhn yahn vederihquentiyon
yáhn, ne quenan ino ne. 36 Ate vederihno che
redínne, tahque rihco ro che quenan cumáveder-
ihquentiyon che co ndudo che ra̱hn Jua̱n yáhn, te
ca ̱va cheminne, a nderondi che aDendiohs Chida
dechuh ye u. 37 Namin, andahre hua nihnevan
nchuhn ndudo yahn Dendiohs Chida, nde hua
ntihche ne ihyan, ate rihco ro ye va̱n nchuhn, che
ma ̱n ye dechuh ye u. 38Me nchuhn ne, raconda̱h
veda̱me ne ndudo yahn ye, te hua ritahno ne u
chema̱nyedechuhye. 39RendihchenanneNdudo
yahn ye nduco cuda̱do, te ra̱hco ne te ndudo min
din che ndevahn ne, ne cuahtenan ne vahchetero
numacuahn ro. Ate nde hua retumacadino ne che
a na ̱n Ndudomin ndirun yahn vederihquentiyon
yáhn. 40Huanahn cotahno ne u ca ̱va che ndevahn
ne, cuahtenan ne vahchetero numacuahn ro.

41 ’U ne, hua rendotenán che ndeva nchuhn
yavená̱n. 42 Ava̱ne ne, a rendihché nduhchan

ihyan nchuhn, ne a devanó che hua yahino ne
Dendiohs. 43 U ne, ma̱n Chidá dechuh ye u, ne
nchuhn ne, raconda̱h veda̱me ne u. Ate ndete che
nda̱ ta̱ma sa ̱hn che ricuahn se vededevano yahn
ma ̱n se ne, sa̱hn min che cua̱co nevahnecun ne
sa ̱hn. 44 ¿Tac̱a̱ co cotahno nchuhn Dendiohs?, te
ndotenan che nuhn ino ne dinahn ne, ca ̱va che
co yeno ye nduco ne ne, renan ino ne rendeva
a ̱ma ta̱ma ne yavena̱n vih. 45Ndiyu u che ca ̱hco
ró nunde yahn nchuhn na ̱n Chidá, te a ley che
dirun Moisés, che a ̱ma ndichahtino nchuhn ne, a
chemin che renuhnde nunde yahn ne. 46 Ndete
che ritahno nchuhn che dirun Moisés ne, namin
cotahno ne u, te ihyan min dirun ye yahn veder-
ihquentiyon yáhn. 47Ate nducote hua ritahno ne
ndudo che dirun ye ne, chemin che nde hua co
cotahno ne ndudo yáhn.

6
Ca ̱h Dihvo vo Jesucristo cheh nchuh ca uhn mil

ihyan
1 Chihno min ne, cuahn Dihvo vo ta̱ma la ̱do

viche yahn vine yahn Galilea, na̱n che duche
Tiberias. 2Nducote rendihchero ihyan vederihno
che redin ye che rendoyahn ihyan cah ne, chemin
che a ̱ma ya ̱hn ihyan cuahn ye nduco ye. 3 Cuahn
che nda̱ Dihvo vo min ne, cocha ye a ̱ma tingüete
chihnde ye nduco ihyan apóstol yahn ye. 4 Ro
min ne, a nda̱ nino vihco ro yudo yahn ihyan
nación yahn Israel. 5 Cuahn che ndihchero Dihvo
vo che a ̱maya ̱hn ihyannda̱ ye chida ̱mayeminne,
tumerune ye Felipe:

―¿Ti cuhn vo cua vo che cheh nducoya̱ca ihyan
sih ne?

6Dihvovone, adera̱hnye tihca ̱ chenahncadino
ye deh ca ̱hma Felipe, te ma ̱n ye ne, a devano
ye ta̱ca ̱ din ye che ca ̱hcacheh ye ihyan chahn.
7Ndahconan Felipe yahn ye:
―Andahre o ciento tume diya̱hngua quenda vo

che cua vo pa ̱n ne, nde hua tuno ca ̱va che nda ̱ca
tahsihn, cheh queri a ̱ma ihyan sih.

8 Tuhme ta̱ma ihyan apóstol, ihyan min che
duche ye Andrés, dihno Simón Pedro ne, ra̱hn ye
ri ye Dihvo vo:

9 ―Muhn quenun a̱ma sa̱hn dihn che nda se
uhn pa̱n che ndindah nduco cebadama ̱n, o ya̱hca
ma ̱n. Ate ra̱hcó che dehra cochihve chemin ca ̱va
ihyan sih, te a ̱ma ya̱hn ri ye.

10Ra ̱hn Dihvo vo:
―Ca ̱hmanchuhnconenducoya̱ca ihyansih che

cuahte ye.
A ̱ma va chano ca ̱hya min, ne chahte ihyan

chahnna̱n chanome. Che dema ̱n ihyan cha̱hnne,
ri tenduh uhn mil ye. 11 Tuhme cheta̱h Dihvo vo
pa̱n me, ne neca ̱h ye nundihve cuahn Dendiohs.
Chihnomin ne, ca̱h ye ihyan apóstol yahn ye ca ̱va
che ca̱h ye cheh nducoya̱ca ihyan. Namin cheta ̱h
ye ya̱hcame. Atihnoca ̱ din ye, ne cheh nducoya̱ca
ihyan nde na ̱n che chito ihyan. 12 Cuahn che a
chenan cheh ihyan ne, ra̱hn Dihvo vo ri ye ihyan
apóstol:
―Cuendeva ̱hn nchuhn nducuahn che nga ̱va

ca ̱va che hua cora.
13 Ndeva̱hn ihyan chahn nducuahn, ne chito

ndichio cuahte cheyahn pa ̱n me che nga ̱va.

14 Nducote ndihchero ihyan vederihno min che
din Dihvo ne, ra̱hn ye:
―Cua̱co niyon te ihyan cuh, ihyan profeta che a

va ca̱de che chi ye iyehnse.
15 Checadino Dihvo vo che nahn quenda ihyan

chahn ihyan nduco fuerza, ca ̱va che co ye rey
yahn ye, ne chemin che ndiquenda̱h ye va ̱n ye,
cuahn ye dema ̱n ye ta̱ma tingüete ya ̱co.

Dihvo vo Jesucristo ne, rica ye na̱n nune vine
16 Cuahn che a chi da̱h ne, cuenechahn ihyan

apóstol chahncuahnchihtovineme. 17Chahtenun
ye chete a ̱ma ba ̱rco che vamin, ne cuahn ye ta̱ma
la ̱do viche me, cua̱hn ya ̱n Capernaum. A man,
ne Dihvo vo ne, a hua renta̱ ye. 18 Ura min ne,
cana ̱n rano yuhne ta̱n, ne a ̱marendedecuannune
vine me. 19 A cuahn ihyan chahn nduco ba̱rco
me tenduh a ̱nmil metro, cuahn che ndihchero ye
Dihvo vo, che a nda̱ nino ye, rica ye na ̱nnune vine
me, ne a ̱ma dihya ye chi. 20Tuhme ra̱hn Dihvo vo
ri ye ihyan:
―A u che ntá̱. ¡Condi nchuhn dihya ne co!
21 Chenda ̱ Dihvo vo chete ba ̱rco me, ne a ̱ma

yeno ihyan chahn, netumanecun ye ihyan. Nduco
venchahte no nda̱ ba̱rco me na ̱n che cuahn ye.

Chinuhn ihyan Dihvo vo Jesucristo
22Me ihyan che chahtenan ye ta̱ma la ̱do viche

yahn vine me ne, tumacadino ye chi dave ta̱ma
ro me, che ihyan apóstol chahn ne, chahtenun ye
chete a ̱ma ndiya ̱hn ra ba̱rco che va min, cuahn
ye, ne Dihvo vo ne, hua cuahn ye nduco vih.
23 Numanahn che chenan ye min ne, nda̱ neve
ba̱rco che chica ya ̱n Tiberias, ne chan chihto vine,

nino na ̱n che cheh ye pa ̱n che ca̱h Dihvo vo a a ̱ma
ro me. 24 Nducote ndihchero ihyan chahn che
ametah Dihvo vo min, nde huane ihyan apóstol
yahn ye ne, chahtenun ye chete ba̱rco chahn,
cuahn ye ya ̱n Capernaum, quenuhn ye ihyan.

25Cuahn che a tuche ihyan chahn vine me, nda̱
ye na ̱n che quenun Dihvo vo, ne tumerune ye
ihyan:
―Ihyan Ricuahn, ¿deh ura nda̱ nemuhn ne?
26Ate ra̱hn Dihvo vo ri ye ihyan:
―Cua̱co rá̱hn rí nchuhn te rinuhn ne u, yahn

che chihcachéh nchuhn nde na ̱n che chito
nchuhn, ndiyu yahn che chenahn ne yahn
vederihno che dín. 27 Hua cua ̱hcora̱n nchuhn
dema ̱n yahn dehtenduh che reh ne, te chemin
ne, rihno. Tahque ndah ne ne, codinun ino ne,
cuihcovan ne ndudo yáhn, ca ̱va che ndevahn
ne, ne cuahtenan ne vahchetero numacuahn
ro. Ndudo yáhn ne, anduhneca a̱ma comida
che ngu cuahn da̱ma yahn ne. Tihca̱, te u che
rinducó nducoya̱ca ihyan ne, nda̱hco Dendiohs
Chida vederihquentiyon tá̱h, ca̱va che ndedeváhn
nchuhn.

28Tuhme tumerune ihyan chahn Dihvo vo:
―¿A va vederihquentiyon yahn Dendiohs che

va che dinahn nuhn ne?
29Ndahconan Dihvo vo, ne ra̱hn ye ri ye ihyan

chahn:
―ChenahnDendiohsne, che cotahnonchuhnu

chema ̱n ye dechuh ye.
30Ndaconan tumerune ihyan chahn Dihvo vo:
―¿Deh vederihno co din ne, ndihchero nuhn,

ca ̱va che cotahno nuhn ndih ne? ¿Deh ntiyon nda

ne ne? 31 Ihyan ndico yahn nuhn ne, cheh ye pa̱n
che duche maná,min ya ̱hn na ̱n che metah duhva
nduhca̱ che ndirun na ̱n Ndudo yahn Dendiohs
tuhca̱: “Ca̱h Dendiohs pa̱n che chica vahchetero,
cheh ye.”

32Ndahconan Dihvo vo, ne ra̱hn ye ri ye ihyan
chahn:
―Cua̱co rá̱hn rí nchuhn: Pa ̱n che chica

vahchetero ne, ndiyu Moisés che ca ̱h ye ihyan,
te a Chidá. Namin rete ye nchuhn ta̱ma na ̱n pa̱n
che tahque ndah che chica vahchetero. 33 Pa̱n
min che ca ̱h Dendiohs ne, chica vahchetero, ne
nduco chemin rendevahn ihyan iyehnse.

34Tuhme ra̱hn ihyan chahn ri ye Dihvo vo:
―Te ne pa̱n che ra ̱hn neme nuhn ro ro.
35Ra ̱hn Dihvo vo ri ye ihyan chahn:
―A u che anduhneca̱ pa̱n ca ̱va ihyan che ri-

tahno ye u, te rendedeváhn ihyan, ne cuahtenan
ye vahchetero. Che reh ihyan ma̱n, che rih ye
ma ̱n ne, hua retumanan ihyan cuahn da ̱ma. Ate
vedeyahino yáhn ca ̱va ihyan che ritahno ye u, ne
hua nda ̱ ro che cuihno. 36 Ate nchuhn ne, hua
ritahno ne u, andahre rendihchero ne u, nduhca̱
che a rá̱hn rí nchuhn. 37 Nducoya̱ca ihyan che
retenda ̱hnun Chidá ca ̱va che cotahno ye u ne,
ritahno ye u, ne hua raconda̱h veda̱mé ihyan.
38 Tihca̱, te u ne, chicá vahchetero, dechuh Chidá
u, ca ̱va che dináhn che nahn ye, ndiyu che nahn
má ̱n. 39Chidá ne, dechuh ye u, ne nahn ye che nd-
edeváhn nducoya̱ca ihyan chema ̱n ye tenda̱hnun
ye ca ̱va che cotahno ye u. Namin nahn ye che
ndedetuhché ihyan chahn ro che cuihno iyehnse.
40 Chidá ne, nahn ye che nducoya̱ca ihyan che

ndihchero ye u che Da ̱ya ye, ne cotahno ye u
ne, ndedetuhché ihyan ro che cuihno iyehnse, ne
cuahtenan ye vahchetero numacuahn ro.

41 Nducote ra̱hn Dihvo vo yahn ma̱n ye, che
anduhneca̱ pa̱n che chica vahchetero ca̱va ihyan
iyehnse ne, chemin che nda ̱hchenan sa ̱hn ndina̱n
yahn nación yahn Israel chahn ihyan, 42 ne rente
se va̱nma ̱n se nduco vih:
―Ihyan tih che Jesús, che da̱ya Joséme. Uvo ne,

a rendihcho vo chida ye ma ̱n, chaco ye ma ̱n, ¿me
dehco che ra̱hn ye che vahchetero chica ye?

43Tuhme ra̱hn Dihvo vo ri ye sa ̱hn chahn:
―Hua nda ̱hchenan nchuhn u. 44Cuedevano ne

te nde a ̱ma ihyan hua co cotahno ye u, ndete che
hua ma̱n Chidá tenda̱hnun ye ihyan. Nducoya̱ca
ihyan che cotahno ye u ne, ndedetuhché ihyan
ro che cuihno iyehnse. 45 Na ̱n libro che dirun
ihyan profeta ne, tuhca̱ ra̱hn: “Dendiohs ne, din
ye che conahn nducoya̱ca ihyan.” Chemin che
nducoya̱ca ihyan che redinahn ye yahn Dendiohs
Chida ne, ritahno ye u.

46 ’Nde a ̱ma ihyan iyehnse ne, hua ntihche ye
Dendiohs Chida. Atena ̱n u che rendihché ihyan.
47 Cua ̱co rá̱hn rí nchuhn te ihyan che ritahno
ye u ne, cuahtenan ye vahchetero numacuahn
ro. 48 U ne, anduhneca ̱ pa̱n ca ̱va ihyan iyehnse,
te rendedeváhn ihyan, cuahtenan ye vahchetero
numacuahn ro. 49 Ihyan ndico yahn nchuhn
ne, cheh ye pa ̱n che duche maná min ya ̱hn na ̱n
che metah duhva, ate pa̱n min ne, metah ved-
erihquentiyon yahn ca̱va che ndevahn ye, cuah-
tenan ye vahchetero. 50-51 Ate ihyan che cheh
ye pa̱n che chica vahchetero ne, cuahtenan ye

vahchetero numacuahn ro. Pa ̱nminne, redin che
rendevahn ihyan. Adecoduhno ihyan che cheh
ye ne, ndevahn ye, ne cuahtenan ye vahchetero
numacuahn ro. Che rá̱hn yahn pa̱n min ne, rá̱hn
yahn má ̱n, te va che ca̱hco mendá̱hn u cóh, ca ̱va
che ndedeváhn ihyan iyehnse.

52 Tuhme a̱ma ndeh rente sa̱hn ndina̱n chahn
va ̱nma̱n se nduco vih, ne ra̱hn se:
―¿Tac̱a ̱ che ra̱hn ihyan tih che covahn ye pa ̱n,

ca ̱va che chuh vo ihyan?
53Ra ̱hn Dihvo vo ri ye sa̱hn:
―Cua̱co rá̱hn rí nchuhn te, u che rinducó

nducoya̱ca ihyan ne, ca̱va che ndevahn ne ne,
va che cotahno ne u ma̱n, cochahtino ne yun
yáhn che cora ma̱n. 54 Ihyan che cotahno ye u,
ne cochahtino ye yun yáhn che cora ne, ndede-
tuhché ihyanro che cuihno iyehnse, cuahtenanye
vahcheteronumacuahnro. 55Tihca ̱, te ca ̱vacheco
ndevahn ihyan ne, va che ca ̱hcomendá̱hn u, cora
yun yáhn ca ̱va ye. 56 Ihyan che cotahno ye u, ne
cochahtino yun yáhn che corá ne, conduco ye u,
ne dín cuda ̱do ihyan. 57 Dendiohs Chida ne, hua
nda̱ ro che cuihno ye. A ihyanmin che dechuh ye
u, ne vedeyeno yáhn ne, che richahtinó ihyan. Me
ihyan che richahtino ye u ne, ndedeváhn ihyan,
cuahtenan ye vahchetero. 58 U ne, anduhnca̱
pa̱n che chica vahchetero, ca ̱va ihyan iyehnse.
Pa ̱n che duche maná, che cheh ihyan ndico yahn
nchuhn ne, metah vederihquentiyon yahn ca ̱va
che ndevahn ihyan, cuahtenan ye vahchetero.
Ate ihyan che cochahtino ye u ne, cuahtenan ye
vahchetero numacuahn ro.

59 Chete ya̱co, min ya̱n Capernaum, che tihca̱
chicuahn Dihvo vo sa ̱hn chahn.

60Chihno chicuahnDihvovondudominne, nde
ihyan che rinducó ye ihyan ne, a̱ma ya̱hn ye ra̱hn
ye:
Ndudo che tihca̱ ricuahn ye ne, a ̱ma va ̱hche.

Nde a ̱ma ihyan hua co nevahnecun ye.
61 Checadino Dihvo vo che hua chahtenan ino

ihyan chahn ndudo che chicuahn ye, ne ra̱hn ye
ri ye ihyan:
―Nducote hua chahtenan ino nchuhn ndudo

che tihca̱ ricuáhnne, 62nde tahquehua cuahtenan
ino ne ndete che ndihchero ne u che rinducó
nducoya̱ca ihyan, che ná ̱hn vahchetero na ̱n che
chicá. 63 A Vaco Ndah yahn Dendiohs che redin
che rendevahn ihyan. Une, ca ̱hcomendá̱hnucóh,
nedihvé nunde yahn ihyan iyehnse, ate a Vaco
Ndah yahn Dendiohs che redin che rendevahn
ye. Ndudo che renté nduco nchuhn ne, renté
numacuahn vederihquentiyon yahn Vaco Ndah
yahn Dendiohs, ca ̱va che ndevahn ne. 64Ate hua
nducoya̱ca nchuhn ritahno ne.
Tihca ̱ ra̱hn Dihvo vo, te a devano ye nde ro

mena ̱n, duhtenduh ihyan che hua ritahno ye
ihyanma ̱n, sa ̱hnchevachendihcuendehse ihyan
ma ̱n. 65Namin ra̱hn ye:
―Rá ̱hn rí nchuhn te ihyan che ma̱n Chidá

tenda ̱hnun ye ihyan ne, atena ̱n ihyan chahn che
co cotahno ye u.

66 A ̱ma ya ̱hn ihyan che chinduco ye Dihvo vo
ro mena̱n ne, chihcoma̱n ye ihyan nde ro min,
ametah chinduco ye ihyan. 67 Tuhme tumerune
Dihvo vo nduh che ndichio ihyan apóstol yahn ye:

―Namin nchuhn ne, ¿a nahn ca ̱hcoma̱n ne u
ne?

68Ndahconan Simón Pedro, ne ra̱hn ye:
―Dihve nuhn, metah nde ta̱ma ihyan che

cochahtino nuhn ca ̱va che ndevahn nuhn, atena̱n
ndih. Ndudo che ricuahn ne ne, retihyon yune
ihyan che ndevahn ye, cuahtenan ye vahchetero
numacuahn ro. 69Nuhn ne, a ritahno nuhn ndih,
ne a devano cua ̱co nuhn te ndih che Da̱ya Den-
diohs, che hua nda̱ ro che cuihno vederihquen-
tiyon yahn yema ̱n, ndih, ihyanmin che a va ca ̱de
che chi ye, ndedevahn ye ihyan iyehnsema̱n.

70Ra ̱hn Dihvo vo ri ye ihyan chahn:
―Adevanonchuhn che amá̱n tenda ̱hnúnnduh

che ndichio ne, ate nde nduco nduh ne, rihquen-
tiyon chundah a ̱ma cha nchuhn.

71 Che tihca̱ ra̱hn Dihvo vo ne, ra̱hn ye yahn
da̱ya Simón, sa̱hn min che duche se Judas Iscar-
iote, te sa ̱hn min va che ndihcue ndeh se ihyan,
andahre nduco se ndi cuande se va̱n ihyan apóstol
chahn.

7
Dihno Dihvo vo Jesucristo ne, hua ritahno ye

ihyan
1 Quendi Dihvo vo quechica ye esta ̱do yahn

Galilea. Hua nahn conan ye esta ̱do yahn Judea, te
sa ̱hn ndina̱n yahn nación yahn Israel che vate se
min ne, nahn ca̱hno se ihyan. 2 Ro min ne, a nda̱
nino vihco yahn vah cue che redin ihyan nación
yahn Israel. 3 Tuhme ra̱hn dihno Dihvo vo ri ye
ihyan:

―Cuique muhn, cuehn ya̱n Jerusalén ca ̱va che
namin ihyan che vate ye min, che ritahno ye di
ne, ndihchero ye vederihno che redin. 4 Tihca ̱, te
cuahn che nahn vo che cadino ihyan yahn ntiyon
che redin vo ne, va che ca̱hco ro vo. Chemin che
tahque ndah, cuehn min, din vederihno na̱n che
tahque ya ̱hn ihyan rendo da̱ma ye.

5 Tihca ̱ ra̱hn dihno ye, te nde ihyan chahn ne,
hua ritahno ye ihyan. 6Ndahconan Dihvo vo, ne
ra̱hn ye ri ye ihyan:
―Metah nda̱ ura che cá̱hn, ate nchuhn ne, ade-

codehno ura che nahn ne, co ca̱hn ne. 7Nchuhn
ne, hua ta̱n ihyan nunde nduco ne, ate u che
cua̱co ne, ta̱n ye nducó, te renevíh nunde yahn ye
va ̱cona̱n ye. 8 Cuahn nchuhn vihco. U ne, hua
cá ̱hnmeniyon, te metah nda̱ ura che cá̱hn.

Chahn Dihvo vo Jesucristo vihco yahn vah cue
9-10 Chihno min ne, quenan ca Dihvo vo esta ̱do

yahn Galilea, ne cuahn dihno ye. Adive ne, cuahn
che a chihno cuahnnducoya̱ca ihyanvihcomene,
tuhme cuahn ye dema ̱n ye. 11 Sa̱hn ndina ̱n yahn
nación yahn Israel ne, rinuhn ndudo se ti quenan
Dihvo vo. 12 A̱ma ya ̱hn ihyan ne, rente ye yahn
Dihvo vo. Na̱hn ye ne, ra̱hn ye: “Ihyan min ne,
ndah ihyan ye.” Ate na ̱hn ye ne, ra̱hn ye: “Hua
ndah ihyan ye, te rihncheh ye ihyan.”

13 Nducoya̱ca ihyan ne, cua̱hn ndeh rente ye
yahn Dihvo vo, yahn che va ̱h che cadino sa ̱hn
ndina̱n yahn nación yahn Israel. 14 Cuahn che
a menda̱hn vihco me ne, chenda ̱ Dihvo vo chete

ya ̱co, cana ̱n ricuahn ye ihyan. 15 Me sa̱hn nd-
ina ̱n chahn ne, a ̱ma rahn ino se che a̱ma nda̱hca̱
ricuahn ye, ne ra̱hn se:
―¿Ti chehua ihyan tih che tihca̱ ricuahn ye?, te

hua nahn ye escuela che rahn ihyan ricuahn.
16Ra ̱hn Dihvo vo ri ye sa̱hn:
―Che ricuáhn ne, ndiyu che cuande yahn má ̱n,

te che cuande yahn Dendiohs, ihyan min che
dechuh ye u. 17 Ihyan che nahn dinahn ye
che rihquentiyon Dendiohs ne, conahn ye te che
ricuáhnne, che cuande yahnDendiohs, ihyanmin
che dechuh ye u, ndiyu che cuande yahn má ̱n.
18 Ihyan che ricuahn ye vededevano yahn ma̱n
ye ne, che nahn ye ne, che ndeva ihyan yavena̱n
ye. Ate ihyan che ricuahn ye ca ̱va che quenda̱h
yavena̱n ihyan che dechuh ye ihyan ne, ricuahn
ye numa cua̱co.

19 ’Moisés ne, dirun ye ley, chihco ye yahn
nchuhn, ate nde a ̱manehua redinahnne. Tahque
ndah ne ne, nahn ca ̱hno ne u.

20Ndahconan ihyan chena̱hn, ne ra̱hn ye ri ye
ihyan:
―Co quenun vaco chihnga̱ ndih, ne chemin che

tihca̱ ra̱hn ne. ¿Duh nahn ca ̱hno ndih?
21Ra ̱hn Dihvo vo ri ye ihyan chahn:
―Yahn a ̱ma vederihno che dín ro che rahte-

tuhno ihyanne, a̱ma rahn ino nducoya̱ca nchuhn.
22 Moisés ne, dirun ye yahn ley che renan seña
nchuhn, nduhca̱ che chihquentiyon Dendiohs
ihyan ndico yahn ye. Chemin che raconahn
ne seña checa̱hya, andahre ro che rahtetuhno
ihyan. 23 Nducote raconahn ne seña checa̱hya,
andahre ro che rahtetuhno ihyan ca ̱va che hua

cuahcota ̱hn ne yahn ley min ne, ¿me dehco che ri
ta̱n ne nducó, yahn che ro che rahtetuhno ihyan
dín che ndoyahn a ̱ma sa ̱hn che rechuhrihn se?
24Ndotenan che nda ̱hchenan nchuhn ne, cuend-
edecadinondahne, ne tumacadinone chenda̱hca̱
redín.

25 A̱mao ihyanchevateyeya ̱nmincheadevano
yechenahnca̱hnoseDihvovone, retumerunevih
ye:
―¿A ndiyu ihyan tih che rinuhn se ihyan, che

nahn ca̱hno se ihyan ne? 26Ma ̱n ne, nga ̱ ye, que-
nun ye ta̱n ricuahn ye, ne hua duhva retumaca ̱h
ihyan, ca ̱va che co ye preso. A din ndete che, a
nduco ihyanndina̱nyuhnvo, ritahnoyeche ihyan
tih, che a va ca ̱de che chi ye ndedevahn ye ihyan
iyehnse. 27 Ate ndiyu ihyan tih chemin, te uvo
ne, a devano vo ti chica ye. Cuahn che nda̱ ihyan
min ne, nde a ̱ma ihyan hua co devano ye ticua̱hn
quenda̱h ye.

Dihvo vo Jesucristo ne, ra̱hn ye ti chica ye
28 Dihvo vo ne, chihnevan ye che tihca̱ rente

ihyan chahn. Tuhme a ̱ma dito ra̱hn ye:
―Nchuhn ne, ra̱hn ne che a rendihche ne u

ma ̱n, a devano ne ti chicá ma ̱n, ate ndere ra̱hn ne
chemin. Ndiyu che cuande yahnmá̱n che cochí, te
cochí che cuande yahn Chidá, ihyanmin che que-
nan cuma ye vederihquentiyon che a̱ma chahte,
ihyan min che nde hua rendihche ne ihyan. 29 U
ne, a rendihché ihyan, te a na ̱n ye quenán, ne a
ma ̱n ye dechuh ye u.

30Cuahn che chihnevan sa̱hnndina ̱n chahn che
tihca̱ ra̱hn ye ne, nahn din se preso ihyan, ate nde
a ̱ma se, hua chihquino se din se preso ihyan, te ro

min ne,metah nda̱ ro yahn ye che ca̱hno se ihyan.
31Va̱n ihyan chahn ne, a ̱ma ya̱hn ihyan chitahno
ye ihyan, ne ra̱hn ye:
―A ihyan cuh che a va ca ̱de che chi ye nd-

edevahn ye ihyan iyehnse, te ¿a chi ta̱ma ye che
tahque din ca ye vederihno che co ihyan cuh?

Sa ̱hn fariseone, dechuhsepolicía ca̱vachedin se
preso Dihvo vo Jesucristo

32 Checadino sa ̱hn fariseo che rendonan ihyan
ya ̱n Dihvo vo. Chemin che nte ca ̱de se nduco
chidocuya ̱n ndina̱n, ne dechuh se policía yahn
ya ̱co, ngua se ihyan, co ye preso. 33Cuahn che nda̱
se ne, ra̱hn Dihvo vo:
―Conan cá te neve ro nduco nchuhn, tuhme

ná ̱hn na ̱n Ihyan che dechuh ye u. 34Nda̱ ro min
ne, nuhn nchuhn u, ate hua nta ̱ca ne u, te hua co
ca ̱hn ne na ̱n che conán.

35 Tuhme rente sa ̱hn chahn va ̱n ma̱n se nduco
vih, ne ra̱hn se:
―¿Ti ra conan ihyan tih che ra̱hn ye che hua

nta̱ca vo ihyan? ¿A ndihco ye che ca ̱hn ye
va ̱n ihyan nación yuhn vo che chenan ye nación
chena̱hn? ¿A min conan ye, cacuahn ye ihyan
nación chena̱hn chahn? 36 ¿Deh conahn che tihca̱
rahnye chenuhnvo ihyan, ne huanta̱ca vo ihyan,
te hua co cuhn vo na ̱n che conan ye?

Ra̱hnDihvo vo Jesucristo te ihyan che ritahno ye
ihyan ne, conun Vaco Ndah yahn Dendiohs ihyan

37 Ro vihco chahte me ne, chandi Dihvo vo na ̱n
nducoya̱ca ihyan, ne cahndudo ye:
―Adecoduhno ihyan che ya̱ca ye ne, chi ye

ná ̱n, cá ̱h nune, cuh ye. 38 Nduhca̱ che a ndirun

na ̱n Ndudo yahn Dendiohs ne, ihyan che cotahno
ye u ne, cuahtenan cuma ye vederihquentiyon,
anduhneca̱ a ̱ma nune che hua retihnan.

39Che tihca̱ ra̱hnDihvo vo ne, ca ̱h ye, checadino
ihyan, che ihyan che cotahno ye ihyan ne, conun
Vaco Ndah yahn Dendiohs ihyan. Ro min ne,
ametah co Vaco Ndah yahn Dendiohs, te metah
na ̱hn Dihvo vo vahchetero.

Ihyan ne, hua ra vih ndudo ye ca̱va Dihvo vo
Jesucristo

40 Cuahn che a chihno ca ̱h cuande Dihvo vo
ihyan ne, na ̱hn ihyan ne, ra̱hn ye:
―Cua̱co niyon che ihyan tih, ihyan profeta che

a va ca ̱de che chi ye.
41Na ̱hn ye ne, ra̱hn ye:
―Ihyan tih ne, a ma̱n ihyan min che a va ca ̱de

che chi ye ndedevahn ye ihyan iyehnse.
Ate na̱hn ihyan ne, ra̱hn ye:
―Hua cua̱co chemin, te ihyan min che a va

ca ̱de che chi ye ne, ndiyu esta̱do yahn Galilea
quenda̱h ye, 42 te na ̱n Ndudo yahn Dendiohs ne,
a ndirun che ihyan min ne, na ̱n nda̱ta yahn rey
David quenda ̱h ye ma̱n, cuhndeya̱n ye ya̱n Belén,
ya ̱n va ̱co Davidma̱n.

43Tihca̱ chi che a vih ra̱hn a ̱ma, a vih ra̱hn ta̱ma
ihyan chahn, yahn Dihvo vo. 44 Va̱n ihyan chahn
ne, chenun a ̱ma o se che nahn din se preso Dihvo
vo, ate hua chihquino se.

Sa ̱hn ndina̱n yahn ihyan nación yahn Israel ne,
hua chitahno se Dihvo vo Jesucristo

45 Sa̱hn policía chahn ne, ndaconan se na̱n che
chenun sa̱hn fariseo ma̱n, chidocuya ̱n ndina̱n
ma ̱n. Tuhme ra̱hn se ri se sa̱hn policía chahn:
―¿Dehco che hua quenda nchuhn ihyanmin?
46Ndahconan sa̱hn policía chahn, ne ra̱hn se:
―Hua quenda nuhn ihyan, te nde a̱ma yune

hua nihnevan nuhn che ricuahn ihyan nduhca̱
che ricuahn ihyanmin.

47Ra ̱hn sa̱hn fariseo chahn ri se sa ̱hn:
―Namin nchuhn ne, co a ca ̱h yune ne che chih-

necheh ye nchuhn. 48 Cuedevano ne, te nde a ̱ma
nuhn, hua ritahno nuhn ihyan min. 49 Sa ̱hn ya̱n
sih ne, hua devano se ley che dirun Moisés, ne
chemin che ndinda se.

50 Va̱n sa̱hn ndina̱n chahn ne, ndi cuande a ̱ma
ihyan fariseo che duche ye Nicodemo. A ihyan
min che chahn ye a ̱ma vino, chendihchero ye
Dihvo vo. Ihyan min ne, ra̱hn ye ri ye combiero
yahn ye:

51 ―Ley che riquendi vo ne, rihquentiyon che
hua co ca ̱hmo vo che a ndinda a ̱ma ihyan nu-
manahn che metah cadino cua̱co vo deh nunde
yahn ye va.

52Ndaconan se yahn Nicodemo, ne ra̱hn se:
―¿A namin nduco di chique esta̱do yahn

Galilea? Condihchenen na ̱n Ndudo yahn
Dendiohs, ne cadine te nde a̱ma ihyan profeta
hua quenda̱h yemin.

53Chihnominne, cona ̱hnqueri a̱ma se ndeva̱co
se.

8
A̱ma ta̱hn che ndere quechica te

1 Chihno chicuahn Dihvo vo ihyan chahn ne,
cuahn ye Cuete Olivo. 2 Chi dave ta̱ma ro me ne,
nda̱ tun ye, ne chenda ̱ ye chete ya̱co. Ndo da̱ma
nducoya̱ca ihyan na ̱n ye, ne chihnde ye, nde-
vana ̱n ricuahn ye ihyan chahn. 3Tuhmenda̱ sa ̱hn
devano ley che dirun Moisés ma̱n, sa̱hn fariseo
ma ̱n, nda se a̱ma ta̱hn nda̱hta che va incha̱hn te,
che nta̱ca ihyan ta̱hn, ura che quendite te nduco
chihyo te. Chihno se ta̱hn menda̱hn, 4 ne ra̱hn se
ri se Dihvo vo:
―Ihyan Ricuahn, ta̱hn tih ne, nta̱ca ihyan ta̱hn,

ura che quendite te nduco chihyo te. 5Na ̱n ley che
dirun Moisés ne, rihquentiyon che ca ̱hno nuhn
ta̱hn che tihchan sih, nduco tu. ¿Mendih, deh ra̱hn
ne ne?

6Tihca̱ ra̱hn sa ̱hn chahn, te retumarande se Di-
hvo vo, renuhn ino se ta̱ca ̱ co ca ̱ca nunde se yahn
ye. Ate Dihvo vo ne, nde hua tumaca ̱h ye yahn
se, ne cana ̱ndirun ye ndiya̱hn, nducondutita̱h ye.
7Quendi se retumarune se ihyan. Na̱n mena̱n ne,
ndevandi cua ̱co ye, ne ra̱hn ye ri ye sa ̱hn:
―Adecochano nchuhn che metah nunde yahn

ne ne, ca̱h ne tu ta̱hn.
8 Chihno ra̱hn ye ne, ndaconan ndondih ye, ne

quendi ye redirun ye ndiya ̱hn. 9Chi cuihna ̱n sa ̱hn
chahn che tihca̱ ra̱hn ye ri ye sa ̱hn, te a devano
se te chendihco se nunde, ne cana ̱n ndiquenda ̱h
vah ca a ̱ma ca a ̱ma se, cona ̱hn se, mena ̱n vihca
sa ̱hnche tahquendico chahn. Cuahn chea chihno
cona ̱hn sene, a dema ̱n ta̱hnnda ̱htame, nti temin.
10Tuhme ndevandi cua̱co Dihvo vo, ne tumerune
ye ta̱hn:

―¿Tiya sa ̱hnchahncherihnundeseyehnne? ¿A
nde a ̱ma se hua quendi se rih nunde se yehn ne?

11Ndaconan te yahn ye, ne ra̱hn te:
―Hua Dihvé, nde a ̱ma se.
Tuhme ra̱hn ye ri ye ta̱hn:
―U ne, nchahcó nunde yehn. Ma ̱n ne, conahn.

Ametah ndaconan ndere cochique condihque
nunde.

Ihyan che ritahno ye Dihvo vo Jesucristo ne,
cuahtenan ye vahchetero

12 Ta̱ma yune ne, ricuahn Dihvo vo ihyan, ne
ra̱hn ye:
―Une, anduhneca̱ a̱ma ya̱hn che ri ro dave na ̱n

ihyan iyehnse. Chemin che ihyan che ritahno ye u
ne, conahn ye ndudo yáhn, ne ndedeváhn ihyan,
cuahtenan ye vahchetero.

13Tuhme ra̱hn sa ̱hn fariseo chahn ri se ihyan:
―Ndih ne, rendonan ma ̱n ne ndih. Chemin ne,

hua cochihve yahn ne.
14Ndahconan ye, ne ra̱hn ye ri ye sa ̱hn:
―Ndudo che renté ne, cua̱co, andahre ra̱hn

nchuhn che rendonan má̱n u, te u ne, devanó
ti chicá ma̱n, ti ná ̱hn ma̱n. Ate nchuhn ne, hua
devano ne ti chicá nde huane ti ná ̱hn. 15Nchuhn
ne, ra cuande ne ihyan nduhca ̱ costumbre yahn
ne, renda̱hchenan ne ihyan. Ate u ne, hua
renda̱hchenán nde a ̱ma ihyan. 16 Me cuahn
che retecheca̱dé ne, retecheca ̱dé numa cua ̱co, te
retecheca̱dé da̱ma nduco Chidá, ihyan min che
dechuh ye u, ndiyu demá ̱n. 17Na̱n ley che rendi-
hchenannchuhnne, rihquentiyon che, cuahn che
va o testigo che ra vih ndudo yahn ye, ra̱hn ye che
cua̱co ne, va che cotahno vo che ra̱hn ye. 18U ne,

rá̱hn ndudo cua̱co yahn ntiyon yáhn. Me Chidá
che dechuh ye u ne, namin ra̱hn ye yahn.

19Tuhme tumerune sa ̱hn chahn ihyan, ne ra̱hn
se:
―¿Ti va chida ne ne?
Ndahconan ye yahn se, ne ra̱hn ye:
―Nchuhn ne, hua renahn ne yahn vederi-

hquentiyon chequenan cumá,ndehua rendihche
ne Chidá. Nducote hua renahn ne yahn vederi-
hquentiyon che quenan cumáne, chemin che hua
rendihche ne Chidá.

20Tihca ̱ chicuahn Dihvo vo chete ya̱co, na ̱n che
va yave yahn tume vedino. Ate nde a ̱ma sa ̱hn
chahn, hua din se preso ihyan, yahn che metah
nda̱ ura che ndihco ca̱de Dendiohs.

Dihvo vo Jesucristo ne, ra̱hn tun ye che na̱hn ye
vahchetero

21 Ndaconan ra̱hn Dihvo vo ta̱ma yune nduco
ihyan tuhca̱:
―U ne, ná ̱hn, ne nchuhn ne, nuhn ne u, ate hua

nta̱ca ne u. Conda ne, din nunde yahn ne, te na ̱n
che ná ̱hn ne, hua co nda ̱ ne.

22 Tuhme ra̱hn sa̱hn ndina̱n chahn va ̱n ma̱n se
nduco vih:
―¿A ca ̱hnoma ̱n ihyan tih ihyan, che tihca̱ ra̱hn

ye che na ̱n che ca̱hn ye ne, hua co nda̱ vo ne?
23Ra ̱hn Dihvo vo ri ye sa̱hn:
―Nchuhn ne, ihyan iyehnse nchuhn. Ate u ne,

vahchetero chicá. 24 Chemin che rá̱hn rí nchuhn
che conda ne, din nunde yahn ne. Tihca ̱, te ndete
che hua cotahnone che u, ihyanmin che a va ca ̱de
che chi ye ndedevahn ye ihyan iyehnse ne, conda
ne, din nunde yahn ne.

25Tuhme tumerune sa̱hn chahn ihyan:
―¿Duh ndih ne?
Ndahconan ye, ne ra̱hn ye ri ye sa ̱hn:
―A rá̱hn rí nchuhn nde a ra̱hn me. 26 A̱ma

ndeh na̱n dehtenduh va che có nchuhn ma ̱n,
nevíh nunde yahn ne va ̱cona ̱n nema ̱n. Ihyan che
dechuh ye u ne, riquenda̱h cua̱co che ra̱hn ye. Me
u ne, a ndudo yahn ye che ricuáhn ihyan iyehnse.

27Ate sa̱hnchahnne, huachenahnsecheayahn
Dendiohs Chida che tihca̱ ra̱hn ye. 28 Chemin che
ra̱hn ye ri ye sa ̱hn:
―Cuahn che cuaconahn ya ̱h nchuhn u che

rinducó nducoya̱ca ihyan ne, tuhme tumacadino
ne yahn vederihquentiyon che quenan cumá.
Namin tumacadino ne che hua ricuáhn che
cuande yahn má ̱n, te ricuáhn ndudo che a ma̱n
Chidá te cuande yeu. 29Tihca̱, te Chidáne, dechuh
yeu, ne rinducoyeu. Huarihcoma̱nyeu, te cuahn
da̱ma redináhn nducuahn che renan ino ye.

30 Cuahn che chihno ra̱hn Dihvo vo nducuahn
ndudo chemin chan ne, a̱ma ya ̱hn ihyan chitahno
ye ihyan.

31Tuhme ra̱hn Dihvo vo ri ye ihyan chahn:
―Ndete che quendi nchuhn numa ino ne co-

tahno ne ndudo che ricuáhn nchuhn ne, tuhme
che cua̱co conduco ne u. 32 Ava̱ne ne, conahn ne
ndudo yáhn, ne ndo ne libre.

33 Ndahconan ihyan chahn ne, ra̱hn ye ri ye
Dihvo vo:
―Nuhn ne, nda̱ta yahn Abraham nuhn, ne nde

a ̱ma yune hua ntihcue ihyan nuhn. ¿Me ta̱ca ̱ che
ra̱hn ne che ndo nuhn libre ne?

34Ra ̱hn Dihvo vo ri ye ihyan chahn:

―Cua̱co rá̱hn rí nchuhn tenducoya̱ca ihyan che
vatechica ye vedeyeno yahnma ̱n ye, rahtendihco
ye nunde ne, anduhneca̱ ndete che hua libre ye,
te hua co ca ̱hcoma̱n ye nunde yahn ye. 35Nchuhn
ne, nduhca̱ sa ̱hn deca̱hya yahn ihyan che hua
redin cuande ye va ̱n da ̱ya ye ne, tihchan nchuhn
na ̱n Dendiohs. Ate u ne, Da̱ya ye u. 36 Chemin
che, cuahn che ndedeváhn ihyan ne, ametah deh
che ndedecadino ye. 37A devanó che nda̱ta yahn
Abraham nchuhn. Ate hua renevahnecun ne
ndudo yáhn, ne chemin che nahn ca ̱hno ne u. 38U
ne, ricuáhn nchuhn ndudo che rete cuande Chidá
u, ne nchuhn ne, redin ne dehtenduh che nahn
chida ne.

39 Ndahconan ihyan chahn yahn Dihvo vo, ne
ra̱hn ye:
―Nuhn ne, Abraham che chida nuhn.
Ate ra̱hn ye ri ye ihyan chahn:
―Andere redin chida nchuhnAbraham, te hua

riquendi ne yune yahn ye. 40U ne, ra̱hn cua̱có rí
nchuhn ndudo che a ma ̱n Dendiohs rete cuande
ye u, ate nchuhn ne, nahn ca ̱hno ne u. Abraham
ne, ndiyu cheminchedinye. 41Nchuhnne, cuahto
redin chida ne, cuahto redinma ̱n ne.
Ra ̱hn ihyan chahn ri ye Dihvo vo:
―Nuhn ne, Dendiohs che Chida nuhn.
42Ra ̱hn Dihvo vo ri ye ihyan chahn:
―A ndere redin Chida nchuhn Dendiohs. Hua

cua̱co che ra̱hn ne, ne chemin che hua ri rendi-
hche ne u. Ndiyu che cuande yahnmá̱n che cochí,
te a ma̱n Dendiohs dechuh ye u. 43 Yahn che hua
renevahnecun nchuhn ndudo yáhn ne, chemin
che hua renahn ne. 44 Nchuhn ne, chundah che
chidane, sa̱hnmin che redinahnne yahn se. Sa ̱hn

min ne, rihquentiyon se sa̱hn rihno ihyan nde ro
che chihnde iyehnse. Cuahn da ̱ma rihncheh se, te
chemin chentiyonyahn se. 45Une, ricuáhnndudo
cua̱co, ate nducote ndi nino ne vederihncheh ne,
chemin che hua ritahno ne che rá̱hn. 46 Nde
a ̱ma nchuhn ne, hua co ca̱hma ne che va nunde
yáhn. Ndudo cua̱co che ricuáhn, ne redin yahn
che cotahno ne. 47 A ndero ndi ihyan che yahn
Dendiohs ihyan, te rihcovan ye Ndudo yahn ye.
Ate nchuhn ne, ndiyu yahn Dendiohs nchuhn, ne
chemin che hua nahn ca̱hcovan ne Ndudo yahn
ye.

Dihvo vo Jesucristo ne, a va ye nde ro chemetah
cuhndeya̱n Abraham

48 Tuhme ra̱hn sa ̱hn ndina̱n chahn ri se Dihvo
vo:
―Ra ̱hn cua̱co nuhn ri nuhn ndih che ndere

ihyan ndih, nduhca ̱ ihyan nación yahn Samaria
ma ̱n, quenun vaco chihnga ̱ ndihma̱n.

49Ra ̱hn Dihvo vo ri ye sa̱hn chahn:
―Une, rendevá yavena̱n Chidá. Ate nchuhnne,

renda̱hchenanne u, ne chemin che ndere ra̱hn ne
chequenunvacochihnga̱u. 50Une, huarendonan
má ̱n u. Ate va Chidá che rendeva ye yavená̱n, ne
ihyan min che retecheca̱de ye. 51 Cua̱co rá̱hn rí
nchuhn te ihyan che rihcovan ye che ricuáhn ne,
cuahtenan ye cuahn da̱ma.

52Tuhme ra̱hn se ri se Dihvo vo:
―Ma ̱n ne, a devano cua̱co nuhn che quenun

vaco chihnga̱ ndih, yahn che tihca̱ ra̱hn ne. Abra-
hamma̱n, nducoya̱ca ihyan profeta ma ̱n ne, chih
ye. Me ndih ne, ra̱hn ne te ihyan che ca ̱hcovan
ye ndudo che ricuahn ne ne, cuahtenan ye cuahn

da̱ma. 53 ¿A tahque rigonun chihve ndih che co
chida nuhn Abraham, che ra̱hco ne? Ihyan min
ma ̱n, nducoya̱ca ihyan profeta ma̱n ne, chih ye.
¿Duh ndih, che ra̱hco ne?

54Ra ̱hn Dihvo vo ri ye sa̱hn:
―Ndete che rendonanmá ̱nune, ndehua cochi-

hve yáhn. Chidá, ihyan min che ra̱hn nchuhn che
Dendiohs yahn ne ne, a ihyanmin che rendeva ye
yavená̱n. 55Une, rendihché ihyan, ate nchuhnne,
hua rendihchene ihyan. Rendihché ihyan, ne red-
ináhn che rihquentiyon ye. Cua ̱co che rá̱hn, ndiyu
nduhca̱ nchuhn che ndere ra̱hn ne che rendihche
ne ihyan. 56 Ihyan ndico yahn nchuhn, Abraham
ne, a ̱ma chi yeno ye cua ̱hn che checadino ye che
va che chí iyehnse, ne nde tahque chi yeno ye
cuahn che a chinahn.

57Tuhme ra̱hn se ri se Dihvo vo:
―Ndemareo racondichenduyometah condih,

¿tac̱a̱ che ndihchero ne Abraham?
58Ra ̱hn Dihvo vo ri ye sa̱hn:
―Cua̱co rá̱hn rí nchuhn te u ne, a vá nde ro che

metah cuhndeya̱n Abraham.
59 Tuhme cheta̱h sa ̱hn chahn tu, che ca̱h se

Dihvo vo. Ate cheh na ̱n se ihyan, ne ndiquenda ̱h
ye chete ya̱co me. Chuh ye va ̱n nducoya̱ca se,
cuahn ye.

9
Dihvovo Jesucristo ne, din ye che chi rona̱n a̱ma

sa̱hn che ve na̱n se nde ro che chihndeya̱n se
1A ̱ma ro ne, ndihchero Dihvo vo a̱ma sa ̱hn che

ve na ̱n se nde ro che chihndeya ̱n se. 2 Ihyan
apóstol yahn ye ne, tumerune ye ihyan:

―IhyanRicuahn, ¿dehco che ve na ̱n sa̱hn tih ne?
¿A ca ̱vanunde yahn indihte yahn se, o ca̱vanunde
yahnma̱n se ne?

3 Ndahconan Dihvo vo yahn ihyan chahn, ne
ra̱hn ye:
―Ndiyu ca ̱va nunde yahn indihte yahn se, nde

huane ca ̱va nunde yahn ma ̱n se. Ve na ̱n se ca ̱va
che cuhnde ro vederihquentiyon yahn Dendiohs,
tumacadino ihyan. 4 U ne, va che din nun inó
dináhn ntiyon yahn Ihyan che dechuh ye u nu-
manahn che quenan cá iyehnse. 5 Numacuahn
ro che quenán muhn ne, ricuáhn Ndudo yahn
Dendiohs ihyan ca ̱va che netah ndutina ̱n ye.

6 Chihno ra̱hn ye chemin ne, din ye tah nchete
nduco nunedan ye, ne chacota̱hme ye ndutina̱n
sa ̱hn na ̱n veme. 7Tuhme ra̱hn ye ri ye sa̱hn:
―Cuehn conane nan na ̱n nune che duche Siloé

―che tihca̱ duche nune me ne, conahn “Nune
Rica.”
Cuahn sa̱hn na ̱n ve me, ne cuahn che na ̱no se

na ̱n se na ̱n nuneme ne, chi ro na ̱n se. 8Cuahn che
nta̱ se ne, ra̱hn ihyan nino ndeva̱co se ma̱n, ihyan
che rendihche ye sa̱hnma ̱n:
―¿A ndiyu sa̱hn tih che rica se che din ihyan

vedeva̱hino nduco se ne?
9Na ̱hn ihyan ne, ra̱hn ye:
―Sa ̱hn tih chemin.
Na ̱hn tun ihyan ne, ra̱hn ye:
―Ndiyu sa ̱hn tih chemin, ate tihca̱ ro se.
Ra ̱hnma̱n se:
―A u chemin.
10Tumerune ihyan sa ̱hn:
―¿Me ta̱ca ̱ chi che chi ro nan ne?

11Ndahconan se, ne ra̱hn se:
―Ihyan min che duche ye Jesús, din ye nchete,

chacota̱hme ye ndutiná̱n, ne tahve ye u, cháhn
na ̱nó ná ̱n na ̱n nune Siloé. Chihno na ̱nó ná̱n ne,
ndeta ̱hno chi ro ná ̱n.

12Tumerune ihyan chahn sa ̱hn:
―¿Ti quenan ihyanmin ne?
Ndahconan se, ne ra̱hn se:
―Hua devanó.
13 Tuhme quenda ihyan sa ̱hn min na ̱n sa ̱hn

fariseo. 14Ro che dinDihvo vo che chi ro na̱n sa ̱hn
min ne, ro che rahtetuhno ihyan. 15 Chemin che
tumerune sa̱hn fariseo chahn sa ̱hn ta̱ca ̱ chi che
chi ro na ̱n se. Ndahconan se, ne ra̱hn se ri se sa ̱hn
chahn:
―Chacota̱hme Jesús nchete ndutiná ̱n, ne na ̱nó

ná ̱n nduhca̱ che ra̱hn ye, ne ndeta̱hno chi ro ná ̱n.
16Tuhme ra̱hn a ̱ma o sa̱hn fariseo chahn:
―Sa ̱hn che tihca̱ din me ne, ametah yahn Den-

diohs che tihca̱ redin se, te hua renevahnecun se
ro che rahtetuhno ihyan.
Ate ta̱ma te o se ne, ra̱hn se:
―Ndete che hua yahn Dendiohs sa ̱hn ne, ¿tac̱a̱

redin se vederihno tuhme?
Nduco tihca̱ ne, hua cavih ndudo yahn se nduco

vih, 17ne ndaconan tumerune se sa̱hnmin:
―Medi, ¿deh rahn yahn sa ̱hnmin che din se che

chi ro nan ne?
Ndahconan se, ne ra̱hn se ri se sa̱hn chahn:
―Une rá̱hn te ihyanminne, a ̱ma ihyanprofeta.
18Ate sa ̱hn chahn ne, hua nahn cotahno se che

ve na ̱n sa ̱hn min ro mena̱n. Chemin che tahve se
chehua indihte yahn sa̱hnmin, 19ne tumerune se
ihyan:

―¿A nchuhn da ̱ya ne sa̱hnguh ne? ¿A cua ̱co che
ve na̱n se cuahn che chihndeya ̱n se ne? ¿Me ta̱ca̱
chi che chi ro na ̱n se ne?

20Ndahconan indihte yahn sa̱hnmin:
―Sa ̱hnguh che da̱ya nuhn, ne ve na ̱n se cuahn

che chihndeya̱n se. 21 Ate hua devano nuhn ta̱ca̱
chi che chi ro na ̱n se, nde hua devano nuhn duh
ihyan din ye che chi ro na ̱n se. Tumerune nchuhn
sa ̱hn. Avanduyoyahnse, nema ̱nsecontecuande
se nchuhn.

22 Indihte yahn sa̱hn min ne, tihca̱ ra̱hn ye,
te va̱hino ye, yahn che a checadino ye te sa ̱hn
ndina̱n chahn ne, a ntuhno se che ndetenda̱h se
adecoduhno ihyan chete ya̱co, ndete che cotahno
ye che Dihvo vo ne, a ihyanmin che a va ca ̱de che
chi yendedevahnye ihyan iyehnse. 23Chemin che
ra̱hn ihyan chahn ri ye sa ̱hn ndina ̱n chahn che
tumerune sema̱n sa̱hnda̱yaye te avanduyoyahn
se.

24 Tuhme ndaconan cah sa̱hn ndina̱n chahn
sa ̱hnmin, ne ra̱hn se ri se sa̱hn:
―Codin ca ̱va Dendiohs, ne cahme co nuhn cha

che cua̱co, te nuhn ne, devano nuhn te sa̱hn min
che din se che chi ro nan ne, sa̱hn nunde se.

25 Ndahconan sa̱hn min, ne ra̱hn se ri se sa ̱hn
chahn:
―Une, hua devanó a ihyan nunde ye o hua. Ate

devanó che romena ̱nmene, vená ̱n, ne ihyanmin
din ye che chi ro ná ̱n.

26Ndaconan tumerune sa̱hn chahn sa ̱hn:
―¿Tac̱a ̱ din se che chi ro nan ne?
27 Ndahconan sa̱hn min, ne ra̱hn se ri se sa ̱hn

chahn:

―A rá̱hn rí nchuhn, ne hua ritahno ne. ¿Deh
ndah co yahn ne che ndaconán ca ̱hma tún ne? ¿A
nduco ne nahn cotahno ne ihyanmin ne?

28 Ra̱hva sa̱hn chahn nduco sa̱hn min, ne ra̱hn
se ri se sa ̱hn:
―Di ne, ndichahtine sa̱hn min. Ate nuhn ne,

ndichahtino nuhn Moisés. 29 A devano nuhn te
Moisés ne, a ma̱n Dendiohs ca ̱h ye ntiyon ihyan.
Ate sa ̱hn che rahnme ne, nde hua devano nuhn ti
chica se.

30 Ndahconan sa̱hn min, ne ra̱hn se ri se sa ̱hn
chahn:
―A ̱ma rahn inó yahn nchuhn, che ra̱hn ne

che hua devano ne ti chica ihyan min, te u ne,
din ye che chi ro ná ̱n. 31 A devano cua̱co vo te
Dendiohs ne, hua rihcovan ye yahn ihyan nunde,
ate rihcovan ye yahn ihyan che renevahnecun ye
ihyan ma̱n, redinahn ye vederihquentiyon yahn
ye ma̱n. 32Nde a ̱ma yune hua nihnevan vo yahn
a ̱ma ihyan che co din ye che co ro na ̱n ihyan na ̱n
ve. 33 Ihyanminne, Dendiohs dechuhye ihyan, ne
chemin che redinyevederihno. Ndete chehuane,
hua dehva co din ye.

34Ra ̱hn sa̱hn chahn ri se sa ̱hnmin:
―Di ne, a̱ma sa ̱hn nunde di nde ro che chih-

neyan. ¿Tac̱a ̱ che nahn cacuehn nuhn ne?
Chihno ra̱hn se chemin ne, ndetenda̱h se sa ̱hn

chete ya̱co.
35 Checadino Dihvo vo che ndetenda ̱h sa ̱hn nd-

ina ̱n chahn sa̱hn min chete ya ̱co, ne cuahn che
nta̱ca ye sa ̱hn ne, tumerune ye sa ̱hn:
―¿A ritehne Da̱ya Dendiohs ne?
36Ra ̱hn se ri se ihyan:

―Dihvé, ca ̱hma ne co ne u duh ihyan min ca ̱va
che cotahnó ihyan.

37Ndahconan Dihvo vo, ne ra̱hn ye ri ye sa ̱hn:
―A u chemin, che renté ndoque. Ma ̱n ne, a

ndihche u.
38 Tuhme chehntihya se na ̱n Dihvo vo, ne ra̱hn

se ri se ihyan:
―Dihvé, ritahnó ndih.
39Namin ra̱hn Dihvo vo:
―U ne, ndá̱ iyehnse cuh ca ̱va che techeca̱dé

yahn nducoya̱ca ihyan. Ihyan che hua devano ye
NdudoyahnDendiohsne, cacúahn ihyan, ne ihyan
che devano ye che ra̱hco ye ne, cuhnde ro yahn ye
che nde hua devano ye.

40 A̱ma o sa ̱hn fariseo che chenun se min ne,
chihnevan se che tihca̱ ra̱hn ye, ne ra̱hn se ri se
ihyan:
―¿A namin nuhn, ra̱hn ne yahn nuhn che hua

devano nuhn ne?
41Ndahconan Dihvo vo, ne ra̱hn ye ri ye sa ̱hn:
―Ndete che hua devano nchuhn ne, nde hua

chendihco ne nunde. Ate nducote a ma ̱n nchuhn
ra̱hn ne te a devano ne ma ̱n, nducote rahcota̱hn
nema̱n ne, chemin che chendihco ne nunde.

10
Ejemplo yahn itecuche

1Quendi Dihvo vo, ne ra̱hn ye:
―Cua̱co rá̱hn rí nchuhn te sa̱hn duco ne, hua̱

renda̱ se cua ̱hnchendevahyahnchanna ̱nchenun
itecuche, te renda̱ se cua̱hn chihto chan. 2 Ate
ihyan che redin ye cuda ̱do itecuche ne, renda̱ ye
cua̱hn chendevah yahn chan. 3 Sa ̱hn che redin

cuda ̱do chendevah ne, rena ̱hne se, ne renda̱ ye.
Ra ̱hn ye che duche queri a̱ma te, ne rah ye ite.
Cuahn che rah ye ite ne, rechi te, ne retenda ̱h
ye ite chete chan. 4 Cuahn che a retenda̱h ye
nducoya̱ca te chete chan ne, riquenda̱hna̱n ye
yahn te, ne riquendi te ihyan, te ndi nino te ihyan.
5 Ate hua riquendi te sa̱hn che hua rendihche te.
Tahque ndah te ne, rano te yahn se, yahn che hua
rendonahn te ndudo yahn se.

6 Dihvo vo ne, nte ye ejemplo cuh ca ̱va sa ̱hn
chahn, ate hua chenahn se.

Ejemplo yahn ihyan che ndah redin ye cuda̱do
itecuche

7-9 Quendi Dihvo vo, ne ra̱hn ye ri ye sa ̱hn
chahn:
―Cua̱co rá̱hn rí nchuhn te, nduhca̱ che richihve

chendevah yahn chan ca ̱va che co chuh itecuche
ne, tihca̱ u ca ̱va ihyan yáhn. Ihyan che ritahno ye
u ne, ndevahn ye, ne cuahtenan ye vahchetero.
Ihyan chahn ne, anduhneca̱ itecuche che hua
ndere vatechica ma̱n te, che rendonda̱ te chete
chan, ri te cuda̱do ma ̱n, riquenda̱h te rahn te reh
te ma ̱n. Nducoya̱ca sa ̱hn rihncheh che chahte se
ro che metah ndá̱, redin ca̱ se che Ndudo yahn
Dendiohs rahndudo se ne, anduhneca̱ sa̱hn duco,
tihchan se, ne ihyan yahnDendiohs ne, hua rihco-
van ye ndudo yahn se.

10 ’Sa̱hn duco ne, renda̱ se ca̱va che ca ̱hno se
ihyan ma̱n, duco se ma ̱n, cuihno denda se ihyan
ma ̱n. Ate u ne, ndá̱ ca ̱va che ndedeváhn ihyan, ne
a ̱manda̱hca̱ cuahnoye, cuahtenanyevahchetero.
11 Nduhca̱ a ̱ma ihyan che ndah redin ye cuda ̱do
itecuche yahn ye nde ndihco menda̱hn ye ihyan

ca ̱va che ndedevahn ye ite ne, tihca̱ u, te ndah
redín cuda ̱do ihyan yáhn, nde ca ̱hco mendá̱hn u
cóh, ca̱va che ndedeváhn ihyan. 12Ate nducoya̱ca
sa ̱hn mozo che redin se ntiyon min ne, nducote
ndiyu yahn se itecuche ne, hua cuda̱do se. Cuahn
che renda̱ lobo ne, rihcoma̱n se itecuche che
nduco se, ne rano se. Tuhme reta ̱h lobo ite, ne
rihno rano ite chena̱hn. 13Rano se, te ndiyu dihve
itecuche sa̱hn, ne hua redin se cuda ̱do ite numa
ino se.

14-15 ’U ne, anduhneca̱ a ̱ma ihyan che ndah
redin ye cuda̱do itecuche yahn ye. Chidá ne,
rendihche ye u, ne u ne, rendihché ihyan. U ne,
nda cuandé ihyan yáhn, ne ma̱n ye ne, richahtino
ye u. U ne, nde ca̱hco mendá̱hn u cóh, ca ̱va che
ndedeváhn ihyan. 16 Namin vate ca ihyan che
nedin yáhn ihyan, ndedeváhn ihyan. Ma ̱n ne,
vatechica va ̱ne ye, ate nevahnecun ye u, ne ndo
da̱ma ye va ̱n ihyan yáhn.

17 ’Chidá ne, yahino ye u, te ca ̱hco mendá̱hn u
cóh, ca ̱va che ndedeváhn ihyan iyehnse. Cuihno
min ne, va che ntuché. 18 Nde a ̱ma ihyan ne,
hua co ca ̱hno ye u, ndete che hua má̱n ca ̱hco
mendá̱hn u. Va vederihquentiyon yáhn ca ̱va che
ca ̱hco mendá̱hn u cóh. Namin va vederihquen-
tiyon yáhn chentuché. Vederihquentiyonmin che
te Chidá u.

19 Cuahn che chihno ra̱hn Dihvo vo ndudo
chemin chan, chihnevan sa ̱hn ndina̱n chahn ne,
ndevana̱n se, a vih ra̱hn a̱ma a vih ra̱hn ta̱ma se.
20 A̱ma ya̱hn se ne, ra̱hn se:
―Nde hua tumaca ̱h nchuhn che ra̱hn sa̱hn tih,

te quenun vaco chihnga̱ sa ̱hn, ne hua va cua̱co

dave yahn se.
21Ate na̱hn tun se ne, ra̱hn se:
―Adecoduhno ihyan che quenun vaco chihnga̱

ihyan ne, hua tihca̱ runeca̱de rente ye. Ava ̱ne ne,
hua co din ye che co ro na ̱n ihyan na ̱n ve.

Sa ̱hn ndina ̱n yahn nación yahn Israel ne, nahn
ca̱h se tu Dihvo vo Jesucristo

22 Ro min ne, ro iche, ne ta̱hn min redin ihyan
vihco yahn ya̱co, min ya̱n Jerusalén. 23 Dihvo vo
ne, quechica ye ndiya ̱co me ma ̱n corredor che
duche Corredor yahn Salomón. 24Ndo da̱ma sa ̱hn
ndina̱n chahn na̱n ye, ne ra̱hn se ri se ihyan:
―Ndete che ndih, ihyan min che a va ca̱de che

chi ye ndedevahn ye ihyan iyehnse ne, ca ̱hma
cua̱co no ne co ne nuhn. Hua nda̱hca̱ che rihco
ndeh ne.

25Ndahconan Dihvo vo, ne ra̱hn ye ri ye sa ̱hn:
―A rá̱hn rí nchuhn, ne hua ritahno ne. Nduco

vederihno che redín numacuahn vederihquen-
tiyon yahn Chidá ne, a ndero ndi che a u chemin.
26 Ate nchuhn ne, hua ritahno ne, te hua ndi
cuande ne va̱n ihyan yáhn, nduhca ̱ che a rá̱hn
rí nchuhn. 27 Ihyan yáhn ne, rihcovan ye ndudo
yáhn, ne rinduco ye u. Me u ne, nda cuandé
ihyan. 28 Rendedeváhn ihyan, ne cuahtenan ye
vahchetero numacuahn ro. Hua duhva co din
che conda ye, te u nda cuandé ihyan. 29 Ma̱n
Chidá tenda̱hnun ye ihyan chahn ca ̱va che co-
tahno ye u. Ihyan min che tahque chahte ved-
erihquentiyon yahn ye, ne nducote namin nda
cuande ye ihyan ne, chemin che hua duhva co
din che conda ye. 30 U nduco Chidá ne, a ̱ma

no vederihquentiyon yahn nuhn ma̱n, a̱ma no
vederendedecadino yahn nuhnma̱n.

31Cuahn che tihca̱ ra̱hn Dihvo vo ne, ndaconan
cheta ̱h sa ̱hn ndina̱n chahn tu che ca ̱h se ihyan.
32Tuhme ra̱hn ye ri ye sa̱hn:
―Numacuahn vederihquentiyon yahn Chidá,

a ̱ma ndeh na̱n dehtenduh che ndah nedín na ̱n
nchuhn. Ate nchuhn ne, de tu nahn ca ̱h ne u.

33 Ndahconan sa ̱hn chahn ne, ra̱hn se ri se
ihyan:
―Ndiyu yahn dehtenduh che redin ne che ca ̱h

nuhn tu ndih, ate yahn che duche rino ne Den-
diohs che tihca̱ ra̱hn ne. A ndero ndi che ihyan
iyehnse ndih, ne ra̱hn ne te a ̱ma no vederihquen-
tiyon quenan cuma ne nduco Dendiohs.

34Tuhme ra̱hn Dihvo vo ri ye sa ̱hn chahn:
―Na ̱n ley che riquendi nchuhn ne, ndirun che

ra̱hn Dendiohs yahn ihyan tuhca̱: “Nchuhn ne,
menunDendiohsnchuhn.” 35-36Adevanonchuhn
te cha che ndirun na ̱n Ndudo yahn Dendiohs ne,
hua co ca ̱hmo vo che hua cua̱co. Nducote a ma̱n
Dendiohs ra̱hn ye yahn ihyan che rihnde ta̱h ye
Ndudo yahn ye te menun Dendiohs ihyan ne,
chemin che nde tah hua nda̱hca ̱ che tihca̱ ra̱hn
ne che duche rinó Dendiohs, che rá̱hn che u che
Da̱ya ye ma ̱n, che tenda ̱hnun ye u, dechuh ye u
muhn iyehnse ma̱n. 37Cuentah nchuhn ndutina̱n
ne, condihcherone. Ndete chenumacuahnveder-
ihquentiyon yahn Chidá, redín vederihno, tuhme
cotahno ne u. 38 Nducote redín vederihno nu-
macuahn vederihquentiyon yahn ye ne, cotahno
ne u, andahre hua nahn cotahno ne yahn ndudo
che ricuáhn. Tuhme tumacadino ne che rinduco
Dendiohs Chida u.

39 Chihco da̱ma ino sa ̱hn chahn ta̱ma yune che
nahn din se preso ihyan, ate ndiquenda ̱h ye va̱n
se, ne din vi ye.

40 Tuhme cuahn ye cua̱hn chihto ico Jordán, ne
min quenan ye, la ̱do cua̱hn na ̱n che riquenda̱h
ya ̱hn, cua̱hn na ̱n che quenan Jua̱n Bautista
chehdenune ye ihyan ro mena̱n. 41 A̱ma ya ̱hn
ihyan rahn ye, rendihchero ye Dihvo vo, ne ra̱hn
ye:
―Jua ̱nBautistane, andahrehuadinyendea ̱ma

vederihno, ate nducuahn che ra̱hn ye yahn ihyan
cuh ne, cua ̱co.

42 Ihyan che chahn ye min ne, a ̱ma ya̱hn ye
chitahno ye ihyan.

11
Chih Lázaro

1-3 Ya̱n Betania ne, chihnde a ̱ma ihyan che
duche ye Lázaro. Ihyan min ne, chahte o cahve
ye; a ̱ma ye ne, duche ye María, ne ta̱ma ye ne,
duche ye Marta. A ihyan che duche María me
che chacota̱hme ye nuneda̱n ca ̱h Dihvo vo, ne ndi
cuma ye nduco yudo tin ye. A̱ma yune ne, cheta ̱h
cah Lázaro, ne a ̱ma tahn ndi ye. Tuhme tahve
nduh che o cahve ye ndudo yahn Dihvo vo, ne
ra̱hn ye:
―Dihve nuhn, amigo yahn ne Lázaro ne, cheta ̱h

cah ihyan, ne a ̱ma tahn ndi ye.
4Cuahn che chihnevan Dihvo vo ne, ra̱hn ye:
―Cah min ne, andahre din che coh ye, ate

chemin ne, ca̱va che cuhnde ro vederihquentiyon
chahte yahn Dendiohs, ne ndeva ihyan yavena̱n
yema̱n, ndeva ye yavena̱n u che Da̱ya yema ̱n.

5 Andahre a ̱ma yahino Dihvo vo ihyan chahn,
Lázaro ma ̱n, María ma̱n, Marta ma̱n ne, 6 cuahn
che nda̱ ndudo yahn ye che cah Lázaro ne, chen-
dah ca ye te o romin na ̱n che quenan ye. 7Chihno
min ne, ra̱hn ye ri ye ihyan apóstol yahn ye:
―Ndaconan cuhn vo nduco nchuhn esta ̱do

yahn Judea.
8Tuhme ra ̱hn ihyan chahn ri ye ihyan:
―Ihyan Ricuahn, cade chuh neve ro che nahn

ca ̱hno sa̱hn ndina̱n chahn ndih nduco tu, ne ma̱n
ne, ¿a rihco ne che ca ̱hn tun nemin ne?

9Ra̱hn ye ri ye ihyan chahn:
―Ndichio ura che a ̱ma ro, ne cuahn che ro

vatechica vo ne, hua renda ca ̱h vo, te ro na ̱n vo
yahn che quendihco dave yahn ya̱hn. 10Ate ndete
che vino vatechico vo ne, conda ca ̱h vo yahn che
man ro.

11Chihnomin ne, ra̱hn ye ri ye ihyan chahn:
―Amigo yuhn vo Lázaro ne, quiya̱do ye, ate

cá ̱hn ndedetuhché ihyan.
12Ra ̱hn ihyan chahn ri ye ihyan:
―Dihve nuhn, ndete che cheta̱h ya̱hnde ihyan

ne, ametah nduh dito ri yahn ye.
13 Dihvo vo ne, hua ra̱hn cua̱co ye che a chih

Lázaro, ne chemin che ra̱hco ihyan apóstol chahn
che quiya̱do ye. 14 Tuhme ra̱hn cua̱co ye ri ye
ihyan chahn:
―Lázaro ne, a chih ye. 15 Tahque nda̱hca ̱ che

hua quenánmin ro che chih ye, te nduco tihca̱ ne,
tahque ndah ro yahn nchuhn, ca ̱va che cotahno
ne. Ma ̱n ne, cuhn vo quendihchero vo ihyan.

16Tomás, ihyanmin chenta̱hco ihyan cheduche
ye “Cua̱hche” ne, ra̱hn ye ri ye ihyan apóstol
chena̱hn chahn:
―Cuhnvonduconchuhn, conduco voDihvovo,

andahre va che coh vo da̱ma nduco ye.
ADihvo vo Jesucristo che rendedevahn ye ihyan

iyehnsema ̱n, rendedetuhche ye tena ̱hnma ̱n
17Cuahn chenda ̱Dihvovoya̱nBetaniane, a cun

ro che quenun Lázaro chete ya ̱yan. 18 Betania ne,
nino nduco ya ̱n Jerusalén, ri tenduh o kilómetro
quenan ma̱hn, 19 ne a ̱ma ya̱hn sa ̱hn ndina̱n
yahn nación yahn Israel, chahn se chendihchero
se Marta ma ̱n, María ma ̱n, ca ̱va che neca ̱h se
vedechahtino ihyan, yahn che chih cahve ye.
20 Cuahn che checadino Marta che a nda̱ nino
Dihvo vo ne, cuahn ye quendi yune ye ihyan.
Numanahnmin ne, quenunMaría vah. 21Ura che
a ta̱hnnunMartaDihvo vone, ra̱hn ye ri ye ihyan:
―Dihvé, ndete che muhn quenan ne ro che chi

dito yahn cahvé ne, nde hua chih ye. 22Ate dehve
din yahn, te ndih ne, adecodehno che ca̱ca ne
Dendiohs ne, cuahnecun ye.

23Ra ̱hn Dihvo vo ri ye Marta:
―Quehve ne, ndaconan conan se.
24Ra ̱hnMarta ri ye Dihvo vo:
―Cua̱co che ndaconan conan ye, cuahn che

ntuche tena̱hn, ro che cuihno iyehnse.
25Tuhme ra̱hn Dihvo vo ri ye Marta:
―Che ntuche tena̱hn ma ̱n, che cuahtenan ye

vahchetero ma̱n ne, a u che rihquentiyón. Ihyan
che ritahno ye u ne, andahre coh ye ne, ntuche ye.
26Nducoya̱ca ihyancheritahnoyeune, huaconda

ye, te cuahtenan ye vahchetero cuahn da̱ma. ¿A
ritehne chemin ne?

27Ra ̱hnMarta ri ye Dihvo vo:
―Ta̱ca ̱ hua, Dihvé. Ritahnó. Namin ritahnó che

a ndih che Da̱ya Dendiohs ma ̱n, a ndih che a va
ca ̱de che chi nendedevahnne ihyan iyehnsema ̱n.

28Chihno ra̱hn Marta ne, cuahn ye ngua ye coh
yeMaría, ne ra̱hn ye deco deco ri ye ihyan:
―Nda ̱ Ihyan Ricuahn, ne rah ye di.
29Ndeta̱hno necuanMaría,ne cuahn ye na̱n che

quenun Dihvo vo. 30 Dihvo vo ne, ametah conda̱
ye viya ̱n, te quenan rino ye yune na ̱n che nta̱ca
Marta ihyan. 31 Sa̱hn ndina̱n chahn che chenan
se va ̱co María reneca ̱h se vedechahtino ihyan ne,
ndihchero se che aderano ye necuan ye cuahn ye,
ne cuahn se nduco ye. Ra̱hco se te cuahn ye na ̱n
ya ̱yan, cuaco ye ca ̱va cahve ye.

32Cuahn chenda ̱Maríana ̱nDihvo vone, chehn-
tihya ye, ne ra̱hn ye:
―Ndete che muhn quenan ne ro che chi dito

yahn cahvé ne, nde hua chih ye.
33Maríane, a̱ma raco ye. Namin sa ̱hn chahn ne,

raco se. Ndihchero Dihvo vo, ne a ̱ma chi nda̱che
ye. 34Tumerune ye ihyan chahn:
―¿Ti chihche nchuhn tena̱hnme ne?
Ra ̱hn ihyan chahn ri ye ihyan:
―Dihve nuhn, cuhn vo nduco ne, ndihchero ne.
35Namin chaco Dihvo vo. 36Tuhme ra̱hn a̱ma o

sa ̱hn chahn:
―Condihche nchuhn. A ndero ndi che a ̱ma

yahino ye tena̱hnme.
37Ta̱ma te o se ne, ra̱hn se:

―Ihyan tih ne, din ye che chi ro na ̱n sa̱hn na ̱n
ve me. ¿Tac̱a̱ che hua din ye che ndoyahn Lázaro,
ne hua chih ye?

Dihvo vo Jesucristo ne, ndedetuhche ye Lázaro
38 Dihvo vo ne, a̱ma chi nda ̱che ye, ne cuahn

nda̱ ye na ̱n ya̱yanme. Ya̱yanme ne, ndindah na ̱n
a ̱maya̱va, ne a ̱ma tu chahnondi chendevahyahn.
39Ra̱hn Dihvo vo:
―Cuehnevi nchuhn tu chende ya ̱yan. Cona ̱hne

ne.
Tuhme ra̱hnMarta ri ye Dihvo vo:
―Dihvé, co a ran tena̱hn, te a chihno cun ro che

chih ye.
40Ate ra̱hn Dihvo vo ri ye Marta:
―A rá̱hn rí di te ndete che ritehne ne, tumaca-

dine vederihquentiyon chahte yahn Dendiohs.
41 Tuhme chehnevi ihyan chahn tu me. Cheni-

hyon na ̱n Dihvo vo na ̱n ro, ne cova ̱h ye tuhca̱:
―Chidá, renté nundihve cuahn ndih yahn che

rihcovanneche revá̱h. 42Adevanó te cuahnda̱ma
che revá̱h ne, rihcovanne, ate tihca̱ rá̱hn ca ̱va che
ndah yahn ihyan che chenun ye muhn, ca ̱va che
cotahno ye che a ndih dechuh ne u.

43Chihno cova ̱h ye ne, ra̱hn ye a̱ma dito:
―Lázaro, ¡cuendiquendah ta̱n!
44Ndeta̱hno ntuche ihyan min, ndiquenda ̱h ye

chete ya ̱yan. Deva ndacotuma ye tino, nde ta̱h
nde ca̱h yema̱n, na ̱n yema̱n. Ra ̱hn Dihvo vo ri ye
ihyan chahn:
―Cuenta ̱hte nchuhn tino che ndacotuma ye.
Rente ca̱de sa̱hn ndina ̱n chahn che din se preso

Dihvo vo Jesucristo

45 Sa̱hn ndina̱n chahn che chahn se chinduco
se María cuahn che chih cahve ye ne, ndihchero
se vederihno che din Dihvo vo, ne a ̱ma ya ̱hn se
chitahno se ihyan. 46 Ate na ̱hn se ne, chahn se
chengo se sa̱hn fariseo yahn vederihno che din
ye, ndedetuhche ye Lázaro. 47 Tuhme ndo da̱ma
sa ̱hnfariseochahnma ̱n, chidocuya̱nndina̱nma ̱n,
nduco nducoya̱ca sa ̱hn ndina̱n yahn nación yahn
Israel, nte ca̱de se, ne ra̱hn se:
―¿Tac̱a ̱ din vo?, te ihyan min ne, a ̱ma redin

ye vederihno. 48 Ndete che ca ̱hcoma̱n vo che
quendi ye ne, nducoya̱ca ihyan cotahno ye ihyan,
ne dena ̱n chi sa̱hn ndina̱n yahn Roma, cuihno
ndahtera se ya̱co yuhn vo ma̱n, cuihno ca̱hno se
ihyan nación yuhn voma ̱n.

49 Ate Caifás, ihyan min che chidocuya ̱n che
tahque ndina̱n nduyo min ne, ra̱hn ye ri ye sa ̱hn
chahn:
―Nchuhn ne, nde hua devano ne. 50 Nde tah

hua retumacadino ne, te tahque nda̱hca̱ yuhn vo,
che coh a ̱ma no ihyan ca ̱va ihyan nación yuhn vo
yudomin ca che coh nducoya̱ca ye.

51 Caifás ne, ndiyu che ndedecadino ma ̱n ye
che tihca̱ ra̱hn ye. Nducote ihyan min ndina̱n ye
nduyo min ne, ca̱h Dendiohs, checadino ye, ne
chemin che ra̱hn ye che va che coh Dihvo vo Jesu-
cristo, ca ̱va che ndedevahn ye ihyan nación yahn
Israel ma ̱n, 52 nducoya̱ca ihyan yahn Dendiohs
che chenan ye muhn min numachahte iyehnse
ma ̱n. 53 Tihca ̱ chi, che nde ro min, chihco ca ̱de
sa ̱hn ndina̱n chahn che ca̱hno se Dihvo vo.

54Chemin che ametahquechica roDihvovova̱n
ihyan. Tahque ndah ye ne, chica ye esta̱do yahn

Judea, ne cuahn ye a̱ma cua̱n, nino ya̱hn na ̱n che
metah duhva, chihto a ̱ma ya ̱n che duche Efraín.
Min quenan ye nduco ihyan apóstol yahn ye.

55A cochi nino vihco ro yudo yahn ihyan nación
yahn Israel, ne a ̱ma ya ̱hn ihyan rica ye ya̱n va̱co
ye, rahn ye ya ̱n Jerusalén a ̱ma o ro numanahn
che metah cuana̱n vihco me, ca̱va che ndo dave
ye nduhca ̱ costumbre yahn ye. 56 Rinuhn ihyan
chahn Dihvo vo, ne a ̱ma retumarune vih ye ura
che chenun ye chete ya̱co:
―Nchuhn, a hua devano ne, ¿a chi ye vihco ne?
57 Sa̱hn fariseo ma̱n, chidocuya ̱n ndina̱n ma̱n

ne, a ndihquentiyon se che adecoduhno ihyan che
devano ye ti quenan Dihvo vo ne, ca ̱hma ye co ye
sa ̱hn, ca ̱va che din se preso ihyan.

12
A̱ma ihyan nda ̱hta ne, chacota̱hme ye nuneda̱n

ca̱h Dihvo vo Jesucristo
1Te a̱nrocarendachenda̱ royudome,necuahn

Dihvo vo ya̱n Betania, quendihchero ye Lázaro,
ihyanmin che ndedetuhche ye ihyan va ̱n tena̱hn.
2 Va̱co Lázaro din ihyan chahn a̱ma vihco ca ̱va
Dihvo vo, ne ca̱h ye, cheh vino ye. Marta ne, chi-
hnta ̱ve ye che cheh ihyan chahn, ne Lázaro ma ̱n,
Dihvo vo ma̱n, vate ye nduco ihyan chena̱hn na ̱n
mesa. 3Ura min nda ̱ María, nda ye tenduh ma ̱hn
litro nuneda̱n ndah, che duche nardo. Cheminne,
a ̱ma yahn chihve. Chacota ̱hme ye ca̱h Dihvo vo,
ne nedin cuma ye nduco yudo tin ye. Numacuahn
chetevah me quendihco chan da̱n. 4 Tuhme a ̱ma
sa ̱hn che ndi cuande se va̱n ihyan apóstol chahn,

che duche se Judas Iscariote, da̱ya Simón, sa ̱hn
min che va che ndihcue ndeh seDihvo vo ne, ra̱hn
se:

5―Nuneda ̱n tih ne, rigonun chihve tenduh ino
ciento tume diya̱hngua, ¿tac̱a ̱ che hua ndihcue
ta̱hn tih, nda ̱ca che conan te ihyan cheva̱h?

6 Judas ne, ndiyu che yahino se ihyan cheva̱h
che tihca̱ ra̱hn se, te yahn che duco se. Nducote
sa ̱hnmin ndi se tesorero va̱n ihyan apóstol chahn
ne, renda̱ca yune che reduco se. 7 Tuhme ra̱hn
Dihvo vo ri ye sa ̱hn:
―Hua ca̱hca tan che tihca ̱ redin te. Chehdenda̱

te nuneda̱n me u, ca ̱va che cuhndeyá̱n che conún
chete ya̱yan. 8 Ihyan cheva ̱h ne, cuahn da̱ma
chenun ye va ̱n nchuhn, ne co conan ne ihyan
cuahn che nahn ne. Ate u ne, hua cuahn da̱ma
conán nduco ne.

Rentuhno sa̱hn ndina̱n chahn ca̱va che ca̱hno se
Lázaro

9 A̱maya̱hn ihyannaciónyahn Israel, checadino
ye che ya ̱n Betania quenan Dihvo vo, ne cuahn ye
quendihchero ye ihyan. Namin nahn ndihchero
ye Lázaro, ihyan min che ndedetuhche Dihvo vo
ihyan va ̱n tena̱hn. 10 Tuhme ntuhno chidocuya̱n
ndina̱n chahn che namin nduco Lázaro ca ̱hno se
ihyan, 11 te a ca ̱va Lázaro che a ̱ma ya ̱hn ihyan
nación yahn Israel rihcoma ̱n ye sa ̱hn, ritahno ye
Dihvo vo.

Chenda̱ Dihvo vo Jesucristo ya̱n Jerusalén
12 A̱ma ya̱hn ihyan nda ̱ ye vihco ro yudo, ya̱n

Jerusalén. Chi dave ta̱ma ro me ne, checadino ye
che va che nda̱ Dihvo vo. 13Tuhme chihca ye iyon,
quenda ye, ne cuahn ye quendi yune ye Dihvo vo.

Cuahn che ta̱hn nun ye ihyan ne, chenda ̱ ye viya̱n
rah yeno ye:
―¡Ndeva vo yavena ̱n Dihvo vo Dendiohs! ¡Ndeva

vo yavena ̱n ihyan cuh che dechuh ye! ¡Ndeva vo
yavena̱n ihyan cuh che Rey yahn nación yuhn vo
Israel!

14Dihvo vo ne, nda̱ca ye a ̱ma burro lihn, quen-
dudoye ite, te andirunna ̱nNdudoyahnDendiohs
tuhca̱:
15Nchuhn ihyan ya ̱n Jerusalén, hua dehva ra̱hco

ne.
Condihche ne. Cochi Rey yahn ne,
quendudo ye a ̱ma burro lihn.

16 Ro mena̱n ne, hua chenahn ihyan apóstol
yahndehtenduhche tuhchan, ateadivecuahnche
acona̱hnDihvovovahcheterone, tuhmechenahn
ye che nducuahn che chahno chi Dihvo vo ne, a
ndirun yahn na ̱n Ndudo yahn Dendiohs.

17 Ihyan che ndihchero ye vederihno che din
Dihvo vo, ndedetuhche ye Lázaro va ̱n tena ̱hn ne,
rente ye yahn. 18Chahn ino ihyanyahnvederihno
me, ne chemin che a ̱ma ya̱hn ye chahn ye chendi
yune ye Dihvo vo. 19 Tuhme rente sa ̱hn fariseo
chahn va̱nma ̱n se nduco vih:
―Condihchenchuhn. Achihnonanyahnntiyon

yuhn vo, te nducoya̱ca ihyan ne, a chinduco ye
ihyan ca ̱h.

A̱ma o sa̱hn nación yahn Grecia ne, nahn ndi-
hchero se Dihvo vo Jesucristo

20 Va̱n ihyan che chahn ye vihco min ya̱n
Jerusalén, ndeva ye yavena̱n Dendiohs ne, nduco
neve sa ̱hn nación yahn Grecia. 21 Sa̱hn chahn ne,
chahn nda̱ se na ̱n a̱ma ihyan ya ̱n Betsaida, esta ̱do

yahn Galilea, duche ye Felipe, ne ra̱hn se ri se
ihyan:
―Codin ne favor, ne quenda ne nuhn na ̱n Jesús,

te nahn ndihchero nuhn ihyan.
22Felipe ne, chahn ye ra̱hn ye nduco Andrés, ne

cuahnnduhcheoye, ya ̱hveyeDihvovo. 23Tuhme
ra̱hn Dihvo vo ri ye ihyan chahn:
―U che rinducó nducoya̱ca ihyan ne, ade-

codehno ura ná ̱hn vahchetero. 24 Cua ̱co rá̱hn rí
nchuhn te ca ̱va che co yahn a ̱ma ndute trigo, ndo
ndeh ne, va che cuehche ndiya ̱hn. Ndete che
hua cuehche ne, hua co ndeh. 25 Ihyan che nahn
ndedevahn ma̱n ye ihyan ne, denda ye ihyan.
Ate ihyan che rihco menda̱hn ye ihyan muhn
iyehnsene, cuahtenanyevahcheteronumacuahn
ro. 26Duh ihyan che nahn din ye ntiyon yáhn ne,
va che ca̱hco da ̱ma ino ye conduco ye u. Ihyan che
redin yentiyon yáhnne, cuahtenan ye vahchetero
nducó, ne din Chidá che quenda ̱h yavena̱n ye.

Ra̱hn Dihvo vo Jesucristo te va che ca̱hno se
ihyan

27 ’Ma ̱n ne, a ̱ma rá̱n. Ate ndotenan che ca ̱hmá
có Chidá che ndedevahn ye u, cahnevi ye che va
che chuhríhn ne, tahque ndah ca̱hco da ̱ma inó, te
a ca ̱va che chuhríhn che cochí. 28 Chidá, ca ̱hmá
có ihyan: “Vá vedeyeno che dináhn nducuahn
che chihquentiyonne, ca ̱va chequenda̱hyavena̱n
ne.”
Tuhme chenun a̱ma ndudo che chica

vahchetero, che ra̱hn:
―A dín che quenda ̱h yavená ̱n. Ma ̱n ne, dín che

quenda̱h yavená̱n ta̱ma yune.

29Chihnevan ihyan che chenunyemin, nena ̱hn
ye ne, ra̱hn ye che chine da ̱ve. Na̱hn tun ye
ne, ra̱hn ye te co a ̱ma ángel ya̱hve ye Dihvo vo.
30Tuhme ra̱hn Dihvo vo ri ye ihyan chahn:
―Ndudo che chihnevannchuhnne, a ca̱vama̱n

ne, ndiyu ca ̱va u. 31 A nda̱ ura che cuhnde ca ̱de
yahn ihyan iyehnse, ne chundah, sa ̱hn min che
rihquentiyon se iyehnse ne, nda ̱hco ndiya Den-
diohs sa̱hn. 32 Cuedevano nchuhn te cuahn che
conan yá̱h, dín che cotahno ihyan numachahte
iyehnse u.

33 Che tihca̱ ra̱hn ye ne, ra̱hn ye nduhca̱ che va
che coh ye. 34Ra ̱hn ihyan chahn ri ye ihyan:
―A devano nuhn te na̱n Ndudo yahn Dendiohs

ne, a ndirun che ihyan che a va ca ̱de che chi
ye ndedevahn ye ihyan iyehnse ne, hua nda̱ ro
che cuihno vederihquentiyon yahn ye. ¿Tac̱a ̱ che
ra̱hnnechendihcherinduconenducoya̱ca ihyan,
conan ya̱h ne? ¿Duh ndih tuhme ne?

35Tuhme ra̱hn Dihvo vo ri ye ihyan chahn:
―Conan cá te neve ro nduco nchuhn, cacuáhn

nchuhn. Cuihcovan ne ndudo yáhn, ca ̱va che
runeca̱de cuahtechica ne, ne co ndevahn ne, te
ihyan che hua runeca̱de vatechica ye ne, nde hua
devano ye ti nda̱ ti tuno ye. 36Cuitahno nchuhn u,
numanahn che quenán nduco ne, ca̱va che co ne
ihyan runeca ̱de.
Chihnora̱hnDihvovocheminne, chihcoma̱nye

ihyan chahn, ne cuahn ye.

Deh cuande che hua ritahno ihyan nación yahn
Israel Dihvo vo Jesucristo

37 Andahre a ̱ma din Dihvo vo vederihno va̱n
ihyan chahn ne, hua chitahno ye ihyan. 38 Hua
chitahno ye, te va che conahn nduco ye, nduhca̱
che dirun ihyan profeta Isaías tuhca̱:
Dihvé, neve cuahn ra ihyan che ritahno ye ndudo

che rahndudo nuhn.
Neve cuahn ra ihyan che tumacadino ye vederi-

hquentiyon yahn ne.
39 Tihca̱ chi che hua chi chitahno ihyan chahn.
Namin dirun ihyan profeta Isaías tuhca̱:
40 Dendiohs ne, deche ye ndutina ̱n ihyan chahn

ma̱n, din cheche ye chedave yahn yema ̱n,
ca ̱va che hua nchana̱n ye ma̱n, hua conahn ye

ma̱n,
ne hua cotahno ye Dihvo vo, ndevahn ye.
41 Tihca ̱ dirun ihyan profeta Isaías yahn veder-
ihquentiyon chahte yahn Dihvo vo, te chinahn
a ̱ma vederihno nduco ye, ndihchero ye vederi-
hquentiyonmin.

42 Andahre tihca̱ ne, a ̱ma ya̱hn ihyan nación
yahn Israel chitahno ye Dihvo vo. Nde sa ̱hn nd-
ina ̱n chahn, chitahno neve se. Ate hua chihco ro
se che ritahno se ihyan, yahn che va ̱h se che cah-
nevi sa ̱hn fariseo chahn vederihquentiyon yahn
se chete ya̱co. 43 Hua chihco ro se che ritahno
se Dihvo vo, te tahque renan ino se che quenda̱h
yavena̱n se na ̱n ihyan iyehnse che co na ̱n Den-
diohs.

Ihyan che hua rihcovan ye ndudo yahnDihvo vo
Jesucristo ne, va che conda ye

44 A̱ma yune cuahn che rahndudo Dihvo vo ne,
a ̱ma dito ra̱hn ye:

―Ihyan che ritahno ye u ne, namin ritahno
ye Dendiohs Chida, ihyan min che dechuh ye u.
45 Ihyan che rendihche ye u ne, retumacadino
ye ta̱ca ̱ ihyan min. 46 U ne, ndá ̱ muhn iyehnse,
ricuáhn Ndudo yahn Dendiohs, ca ̱va che ihyan
che cotahno ye u ne, ndevahn ye, ne runeca̱de
cuahtenanye. 47Ate ihyan che rihnevanyendudo
yáhn, ne hua redinahn ye ne, ndiyu che nahnmá̱n
che dín castigo ihyan, te ndá̱ ca̱va che ndedeváhn
ihyan iyehnse, ndiyudema ̱nchedín castigo ihyan.
48 Ihyan che raconda̱h veda̱me ye u, ne hua ri-
hcovan ye ndudo yáhn ne, va che co ye castigo
ro che cuihno iyehnse, tunoca che hua dinahn ye
ndudo che ricuáhn. 49 Tihca ̱, te Dendiohs Chida,
ihyan min che dechuh ye u ne, a ndudo che ri-
hquentiyonye che rentéma ̱n, che rahndudóma ̱n,
ndiyu dehtenduh che ri yeno má ̱n. 50A devanó te
che rihquentiyon Chidá ne, che cuahtenan ihyan
vahchetero cuahn da ̱ma. Chemin che rahndudó
nduhca̱ che rihquentiyon ye u.

13
Dihvovo Jesucristone, na̱no ye ca̱h ihyanapóstol

yahn ye
1 Cuahn che a ta̱ma ro ra renda che cuana̱n

vihco ro yudo me ne, nducote a devano Dihvo vo
che a nda ̱ ro che nda̱ca ye iyehnse, ne na ̱hn ye
na ̱n Dendiohs Chida ne, chihco ro ye nduhca̱ che
a ̱ma yahino ye ihyan yahn ye. 2-4 Chundah ne, a
ndemena ̱nca̱hnnun se chete chedaveyahn Judas
Iscariote, da̱ya Simón, nduhca̱ che ndihcue ndeh
seDihvovo. NducoteDihvovone, a devanoye che

a ma̱n Dendiohs Chida nda̱hco ye nducuahn ved-
erihquentiyon ta̱hyema̱n, na ̱n ihyanminchicaye
ma ̱n, min na ̱hn ye ma ̱n ne, ura che chihno cheh
vino ye nduco ihyan apóstol yahn ye ne, necuan
ye na ̱n mesa. Chehnevi ye tino tu che quenun ye,
ne cheta̱h ye a ̱ma toalla, chacondihco ye yutora̱n
ye. 5Namin cheta ̱h ye cu che rena ̱no nun ye ta̱h
ye, ne chih ye nune. Tuhme cana ̱n rena ̱no ye ca ̱h
ihyan apóstol yahn ye, ne renedin cuma ye nduco
toalla me.

6Cuahnchenda̱ yena ̱nvaSimónPedro ca ̱vache
na ̱no ye ca ̱h ye ne, ra̱hn ihyanmin ri ye ihyan:
―Dihvé, ¿tac̱a ̱ che ndih na ̱no ne cá̱h ne?
7Ndahconan Dihvo vo, ne ra̱hn ye ri ye ihyan:
―Ma ̱n ne, hua renehn deh conahn che tihca̱

redín, ate adive ne, conehn.
8Ate ra̱hn Simón Pedro ri ye Dihvo vo:
―U ne, hua nda̱ ro che na ̱no ne cá̱h.
Ra ̱hn Dihvo vo ri ye ihyan:
―Ndete che hua na ̱nó cah ne, ametah din

cuandé di va ̱n ihyan yáhn.
9Ra̱hn Simón Pedro ri ye Dihvo vo:
―Dihvé, ndete che tihca̱ ne, cona ̱no ne ndiyu

dema ̱n cá̱h, te namin cona ̱no ne tá̱hma̱n, tínma ̱n.
10Ate ra̱hn Dihvo vo ri ye ihyan:
―Ihyan che a dave ye ne, a de ca ̱h ye rendote-

nan che ntu. Nchuhn ne, a dave ne, andahre hua
nducoya̱ca ne.

11Ra̱hn ye te hua dave nducoya̱ca ihyan chahn,
yahn che a devano ye te a̱ma cha sa ̱hn che chi
cuande se va ̱n ihyan chahn ndihcue ndeh se
ihyan.

12 Chihno na ̱no Dihvo vo ca̱h ihyan chahn ne,
ndonun ye tino tu yahn ye, ne ndaconan chihnde
ye na̱nmesa. Tuhme ra̱hn ye ri ye ihyan chahn:
―¿A chenahnnchuhndeh conahn chena ̱nó ca ̱h

ne? Ca̱hmá có nchuhn deh conahn che tihca̱ na ̱nó
ca ̱hne. 13Nchuhnne, renevahnecunneu, ra̱hnne
te a u che Dihve ne ma̱n, Ihyan Ricuahn yahn ne
ma ̱n,necua̱cochera̱hnne. 14Cuacuandenchuhn.
AndahreucheDihvenema̱n, IhyanRicuahnyahn
ne ma ̱n, ate na ̱nó ca ̱h ne. Tihca ̱ quenan cuma
che din yahino a ̱ma ta̱ma ne vih, na ̱no ne ca ̱h
vih. 15 Chihcó ejemplo cuh ca̱va che quendi ne.
16 Cua ̱co rá̱hn rí nchuhn te nde a ̱ma mozo hua
tahque chahte vederihquentiyon yahn se che co
patrón yahn se. Namin nde a ̱ma sa̱hn che rahn
ntiyonhua tahquechahtevederihquentiyonyahn
se che co ihyanche redechuhye sa ̱hn. 17Ndete che
chenahn nchuhn yahn ejemplo che chihcó yahn
ne, ne dinahn ne ne, a ̱ma ndah ro yahn ne.

18 ’Che tuhca̱ rá̱hn ne, hua ca̱va nducoya̱ca
nchuhn. U ne, ndiyu che hua tumacadinó duh
nduh nchuhn che tenda ̱hnún nchuhn, ate va che
conahnNdudoyahnDendiohscheandirun tuhca̱:
“Sa̱hn che da ̱ma reh da ̱ma rih se nducó ne, sa ̱hn
min che din ta̱n se nducó.” 19 Rá̱hn rí nchuhn
ndudo cuh ma̱n che ametah conahn, ca̱va che
cuahn che a conahn ne, cotahno ne te a u che a va
ca ̱de che chí ndedeváhn ihyan iyehnse. 20 Cua̱co
rá̱hn rí nchuhn te adecoduhno ihyan che nevah-
necun ye ihyan che dechúh ihyan ne, a u renevah-
necun ye. Me ihyan che renevahnecun ye u ne,
renevahnecun ye Dendiohs Chida, ihyan min che
dechuh ye u.

Dihvovo Jesucristone, ra̱hn cua̱co ye te Judas va
che ndihcue ndeh se ihyan

21Chihno ra̱hnDihvovo cheminne, a ̱machi ra̱n
ye, ne ra̱hn cua̱co ye:
―Cua̱co rá̱hn rí nchuhn te a̱ma cha nchuhn

ndihcue ndeh ne u.
22 Ihyan apóstol chahn ne, a ndere rendihche-

nun ye na ̱n vih, rendedecadino ye duh yahn che
ra̱hn Dihvo vo. 23 A ̱ma ihyan apóstol che a ̱ma
yahino Dihvo vo ihyan ne, da ̱ma va ye nduco
vih. 24 Din ta̱h Simón Pedro yahn ye, ca ̱va che
tumerune ye Dihvo vo duh yahn che ra̱hn ye.
25 Tuhme cuahn nda̱ ca ye na ̱n Dihvo vo, ne
tumerune ye ihyan:
―Dihvé, ¿duh yahn che ra ̱hn ne ne?
26Ndahconan Dihvo vo, ne ra̱hn ye ri ye ihyan:
―Deca ̱hndáa ̱mandi pa̱n, ne sa ̱hnche cá ̱h, cheh

se ne, a sa̱hnmin.
Tuhme deca̱hnda Dihvo vo a ̱mandi pa̱n, ne ca ̱h

ye, cheh Judas Iscariote, da̱ya Simón. 27Ndeta ̱hno
che cheta ̱h Judas pa̱n me ne, quenun chundah
chete chedave yahn se. Tuhme ra̱hn Dihvo vo ri
ye sa̱hn:
―Cha che ndihque che din ne, codin no

ndeta ̱hno.
28Nde a̱ma ihyan che vate ye na ̱nmesa ne, hua

chenahn ye deh cuande che tihca̱ ra̱hn Dihvo vo
ri ye Judas. 29 Nducote sa ̱hn min ndi se tesorero
yahn ihyan chahn ne, chemin che na̱hn ye ne,
ndedecadino ye, te co ra̱hn Dihvo vo nduco se che
cua se dehtenduh che nahn yahn vihco, o che ca ̱h
se tume ihyan cheva̱h. 30 Ura min ne, a man, ne

cuahn che chihno cheh Judas pa̱nmene, quenda̱h
vah se cuahn se.

A̱ma vederihquentiyon ra
31 Cuahn che a chuh Judas cuahn se ne, ra̱hn

Dihvo vo:
―Ma ̱n ne, u che rinducó nducoya̱ca ihyan

ne, na ̱n dehtenduh che cuahno có ne, cuhnde
ro vederihquentiyon chahte yáhn. Namin cuh-
nde ro vederihquentiyon chahte yahn Dendiohs.
32Nducote u che rinducó nducoya̱ca ihyan, ca ̱hco
ró vederihquentiyon chahte yahn Dendiohs ne,
namin Dendiohs ne, ca ̱hco ro ye vederihquen-
tiyon chahte yáhn, ne a nun cuahn ca̱hco ro ye.
33 Da̱yá che yahinó nchuhn, a te neve ro ra che
quenán nduco ne. Nchuhn ne, nuhn ne u, ate
anduhneca̱ che rá̱hn nduco sa̱hn ndina̱n chahn
ne, tihca̱ rá̱hn nduco ne ma ̱n, te na ̱n che ná ̱hn
ne, hua co ca ̱hn ne quenuhn ne u. 34 Ca̱hcó a ̱ma
vederihquentiyon ra ca̱va nchuhn. Chemin ne,
che din yahino a ̱ma ta̱ma ne vih, nduhca̱ che
yahinomá̱n nchuhn. 35Ndete che din yahino a ̱ma
ta̱ma ne vih ne, tumacadino nducoya̱ca ihyan che
ritahno ne u.

Ra̱hnDihvo vo Jesucristo te ca̱hma Pedro te hua
rendihche ye ihyan

36 Simón Pedro ne, tumerune ye Dihvo vo:
―Dihvé, ¿ti che na̱hn ne ne?
Ndahconan Dihvo vo, ne ra̱hn ye ri ye ihyan:
―Na ̱n chená ̱hnne, hua co condoqueuma̱n, ate

adive ne, condoque u.
37Tuhme ra̱hn Pedro ri ye ihyan:

―Dihvé, ¿dehco che hua co conducó ndih ma ̱n?,
te nde vá vedeyeno che ca ̱hco mendá̱hn u, an-
dahre ca̱hno ihyan u ca ̱va ne.

38Ate ra̱hn Dihvo vo ri ye ihyan:
―Ndere rahn che ve vedeyeno che ca ̱hco men-

dahn di, ca ̱va u. Cua ̱co rá ̱hn rí di te numanahn
che metah cuah tuh ne, cahme ino yune te hua
rendihche u.

14
Atena̱n che cotahno ihyan Dihvo vo Jesucristo

che co cuahtenan ye na̱n Dendiohs Chida
1 ’Hua ndeh ndedecadino nchuhn. Codin

chahtino ne Dendiohs. Namin codin chahtino ne
u. 2 Va̱co Chidá ne, a ̱ma va na ̱n che cuahtenan
ihyan. Ndete che hua tihca̱ ne, a ra̱hn cá rí
nchuhn. Cá̱hn ca ̱hcoyá̱n na ̱n che cuahtenan ne.
3 Cuahn che a cháhn chihcoyá̱n na ̱n che cuahte-
nan nchuhn ne, chi tún ndichecuá nchuhn ca ̱va
che cuahtenan ne da ̱ma nducó na̱n che conán.
4Nchuhnne, adevanone tiná ̱hn. Naminadevano
ne ta̱ca ̱ tuno nemin.

5Ra̱hn Tomás ri ye Dihvo vo:
―Dihvé, nducote hua devano nuhn ti che na ̱hn

ne ne, nde hua codevano nuhn ta̱ca̱ che co tuno
nuhnmin.

6Ra̱hn Dihvo vo ri ye ihyan:
―A u che retihyon yuné ihyan, a u che ricuáhn

ndudo cua̱co, a u che rendedeváhn ihyan. Atena̱n
ca ̱va u che co cuahtenan ihyan na ̱n Dendiohs
Chida. 7 Ndete che a tumacadino nchuhn yahn
vederihquentiyon che quenan cumá ne, namin

tumacadino ne duh che Chidá. Ma ̱n ne, a tu-
macadinoneduhcheChidá, anduhneca̱ ndete che
a ndihchero ne ihyan.

8Tuhme ra ̱hn Felipe ri ye Dihvo vo:
―Dihvé, codin ne che co ndihchero nuhn Den-

diohs Chida, ne nduco chemin ne, a cochahtino
nuhn.

9Ndahconan Dihvo vo, ne ra̱hn ye:
―Felipe, ametah ro che rinducó nchuhn, me

¿tac̱a̱ che hua retumacadine yahn vederihquen-
tiyon yáhn? Ihyan che rendihchero ye u ne, an-
duhneca̱ ndete che rendihchero Dendiohs Chida.
Ametah deh cuande che caque u che dín che ndi-
hcheronchuhn ihyan. 10Che tihca̱ rahnne, rihque
ro che hua devene che u ne, rinducó Chidá, ne
rinducoma ̱n ye u. Ndudo che ricuáhn nchuhn ne,
ndiyu che cuande yahn má ̱n, te che cuande yahn
Chidá. A ihyanmin che rinduco ye u, redin ye che
rinahn ntiyon yahn ye. 11 Cuitahno nchuhn che
u ne, rinducó Chidá, ne ma̱n ye rinduco ye u. Me
ndete che hua co cotahno ne chemin che dendudo
renté nduco ne ne, cuitahno ne yahn vederihno
che redín. 12 Cua ̱co rá̱hn rí nchuhn te ihyan che
ritahno ye u ne, namin din ye vederihno nduhca̱
che redín, nde vederihno che tahque rahte din ye.
Tihca ̱, te u ne, ná ̱hn na̱n Dendiohs Chida, 13 ne
nducuahn che ca̱ca nchuhn ihyan che cuande
yáhn ne, u che Da̱ya ye ne, dín che conahn nduco
ne, ca ̱hco ró che a ̱ma chahte vederihquentiyon
yahn ye. 14 U dín che conahn nduco nchuhn
adecodehno che ca̱ca ne che cuande yáhn.

Ra̱hn Dihvo vo Jesucristo che dechuh ye Vaco
Ndah yahn Dendiohs

15 ’Ndete che yahino nchuhn u ne, codinahn ne
che rihquentiyón. 16Nducote va chená ̱hnne, ca ̱cá
favorChidá,nedechuhyeVacoNdahyahnye con-
duco nchuhn cuahn da ̱ma, nda ̱ca vedechahtino
yahn ne. A Vaco Ndah yahn ye redin che renahn
ihyan cha che cua̱co. 17 Ihyan nunde ne, hua co
conduco Vaco Ndah yahn Dendiohs ihyan, te hua
retumacadino ye vederihquentiyon yahn. Ate
nchuhn ne, retumacadino ne, te rinduco Vaco ye
nchuhn, ne conun nchuhn cuahn da̱ma. 18 Hua
a ̱ma yune ca ̱hcomá̱n nchuhn, te ndaconan con-
ducó nchuhn. 19 Cuihno neve ro ne, ametah nda-
conan ndihchero ihyan iyehnse u, ate nchuhn ne,
tumacadino ne che quendí conducó nchuhn, ne
cuahtenan ne vahchetero, te u ne, vá ca̱va ne.
20 Tuhme tumacadino ne te u ne, rinducó Chidá.
Me nchuhn ne, ndichahtino ne u, ne rinducó
nchuhn. 21 Ihyan che renahn ye, ne redinahn ye
che rihquentiyón ne, rihco ro ye che yahino ye
u. Chidá ne, yahino ye ihyan che yahino ye u, ne
namin u ne, yahinó ihyan, ne rinducó ihyan.

22 A̱ma ihyan apóstol che duche ye Judas, ndiyu
Judas Iscariote ne, tumerune ye Dihvo vo:
―Dihvé, ¿dehco che ra̱hn ne che conduco ne

nuhn, ne hua conduco ne ihyan iyehnse ne?
23Ndahconan Dihvo vo, ne ra̱hn ye ri ye ihyan:
―Ihyan che yahino ye u ne, redinahn ye che ri-

hquentiyón. Ihyan chahn ne, yahino Chidá ihyan
ma ̱n, rinduco ye ihyanma̱n. Namin u ne, rinducó
ihyan. 24 Ihyan che hua yahino ye u ne, hua
redinahnye che rihquentiyón. Ndudo che ricuáhn
nchuhn ne, a ndudo yahn Chidá, ihyan min che
dechuh ye u, ndiyu ndudo yahnmá̱n.

25 ’Rete cuandé nchuhn nducuahn ndudo
che tuhchan numanahn che quenan cá nduco
ne. 26 Ava̱ne ne, Vaco Ndah yahn Dendiohs,
che dechuh ye che cuande yáhn, ca ̱va che nte
vedechahtino nchuhn ma ̱n, conan nchuhn ma̱n
ne, din che conahn nchuhn nducuahn ma ̱n,
ntihyon ya̱n nducuahn che te cuandé nchuhn
ma ̱n.

27 ’Ma ̱n ne, Dendiohs conduco ye nchuhn. Dín
che a̱ma nda̱hca̱ cuahtenan ne, cuahte dihn che-
dave yahn ne, ne chemin ne, hua co din nde a ̱ma
ihyan iyehnse. Hua ndeh ndedecadino nchuhn,
nde huane dihya ne co. 28 A chihnevan nchuhn
che rá̱hn rí nchuhn che ná̱hn, ne ndaconán
conducó nchuhn. Ndete che cua̱co che yahino
nchuhn u ne, nde tuno chi yeno ne che rá̱hn rí
nchuhn che ná ̱hn na̱n Chidá, te Ihyan min ne,
tahque chahte vederihquentiyon yahn ye che co
u. 29Andema̱nnorá̱hnrínchuhn, ca ̱vachecuahn
che a conahn ne, cotahno ne che a na̱n ihyanmin
che ná ̱hn.

30 ’Ametah tuno ura yáhn che quendi cá te
cuandé nchuhn, te a cochi nino ura che conahn
che nahn chundah, sa ̱hnmin che rihquentiyon se
iyehnse cuh. Sa̱hn min ne, metah nde a ̱ma ved-
erihquentiyon yahn se ná ̱n, 31 ate cuahnecún che
conahn nduhca̱ che nahn se, ca ̱va che codevano
ihyan iyehnse che yahinó Chidá, ne redináhn che
rihquentiyon ye. Ma ̱n ne, ca ̱co vo muhn, cuhn vo
nduco nchuhn.

15
Ejemplo yahn dihyo uva

1 ’U ne, anduhneca̱ dihyo uva ndah. Me Chidá
ne, anduhneca̱ ihyan che redin ye cuda ̱do dihyo
uva. 2 Dune dihyo uva che hua ri yahn ne, rihca
ye. Ate dune che ri yahn ne, rihca ndudo ye ma ̱n,
renedin dave ye ma̱n, ca̱va che tahque co yahn.
Anduhneca̱ ndete che tihca̱ redin Chidá nduco
ihyan che ritahno ye u. 3Nchuhn ne, anduhneca̱
dihyo uva che a nedin davé, tihchan ne, yahn che
a chicuáhn nchuhn. 4Cuiquendi ne cochahtino ne
u, ne u ne, quendí nda cuandé nchuhn. Ndete che
nda riya a ̱madune dihyo uva ne, ametah co yahn,
te ametah nda na ̱n duto. Cuihco nchuhn cuda ̱do
ca ̱va che hua cuahno co ne tihca̱. Ndete che hua
quendi ne cochahtino ne u ne, co ne nduhca̱ dune
dihyo uva che a metah ri ndute yahn, yahn che
ametah nda na ̱n duto.

5 ’U ne, anduhneca̱ duto dihyo uva. Me nchuhn
ne, anduhneca̱ dune. Nchuhn che nda cuandé
nchuhn, ne ndete che quendi ne cochahtino ne
u ne, co ne nduhca ̱ dune dihyo uva che a ̱ma ri
yahn. Ate che tin dema ̱n nchuhn ne, hua dehva
co din ne, te hua ndichahtino ne u. 6Duh nchuhn
che hua cochahtino ne u ne, cuaconda ̱h veda ̱mé
nchuhn, co ne nduhca ̱ a̱ma dune dihyo uva che
a nta̱h. Dune chemin chan ne, retih, ne renedin
da̱ma ihyan rihquiya̱hn ye.

7 ’Ndete che quendi nchuhn cochahtino ne u
ma ̱n, quendi ne dinahn ne che a chicuáhnnchuhn
ma ̱n ne, cuica ne deh che nahn ne, ne conahn
nduco ne. 8 Chidá ne, riquenda̱h yavena̱n ye
cuahn che a ̱ma nda̱hca ̱ redin nchuhn ntiyon.
Nduco tihca̱ ne, rihco ro ne che numa cua ̱co rin-
duco ne u. 9 Nduhca̱ che yahino Chidá u ne,

tihca̱ yahinó nchuhn. Cuiquendi ne, cochahtino
ne u, ne quendí din yahinó nchuhn. 10 U ne,
redináhnvederihquentiyon yahnChidá,ne cuahn
da̱ma yahino ye u. Namin nchuhn ne, ndete che
dinahnnecherihquentiyónne, quendídinyahinó
nchuhn.

11 ’Tihca ̱ ricuáhn nchuhn ca̱va che a ̱ma co yeno
ne nduhca̱ che yeno má̱n. 12 Vederihquentiyon
yáhn ca ̱va nchuhn ne, che din yahino a ̱ma
ta̱ma ne vih nduhca̱ che yahino má̱n nchuhn.
13 Vedeyahino che tahque chahte che co
cuahtenan cuma ihyan ne, che ca ̱hco menda̱hn
ye ihyan coh ye, ndedevahn ye amigo yahn ye.
14 Nchuhn ne, amigo yáhn nchuhn, ndete che
dinahn ne che rihquentiyón nchuhn. 15 Ihyan ne,
hua reneca ̱h cuande ye mozo yahn ye dehtenduh
che redin ye. Ate nchuhn ne, amigo yáhn nchuhn.
Hua rinó nchuhn nduhca̱ mozo yáhn, ne chemin
che chicuáhn nchuhn nducuahn che te cuande
Chidá u. 16Ndiyu nchuhn che tenda ̱hnun ne u. A
má ̱n che tenda̱hnún nchuhn, ne chihquentiyón
nchuhn che din ne ntiyon yáhn, ntiyon min che
cochihve numacuahn ro. Nduco tihca̱ ne, din
Chidá che conahn nduco ne, nducuahn che ca ̱ca
ne ihyan che cuande yáhn. 17Ma ̱n ne, ndaconan
rihquentiyón nchuhn che din yahino a̱ma ta̱ma
ne vih.

Ihyan iyehnse ne, rendihche ta ̱n ye Dihvo vo
Jesucristoma ̱n, ihyan yahn yema ̱n

18 ’Nchuhn ne, a devano ne che din ta̱n ihyan
iyehnse nducó. Chemin che nde hua ca̱hn ino
ne cuahn che din ta̱n ye nduco ne. 19 Nchuhn
ne, hua da̱ma ri ne nduco ihyan nunde. Chemin

che hua yahino ye nchuhn nduhca̱ che yahino ye
combiero yahn ye. U ne, a tenda̱hnúnnchuhn va̱n
ye, ne redin ta̱n ye nduco ne, yahn che ametah
da̱ma ri ne nduco ye. 20 Cueneca ̱hco nchuhn
ndudo che a rá̱hn rí nchuhn tuhca̱: “Nde a ̱ma
mozo yahn ihyan ne, hua tahque yudo se che
co ma ̱n ye.” Ihyan che redin ta̱n ye nducó ne,
namin din ta̱n ye nduco nchuhn. Me ihyan che
redinahn ye yahn ndudo che ricuáhn ne, namin
nevahnecun ye ndudo che cacuahn nchuhn. 21Va
che chuhrihn nchuhn nducuahn vedeta ̱n yahn
ihyan, yahncherinduconeu. Din ta̱nyenducone,
te hua rendihche ye Chidá, ihyanmin che dechuh
ye u.

22 ’Nducote ndá̱, chicuáhn ihyan, ne hua chi-
tahno ye ne, chemin che tahque chihta nunde
yahn ye, nde na ̱n che ca̱hma ye metah. 23 Ihyan
che hua ri rendihche ye u ne, namin hua ri rendi-
hche ye Chidá. 24 Vederihno che nde a̱ma ihyan
hua nedin ye ne, dín va̱n ye, ate nde nduco nduh
ne, rendihche ta̱n ye u ma ̱n, rendihche ta̱n ye
Chidá ma ̱n, ne chemin che nde tahque chihta
nunde yahn ye. 25 Tihca ̱ va che co ca ̱va che
conahnndudoyahnDendiohs cheandirun tuhca̱:
“Andahre nde a ̱manunde yáhnmetah, ate din ta ̱n
ihyan nducó.”

26 ’A Vaco Ndah yahn Dendiohs che rete
vedechahtino nchuhn ma̱n, che rete duto ndudo
yahn ndudo ndah yahn ye ma̱n. Dechúh, ne
cuahn che nda̱ ne, te duto ndudo yahn ndudo
yáhn. 27 Namin nchuhn ne, ca̱h ne duto ndudo
yahn ndudo yáhn, te chinduco ne u nde ro che
cana ̱n ntiyon yáhn.

16
1 ’Rete cuandé nchuhn yahn dehtenduh che

cuahnocone, ca ̱va chehuanda̱cada̱mane. 2Sa ̱hn
ta̱n chahn ne, ndetenda̱h se nchuhn chete ya ̱co,
ne nda̱ ura che adecoduhno sa ̱hn che ca ̱hno se
nchuhn ne, nde tuno ndedecadino se che a ntiyon
yahn Dendiohs che redin se. 3 Tihca ̱ din se, te
hua rendihche se Chidá ma̱n, u ma ̱n. 4 Cuahn
che nda̱ ura che conahn nduco nchuhn tihca̱ ne,
cueneca̱hco ne te a rá̱hn rí nchuhn.

Vederihquentiyon yahn Vaco Ndah yahn Den-
diohs
’Ro mena̱n ne, hua te cuandé nchuhn yahn

ndudo cuh, yahn che quenan cá muhn iyehnse
nduco ne. 5 Ate ma̱n ne, ná ̱hn na ̱n Ihyan che
dechuhyeu, nendea ̱manchuhnhua retumarune
neu ti chená ̱hn. 6Tahquendahne, a ̱machi ra̱nne
che tihca̱ rá̱hn nduco ne. 7Ra̱hn cua̱có rí nchuhn
te ta̱hquendah ca ̱vane chená ̱hn, te atena ̱nnduco
tihca̱ co dechúh Vaco Ndah Yahn Dendiohs, nte
vedechahtino nchuhn. 8 Cuahn che nda̱ ne, din
che conahn ihyan che chendihco ye nunde ma ̱n,
din che conahn ye che runeca̱de u ma̱n, din che
conahn ye che Dendiohs ne, techeca̱de ye yahn
ye, din ye castigo ihyan ma̱n. 9 Conahn ye che
chendihco ye nunde yahn che hua ritahno ye u.
10 Conahn ye che runeca̱de u, te ná ̱hn na ̱n Chidá,
nda̱cá va ̱n nchuhn. 11 Conahn ye che Dendiohs
ne, techeca ̱de ye yahn ye, din ye castigo ihyan,
te chundah, sa̱hn min che quenan cuma se ved-
erihquentiyon muhn iyehnse ne, a techeca̱de ye
yahn se, ne va che din ye castigo sa ̱hn.

12 ’A̱ma va ca ndudo che cacuáhn nchuhn ate
meniyon ne, hua tuno vederendedecadino yahn
ne che conahn ne. 13A Vaco Ndah yahn Dendiohs
che reca ̱h duto ndudo yahn ndudo ndah yahn ye.
Cuahn che nda̱ ne, te cuande nchuhn yahn ndudo
min. Ndiyu tin dema̱n che tihca̱ din, te aDendiohs
che rihquentiyon che tihca ̱ din. Namin te cuande
nchuhn nde yahn dehtenduh che coma ̱n cochi
che co. 14Ndeva yavená̱n, te a vederihquentiyon
yáhn che te cuande nchuhn. 15Tihca̱, te nducuahn
vederihquentiyon yahn Chidá ne, va tá̱h. Chemin
che rá̱hn che Vaco Ndah yahn ye ne, a vederi-
hquentiyon yáhn che te cuande nchuhn.

Ihyan apóstol ne, co ra ̱n ye, ate adive ne, cuavi
vedera̱n yahn ye, ne co yeno ye

16 ’A tah ra che quenán nduco nchuhn, te ná ̱hn
na ̱n Dendiohs Chida. Ate adive tah cuahn ne,
ndaconan ndihchero ne u.

17 Tuhme retumerune vih na ̱hn ihyan apóstol
chahn va̱nma ̱n ye nduco vih:
―Ra ̱hn ye che cuihno neve ro ne, ametah ndi-

hchero vo ihyan ma ̱n, che adive tah cuahn ne,
ndaconan ndihchero vo ihyan ma̱n, che a na ̱hn
ye na ̱n Dendiohs Chida ma ̱n. ¿Dehra conahn ne?
18 ¿Dehra conahn che ra̱hn ye che cuihno neve ro
mene? Hua renahn vo deh conahn che tihca̱ ra̱hn
ye.

19 Dihvo vo ne, checadino che hua chenahn
ihyan chahn, ne nahn tumerune ye ihyan. Tuhme
ra̱hn ye ri ye ihyan:
―U ne, rá̱hn rí nchuhn che cuihno neve ro ne,

ametah ndihchero ne u, ne adive tah cuahn ne,
ndaconan ndihchero ne u. ¿A yahn chemin che

a ̱ma retumerune vih ne ne? 20 Cua ̱co rá̱hn rí
nchuhn che a̱ma co nda̱che ne, nde a ̱ma cuaco
ne. Numanahn min ne, ihyan nunde ne, a̱ma co
yeno ye. Ate cuavi vedera̱n yahn ne, ne co yeno
ne. 21 A̱ma nda̱hta, cuahn che a nda̱ ura yahn te
che cuacoya ̱hn te ne, ri ra̱n te, yahn che ra yah
chete te. Ate cuahn che a chacoya̱hn te decua ̱h
yahn te ne, ndemetah reneca ̱hco te yahnvedeyah
me, yahn che a̱ma yeno te che a va decua ̱h yahn
te. 22Nduhca̱ vedera̱nmin chehua rengune, tihca̱
vedera̱n yahn nchuhn, te cuahn che ndaconan
conducó nchuhn ne, a̱ma co yeno ne, nde hua
duhva co din che co ra̱n ne.

23 ’Nda ̱ ro min ne, nde a ̱ma na ̱n dehtenduh
ametah ndotenan che ca ̱ca ne u che te cuandé
nchuhn. Cua̱co rá̱hn rí nchuhn te nducuahn de-
htenduh che nahn ne ne, co ca ̱ca ne Chidá che
cuande yáhn, ne din ye che conahn nduco ne.
24Nde meniyon ne, nde a̱ma na ̱n dehtenduh hua
rica nchuhn Ihyan che cuande yáhn. Ma̱n ne,
cuica ne nducuahn dehtenduh che nahn ne, ne
dinye che conahnnducone, ca̱va chea ̱macoyeno
ne.

Dihvo vo Jesucristo ne, nda ̱hco ndiya ye ihyan
nunde

25 ’Ricuáhn nchuhn dema ̱n nduco ejemplo, ate
nda̱ ro che ametah cacuáhn nchuhn nduco ejem-
plo, te tahque ndah ne, ca̱hma cua̱có có nchuhn
yahn vederihquentiyon yahn Chidá. 26 Ro min
ne, nducuahn dehtenduh che ca ̱ca ne Dendiohs
Chida che cuande yáhn ne, metah ndotenan che
u ca ̱cá favor ihyan che conahn nduco ne, 27 te
yahino ye nchuhn, ne ma ̱n ye din ye che conahn

nduco ne. Yahino ye nchuhn yahn che yahino ne
u ma ̱n, yahn che ritahno ne che ma̱n ye dechuh
ye u ma ̱n. 28U ne, chicá na ̱n Dendiohs Chida, ndá̱
muhn iyehnse. Ma ̱n ne, a nun nda̱cá muhn, ne
na ̱hn tún na ̱n ye.

29Tuhmera̱hn ihyanapóstolyahnye ri ye ihyan:
―Ma ̱nchecua̱cone, ra̱hncua̱conenduconuhn.

Ametah nduco ejemplo rete cuande ne. 30Andero
ndi che devano ne nducuahn dehtenduh nde hua
rendotenan che ca ̱ca ihyan ndih che ca ̱h cuande
ne ihyan. Chemin che ritahno nuhn che Dendiohs
dechuh ye ndih.

31Ra ̱hn Dihvo vo ri ye ihyan chahn:
―Ma ̱n ne, a ritahno nchuhn u numa ino ne.

32 Ate a cochi nino ura che ca ̱no ne, ca ̱hn muhn
ca ̱hn min ne, ca ̱hcoma̱n ne u. Ate hua demá̱n, te
nducoDendiohs Chidau. 33Nducuahndehtenduh
chemin chan ne, rete cuandé nchuhn ca̱va che
cochahtino ne u, ne cuahte dihn chedave yahn
ne. Cuedevano ne te va che chuhrihn ne, din ta ̱n
ihyan nunde nduco ne, ate hua dehva ra̱hco ne, te
va che nda ̱hco ndiyá chundah nduco ihyan yahn
se.

17
Dihvo vo Jesucristo ne, cova̱h ye ca ̱va ihyan

apóstol yahn ye
1 Chihno che tihca̱ ra̱hn Dihvo vo nduco ihyan

apóstol yahn ye ne, chenihyon na ̱n ye na ̱n ro, ne
cova ̱h ye tuhca̱:
―Chidá, nda̱ nino ura che va che chuhríhn.

Cuendevaneyavená̱n ca ̱vachenaminune, ndevá

yavena̱n ne. 2Tihca̱, te ndih ne, chihco ne vederi-
hquentiyon tá̱h che ca ̱hcantiyónnducoya̱ca ihyan
iyehnse ma̱n, che ndedeváhn nducoya̱ca ihyan
che tenda ̱hnunne che cotahnoyeu, ne cuahtenan
ye vahchetero numacuahn roma̱n. 3Atena̱n ndih
che Dendiohs, ne ihyan che nevahnecun ye ndih
ma ̱n, u che dechuh ne ma̱n ne, atena ̱n ihyan
chahn che cuahtenan ye vahchetero numacuahn
ro.

4 ’U ne, ndevá yavena̱n ne muhn iyehnse.
Namin dináhn ntiyon che chihquentiyon ne che
dín. 5 Chidá, ma̱n ne, cuendeva ne u, ne codin ne
che cuhnde ro vederihquentiyon yuhn vo nduhca̱
ro mena̱n cuahn chemetah cuhnde iyehnse.

6 ’Ihyan che tenda̱hnun ne va ̱n ihyan nunde
ca ̱va che cotahno ye u ne, a ca ̱h cuandé ihyan che
Dendiohsndih. Ihyanchahnne, ihyanyahnne, ne
din ne che chitahno ye u, nevahnecun ye ndudo
ndah yahn ne. 7Ma ̱n ne, a devano ye te nducuahn
vederihquentiyon che quenan cumá ne, a ndih te
ne u. 8Chicuáhn ihyan ndudo yahn ne che nda̱hco
ne tá̱h, ne nevahnecun ye. A checadino ndah ye,
ne chitahno ye che ama̱n ne dechuh ne u.

9 ’Ricándih ca ̱va ihyanchuhnche tenda ̱hnunne
che cotahno ye u, te ihyan yahn ne ihyan. Ndiyu
ca ̱va ihyan nunde che ricá. 10 Nducoya̱ca ihyan
yáhn ne, yahn ne ihyan. Namin nducoya̱ca ihyan
yahnnene, yáhn ihyan, ne a ca ̱va ihyan chahn che
ndeva ihyan yavená̱n.

11 ’U ne, nda̱cá muhn iyehnse, ne nchí ca̱va che
conán nduco ne. Ate ihyan chuhn ne, cuahte-
nan ca ye iyehnse. Chidá che va ne vahchetero,
numacuahn vederihquentiyon yahn ne, codin ne

cuda ̱do ihyan che tenda ̱hnun ne che cotahno ye
u, ca ̱va che a ̱ma ndudo co no ye nduhca̱ uvo.
12 Numanahn che quenán muhn iyehnse nduco
ihyan chuhn che tenda̱hnun ne che cotahno ye
u ne, numacuahn vederihquentiyon yahn ne, dín
cuda ̱do ihyan. Hua chinda nde a ̱ma ye, atena̱n
a ̱ma sa ̱hn che a ndinda se, ca̱va che conahn
nduhca̱ che a ndirun na ̱n Ndudo yahn ne.

13 ’Ma ̱n ne, nchí na ̱n ne. Ate numanahn che
quenan cá muhn ihyense ne, tihca̱ ricá ndih
ca ̱va che co yeno ihyan chuhn, nduhca̱ che yeno
má ̱n. 14 Chicuáhn ndudo yahn ne ihyan chuhn,
ne ihyan nunde ne, rendihche ta̱n ye ihyan yahn
che ametahda ̱mari ye nduco ye, nduhca̱ che une,
huada ̱marí nduco ihyannunde. 15Ricá ndih ca ̱va
ihyan chuhn. Ndiyu ca ̱va che ndeta̱hno ndeva ne
ihyan, ate che ndedevahn ne ihyan ta̱h chundah.
16 Nduhca̱ che ndiyu ihyan nunde u ne, namin
ihyan chuhn ne, ametah da ̱ma ri ye nduco ihyan
nunde. 17 Numacuahn vederihquentiyon yahn
Ndudo yahn ne, Ndudomin che redin che renahn
ihyanchachecua ̱cone, cuihcovihne ihyanchuhn
ca ̱vama ̱nne. 18Nduhca̱ che tenentiyonu, dechuh
ne u va ̱n ihyan nunde ne, tihca̱ cá ̱h ntiyon ihyan
chuhn, dechúh ihyan va ̱n ihyan nunde. 19A ca ̱va
ihyan chuhn che ca ̱hco mendá̱hn u cóh, ca ̱va che
cotahno ye ndudo ndah yahn ne, ne runeca̱de
cuahtenan ye.

20 ’Ricá ndih, ndiyu dema ̱n ca̱va ihyan chuhn,
te namin ca ̱va ihyan che cotahno ye u adive,
yahn che cahnevan ye ndudo che cuahndudo
ihyan chuhn. 21 Chidá, nduhca̱ u nduco ne ne,
a ̱mano vederendedecadino yuhn vo ne, ricá ndih

che din ne che a ̱ma ndudo no co nducoya̱ca ye,
cochahtino ye uvo. Nahn che a ̱ma ndudo no co
nducoya̱ca ye, ca ̱va che cotahno ihyan iyehnse
che ndih dechuh ne u. 22 Vederihquentiyon che
te ne u ne, namin cá̱h ihyan chuhn, ca̱va che
a ̱ma ndudo no co ye, nduhca ̱ che u nduco ndih
ne, a ̱ma no vederendedecadino yuhn vo. 23Ndih
ne, rinduco ne u, ne u ne, rinducó ihyan chuhn,
ca ̱va che a̱ma ndudo no co ye. Nduco tihca̱ ne,
tumacadino ihyan nunde che dechuh ne u ma ̱n,
yahino ne ihyan chuhn nduhca̱ che yahino ne u
ma ̱n.

24 ’Chidá, ihyan chuhn che tenda̱hnun ne ca ̱va
che co nduco ye u ne, náhn che cuahtenan ye
nducó na ̱n che conán, ca ̱va che tumacadino
ye yahn vederihquentiyon che numacuahn
vedeyahino yahn ne nda̱hco ne tá̱h nde ro
che metah cuhnde iyehnse. 25 Chidá che va ne
vahchetero, ihyan nunde ne, hua rendihche ye
ndih, ate u ne, rendihché ndih. Me ihyan chuhn
ne, a devano ye che ndih dechuh ne u. 26 A ca ̱h
cuandé ihyan chuhn yahn vederihquentiyon
yahn ne, ne conduco cá ihyan, quendí ca ̱h cuandé
ihyan, ca ̱va che, nduhca̱ che yahino ne u ne, tihca̱
din yahino ne ihyan.

18
Din se preso Dihvo vo Jesucristo

1Chihno ra̱hnDihvo vo dehtenduh che tuhchan
ne, chica ye min nduco ihyan apóstol yahn ye,
cuahn ye ta̱ma la̱do viche a ̱ma ya che duche Ce-
drón. A ̱ma cua ̱n min ne, va ya̱hn nda̱ta, ne min
chenda ̱yenducovih. 2 Judas, sa̱hnminchea rihco

ca ̱de se che ndihcue ndeh se Dihvo vo ne, namin
a rendihche se min, te a ̱ma ndeh yune chahn
Dihvo vo nduco ihyan apóstol yahn ye. 3Nducote
a rendihche se min ne, hua chi va ̱hche yahn se,
ne chahn cua̱co no se na ̱n che quenun Dihvo vo.
Nduco se a ̱ma ya ̱hn sanda ̱do ma̱n, policía yahn
ya ̱co ma ̱n, che dechuh chidocuya̱n ndina̱n nduco
sa ̱hn fariseo. Sanda ̱dochahnma ̱n, policíama ̱nne,
nda se espa̱da ma̱n, linterna ma̱n. Cuahn che a
nda̱nino sa ̱hnchahnne, 4nducoteadevanoDihvo
vonducuahnchevachecuahnocoyene, quenda̱h
ye va ̱n ihyan apóstol yahn ye ne, tumerune ye
sa ̱hn:
―¿Duh rinuhn nchuhn ne?
5Ndahconan sa̱hn chahn, ne ra̱hn se ri se ihyan:
―Jesús yahn ya̱n Nazaret, rinuhn nuhn.
Ra ̱hn ye ri ye sa ̱hn:
―A u che rá̱hn nduco nchuhn.
Judas, sa ̱hn min che ndihcue ndeh se Dihvo

vo ne, min quenun se va ̱n sa̱hn chahn. 6 Cuahn
che ra̱hn Dihvo vo ri ye sa̱hn chahn che a ihyan
min che rinuhn se ne, chica da̱ma nducoya̱ca se,
ne chera se nde ndiya ̱hn. 7 Tuhme ndaconan
tumerune Dihvo vo sa ̱hn:
―¿Duh rinuhn nchuhn ne?
Ra ̱hn se ri se ihyan:
―Jesús yahn ya̱n Nazaret rinuhn nuhn.
8Ra̱hn ye ri ye sa̱hn:
―A rá̱hn rí nchuhn te a u che rá̱hn nduco ne.

Nducote u che rinuhn ne ne, cuahnecun ne che
na ̱hn ihyan chuhn.

9 Tihca̱ chi ca̱va che conahn nduhca̱ che ra̱hn
ma ̱n Dihvo vo tuhca̱: “Ihyan che tenda ̱hnun Den-
diohs Chida ca ̱va che conduco ye u ne, hua chinda
nde a̱ma ye.” 10 Simón Pedro ne, nda ye a ̱ma
espa̱da. Ndetenda̱h ye, ne chahn ye a ̱ma sa ̱hn
deca̱hya yahn chidocuya ̱n che tahque ndina̱n che
duche se Malco, ne chaconda ̱h ye revan se la ̱do
ta̱h cua ̱co se. 11Ate ra̱hn Dihvo vo ri ye Pedro:
―Cuentihyen ndah espa̱da tih chete va ̱co. Va

che chuhríhn nducuahn che a ndihco ca ̱de Den-
diohs Chida.

Quenda se Dihvo vo Jesucristo na̱n chidocuya̱n
che tahque ndina̱n

12 Sanda ̱do chahn nduco sa ̱hn ndina̱n yahn se
ma ̱n, sa ̱hn policía yahn ya̱co ma̱n ne, chi ihyo se
Dihvo vo, din se preso ihyan. 13Quenda se ihyan
ndeva ̱co Anás, incha̱hn ndico Caifás, chidocuya̱n
che tahque ndina̱n ye nduyo min. 14 Caifás ne,
a ihyan min che ra̱hn ye ri ye sa ̱hn ndina̱n yahn
naciónyahn Israel, che tahquenda̱hca̱ chea ̱mano
ihyan coh ye ca̱va nducoya̱ca ihyan nación yahn
ye.

Pedro ne, ra ̱hn ye te hua rendihche ye Dihvo vo
Jesucristo

15 Simón Pedro nduco ta̱ma ihyan apóstol ne,
cuahn ye diyahn diyahn cua̱hn na ̱n cuahn Dihvo
vo. Ihyan apóstol che ta̱ma me ne, a rendihche
chidocuya ̱n ndina̱n me ihyan, ne chemin che chi
chenda ̱ ye ura che nda̱ Dihvo vo, quenun ye na ̱n
che ri chevah va ̱co chidocuya̱n ndina̱n me. 16Ate
Pedro ne, chandi ye cua̱hn chevah me. Tuhme
quenda̱h ihyan apóstol che ta̱ma me, ne ya ̱hve ye

ta̱hn che redin cuda̱do chendevahme, ne quenda
ye Pedro cua̱hn chete me. 17 Ta̱hn che redin
cuda ̱do chendevahme ne, tumerume te Pedro:
―¿A ndiyu nduco di rindoque ihyan ca ̱h ne?
Ndahconan Pedro ne, ra̱hn ye ri ye ta̱hn:
―Hua. Hua rinducó ihyan.
18Nducote a ̱ma iche vinomin ne, sa̱hn deca ̱hya

yahn chidocuya̱n ma̱n, sa ̱hn policía ma̱n, ndihco
se a̱ma va̱coya̱hn, ne vatendi se reca̱h ihno se
sa ̱hn. Namin Pedro ne, nduco ye sa̱hn chahn, nti
ye chihto va ̱coya̱hnme, reca ̱h ihno ye ihyan.

Chihnde ca̱de yahn Dihvo vo Jesucristo na̱n chi-
docuya̱n che tahque ndina ̱n

19Chicarune chidocuya̱n che tahquendina̱nme
Dihvo vo, duh nduh ihyan che rinduco ye ihyan
ma ̱n, deh che ricuahn yema̱n. 20Ra ̱hnDihvo vo ri
ye chidocuya̱nme:
―U ne, cuahn da̱ma chicuáhn va ̱n nducoya̱ca

ihyan, chete ya̱co chahte ma̱n, ya̱co ca ̱hya ma ̱n,
na ̱n che rendo da̱ma nducoya̱ca ihyan nación
yahn Israel. Dehve chicuáhn cua̱hn ma̱n cua̱hn
ndeh. 21 Ndotenan che u ca ̱carune ne ne,
cuicarune ne ihyan che chicuáhn. Ihyan chahn
ca ̱hma ye co ye ndih deh che chicuáhn ihyan.

22 Cuahn che tihca̱ ra̱hn Dihvo ne, chahn a ̱ma
sa ̱hn policía yahn ya ̱co va ̱cona ̱n ye, ne ra̱hn se ri
se ihyan:
―¿Dehco che tihca̱ ndahconen yahn chidocuya̱n

ndina̱n?
23Ra ̱hn Dihvo vo ri ye sa̱hn:

―Ndete che hua tihca̱ che rá̱hn ne, cahme ti
quenan che hua nda ̱hca̱ rá̱hn. Ate ndete che
nda̱hca ̱ rá̱hn ne, hua nda ̱hca̱ din che chehn u.

24 Tuhme ndedechuh Anás Dihvo vo, nchiche
ihyo ye, ta̱h Caifás, chidocuya̱n che tahque nd-
ina ̱n.

Ndaconan ra̱hn Pedro che hua rendihche ye Di-
hvo vo Jesucristo

25 Numanahn min ne, nti Pedro reca̱h ihno ye
ihyan chihto va ̱coya̱hn, ne tumerune sa̱hn che
chenunmin ihyan:
―¿A ndiyu nduco di rindoque ihyan ca ̱h ne?
Ndahconan Pedro yahn se:
―Hua. Hua rinducó ihyan.
26 Tuhme a ̱ma sa ̱hn deca̱hya yahn chidocuya̱n

che tahque ndina̱n, sa̱hn vih sa ̱hn che chaconda ̱h
Pedro revanme ne, ra̱hn se ri se Pedro:
―¿Tac̱a ̱hua?, teune, ndihcheródinducoyemin

va ̱n ya̱hn nda ̱ta me.
27Ndaconan ra̱hn Pedro che hua rendihche ye

Dihvo vo, ne uramin cah tuh.
Quenda se Dihvo vo Jesucristo na̱n Pila̱to

28Tuhme quenda sa ̱hn ndina ̱n chahn Dihvo vo,
chica se va̱co Caifás, ne nda̱ se nduco ye na ̱n
pala̱cio yahn gobernador. Ura min ne, a chi dave.
Sa ̱hn chahn ne, hua chenda̱ se chete pala̱cio me,
te ra ̱hco se te ca ̱hnda yahn se, ne hua co conduco
se, ro yudo me. 29 Nducote hua chenda ̱ se ne,
quenda̱h Pila̱to, ne tumerune se sa̱hn:
―¿Deh yahn che rica nunde nchuhn yahn ihyan

cuh ne?
30Ndahconan sa̱hn chahn, ne ra̱hn se:

―A che a duhtuno ihyan sa ̱hn tih, ne chemin
che checu nuhn sa̱hn ta̱h ne.

31Tuhme ra̱hn Pila̱to ri se sa ̱hn chahn:
―Cuiquenda nchuhn ihyan, cotecheca ̱de ma̱n

ne yahn ye nduhca̱ che rihquentiyon ley yahn ne.
Ndahconan sa̱hn chahn, ne ra̱hn se:
―Ate nuhn ihyan nación yahn Israel ne, metah

vederihquentiyon yahn nuhn ca ̱va che ca ̱hno
nuhn ihyan.

32 Nduco tihca̱ ne, cana ̱n chinahn che ra̱hn
Dihvo vo nduhca̱ che va che ca ̱hno se ihyan.
33Ndaconan ndonda̱ Pila̱to chete pala̱cio, ne cah
se Dihvo vo, tumerune se ihyan:
―¿AndihcheReyyahn ihyannaciónyahnIsrael

ne?
34Ra ̱hn Dihvo vo ri ye sa̱hn:
―¿A che rendedecadine man che tihca̱ re-

tumerone, o a ihyan ra̱hn ye ri ye di ne?
35Ndahconan Pila̱to, ne ra̱hn se:
―U ne, ndiyu ihyan nación yahn Israel u. Sa ̱hn

nación yahn ne ma̱n, chidocuya ̱n ndina̱n ma ̱n,
checu se ndih tá̱h. ¿Deh din ne ne?

36Tuhme ra̱hn Dihvo vo ri ye sa ̱hn:
―Ndiyu iyehnse cuh che rihquentiyón. Chemin

che ihyan che rinduco ye u ne, hua cuhn ye ca ̱va
che ndedevahn ye u ta̱h sa ̱hn sih.

37Ra ̱hn Pila̱to ri se ihyan:
―¿A Rey ndih tuhme ne?
Ndahconan ye, ne ra̱hn ye ri ye sa ̱hn:
―Rey u, nduhca ̱ che rahn. U ne, ndá̱ iyehnse

cuh, chihndeyá̱n, ca̱va che cuahndudó ndudo
cua̱co. Nducoya̱ca ihyan che renevahnecun ye
ndudo cua̱co ne, rihcovan ye che rahndudó.

38Ra ̱hn Pila̱to ri se ihyan:
―¿Deh ndudo cua̱co che tihca̱ ra̱hn ne yahn ne?
Chihco ca̱de se che ca̱hno se Dihvo vo Jesucristo
Chihno ra̱hnPila̱to cheminne, quenda ̱hse ta̱ma

yune, ne ra̱hn se ri se sa̱hn ndina̱n chahn:
―Ihyan cuh ne, nde a ̱manunde yahn yemetah.

39 Nchuhn ne, va costumbre yahn ne che nta̱hté
adecoduhno preso che nahn ne vihco ro yudo. ¿A
nahnne chenta̱hté ihyan cuh cheReyyahnnene?

40Tuhme ndaconan cah sa ̱hn chahn:
―¡Saẖn tih ne, hua! ¡Cuentaẖte ne Barrabás!
Me Barrabás ne, a ̱ma sa̱hn duco.

19
1 Tuhme chihquentiyon Pila ̱to che chahn

sanda ̱do Dihvo vo. 2 Sanda ̱do chahn ne, dendah
se a̱ma corona ya̱n, tihyon se tin Dihvo vo, ne
tihyon se a ̱ma tino mora̱do ihyan, nduhca ̱ tino
che rahtenun rey. 3 Chihno min ne, ndo da̱ma se
na ̱n ye, ne redin ca ̱ se che rendeva se yavena̱n ye.
Rah se:
―¡Ndeva vo yavena ̱n Rey yahn ihyan nación

yahn Israel!
Namin chahn se va ̱cona ̱n ye.
4 Quenda ̱h tun Pila̱to, ne ra̱hn se ri se sa ̱hn

ndina̱n chahn:
―Condihche nchuhn. Ndetendá̱h ihyan

meniyon ca ̱va che codevano ne te metah nde
a ̱ma nunde yahn ye.

5Quenda̱h Dihvo vo, quenun tin ye corona ya̱n
mema ̱n, quenun ye tinomora̱domema̱n. Tuhme
ra̱hn Pila̱to ri se sa ̱hn chahn:
―¡Nga̱ ye! ¡Condihchero nchuhn ihyan!

6 Cuahn che ndihchero chidocuya ̱n ndina̱n
chahn ma ̱n, sa ̱hn policía ma̱n, Dihvo vo ne, nu-
macuahn vedeta ̱n cah se:
―¡Cuaconahn ya̱h ne sa ̱hn! ¡Cuaconahn ya̱h ne

sa ̱hn!
Ra ̱hn Pila̱to ri se sa ̱hn:
―Cuiquenda ma ̱n nchuhn ihyan, cuaconahn

ya ̱h ne ihyan, te u ne, a techeca ̱dé yahn ye, ne a
devanó te metah nde a ̱ma nunde yahn ye.

7Ndahconan sa̱hn chahn, ne ra̱hn se ri se Pila ̱to:
―Sa ̱hn tih ne, va che coh se, te tihca̱ rihquen-

tiyon ley yahn nuhn yahn che ra̱hn se che Da̱ya
Dendiohs sa̱hn.

8 Cuahn chihnevan Pila̱to che tihca̱ ra̱hn sa ̱hn
chahn ne, nde tahque dihya se chi. 9 Ndaconan
ndonda̱ se chete pala̱cio yahn se, ne tumerune se
Dihvo vo:
―¿Ti ya ̱n va̱co ne ne?
AteDihvovone, ndehuandahconanyeyahn se.
10Tuhme ra̱hn se ri se ihyan:
―¿Dehco che hua rendahconan ne yáhn? ¿A

hua devano ne te va vederihquentiyon yáhn? Co
nda̱hcó libre ndih ndete che náhn. Namin co
ca ̱hcantiyón che conan ya̱h ne.

11Ndahconan Dihvo vo, ne ra̱hn ye ri ye sa ̱hn:
―Nde a ̱ma vederihquentiyon, hua co conan

come ná ̱n, ndete che Dendiohs hua te ye di.
Chemin che sa ̱hn che checu se u tah ne, tahque
chendihco se nunde che co di.

12 A nde ura min rinuhn ino Pila ̱to ta̱ca ̱ co
nda̱hco se libre Dihvo vo, ate sa̱hn ndina̱n chahn
ne, cah se yahn se:
―Ndete che nda̱hco ne libre sa̱hn tih ne, ¡hua

amigo yahn ne emperador ndih!, te adecoduhno

ihyan chenahncoye reyne, redinva ̱hcheyeyahn
ye.

13 Cuahn che chihnevan Pila̱to che tihca̱ ra̱hn
sa ̱hn chahnne, chihquentiyon se che ndiquenda ̱h
Dihvo vo, ne chihnde se na ̱n che retecheca̱de se,
na ̱n che duche Gabata che deva̱co hebreo, che
conahn tuhca̱: “Na ̱n Che Chenun Tu.” 14 Ura min
ne, ri tenduh na ̱n ma ̱hn ya̱hn, ne a ta̱ma ro me
che ro yudo. Tuhme ra̱hn Pila ̱to ri se sa̱hn ndina̱n
chahn:
―¡Nga̱ Rey yahn nchuhn!
15Ate sa̱hn chahn ne, rah se:
―¡Cuedecuihno ne sa ̱hn! ¡Cuedecuihno ne sa ̱hn!

¡Cuaconahn ya̱h ne sa ̱hn!
Ra ̱hn Pila̱to ri se sa ̱hn chahn:
―¿Tac̱a ̱ che cuaconahn yá ̱h Rey yahn ne?
Ate sa̱hn chicocuya̱n ndina̱n chahn ne, ndahco-

nan se, ne ra̱hn se ri se Pila̱to:
―Nuhn ne, atena ̱n emperador che rey yahn

nuhn.
16 Nduco ndudo che tihca̱ ra̱hn se ne, nda̱hco

Pila ̱to Dihvo vo ta̱h se ca ̱va che conan ya ̱h ye, ne
quenda se ihyan.

Chaconahn ya ̱h se Dihvo vo Jesuchristo
17Quenda se Dihvo vo, ne quenda ye cruz na ̱n

che va che conan ya̱h ye, cuahn ye a ̱ma cua̱n na ̱n
che duche Cuete Ine Tin Tena̱hn, ne che deva̱co
hebreo ne, duche Gólgota. 18Min chaconahn ya ̱h
se Dihvo vo da̱ma nduco o se, a ̱ma se a ̱ma a ̱ma
la ̱do chihto na ̱n ye. 19 Dirun Pila̱to a ̱ma letrero,
ne chihquentiyon se che quenan tin cruz. Ndirun
tuhca̱: “Ihyan cuh che Jesús yahn ya̱n Nazaret,
Rey yahn ihyan nación yahn Israel.” 20 A̱ma ya ̱hn

sa ̱hn nación yahn Israel ndihchenan se che tihca̱
ndirun, te na ̱n che chaconahn ya̱h se Dihvo vo
ne, nino viya̱n me. Letrero me ne, ndirun deva̱co
hebreoma̱n, griegoma̱n, latínma̱n.

21 Chidocuya ̱n ndina̱n chahn ne, ra̱hn se ri se
Pila ̱to:
―Hua nda ̱hca̱ che dirun ne “Rey yahn ihyan

nación yahn Israel.” Tahque ndah ne, codirun ne
“Ihyan cuh ne, ra̱hn ye che ma ̱n ye che Rey yahn
ihyan nación yahn Israel.”

22Ate Pila̱to ne, ra̱hn se ri se sa̱hn:
―Che dirún ne, a tihca ̱ conan, ametah

nda̱hcorún.
23 Cuahn che a chihno chaconahn ya ̱h sanda ̱do

chahn Dihvo vo ne, cahn ma ̱hn se tino yahn ye
va ̱n cun se. Namin cheta̱h se cahteca tu yahn ye,
ne nducote chemin ne, hua nta̱hyon te ndiya ne,
24-25 chemin che ra̱hn se nduco vih:
―Tahque ndah ne, hua ndeh vo, ne tenda̱h vo

suerte yuhn vo ca̱va che cadino vo cha uvo che
quenda̱h yuhn vo che co yuhn vo.
Tihca ̱ din se, ne chinahn nduhca̱ che ndirun

na ̱n Ndudo yahn Dendiohs tuhca̱: “Cahnma̱hn se
tino yáhn nduco vih, ne tenda̱h se suerte cha sa ̱hn
quenda̱h yahn se che co yahn se tino tu yáhn.”
Chihto cruz na ̱n che quenan ya̱h Dihvo vo ne,

nti chaco ye ma̱n, coh chaco ye María, nda̱hta
yahn Cleofas ma ̱n, María yahn ya̱n Magdala ma ̱n.
26 Cuahn che ndihchero Dihvo vo chaco ye ma ̱n,
a ̱ma ihyan apóstol, ihyanmin che a̱ma din yahino
yema̱n, che vatendi yeminne, ra̱hn ye ri ye chaco
ye:
―Chacó, nga ̱ da̱ya ne, nti se ta̱n.

27Namin ra̱hn ye ri ye ihyan apóstolme:
―Nga ̱ cheque, nti ye ta̱n.
Nde ro min ndeva ihyan apóstol min chaco Di-

hvo vo ndeva ̱co ye.
Chih Dihvo vo Jesucristo

28 Chihno min ne, nducote a devano Dihvo vo
che a chinahn nducuahn ne, ca ̱va che conan
conahn nduhca̱ che a ndirun na ̱n Ndudo yahn
Dendiohs ne, ra̱hn ye:
―Ya̱ca rí.
29 Va a ̱ma ja̱rro min ndito vino. Tuhme cha-

conahn sa ̱hn chahn a ̱ma esponja tin a̱ma nduco
che duche hisopo, ne deca̱hnda se esponja me
nduco vino me, chaconahn se chende Dihvo vo.
30Tihve ye vinome, ne ra̱hn ye:
―Ma ̱n ne, a chinahn nducuahn.
Tuhme chendih ye, ne chih ye.
A̱ma sanda̱do ne, terun se la̱nza ticua Dihvo vo

Jesucristo
31 A ta̱ma ro me che vihco ro yudo, ne chemin

che hua nahn chidocuya̱n ndina̱n chahn che
cuahtendihco tena̱hn na ̱n cruz ro che rahtetuhno
ihyan, te a ̱ma yudo ro min. Chemin che chica se
Pila ̱to che dechuh se sanda ̱do che ca ̱hn se, ndeh
se ine dihma ihyan che chenan ya ̱h chahn, ne nd-
edevah se ihyan. 32 Tuhme tahve Pila̱to sanda ̱do,
chahnse, ndehse inedihma a̱masa ̱hnchequenan
ya ̱h chihto na ̱n Dihvo vo. Chihno min ne, ndeh se
ine dihma sa ̱hn che ta̱mame.

33Me cuahn che chahn nda̱ se na ̱n che quenan
ya ̱h Dihvo vo ne, ndihchero se che a ndih ye.
Chemin che ametah ndeh se ine dihma ye.

34 Ate nde nduco nduh ne, ca ̱h a ̱ma sanda ̱do
la ̱nza ticua ye nino van chete ye, ne quenda̱h
yun ma ̱n, nune ma̱n. 35 U che dirún ca ̱ca cuh
ne, cua ̱co ndudo che dirún, te má ̱n ndihcheró che
tihca̱ chi. Dirún yahn ca̱va che namin nchuhn ne,
cotahno ne. 36 Tihca ̱ chahno chi Dihvo vo ca ̱va
che conahnnduhca̱ che andirunna̱nNdudo yahn
Dendiohs tuhca̱: “Hua ndeh se nde a ̱ma ine yahn
ye.” 37Namin chinahn nduhca̱ che a ndirun ta̱ma
cua̱n na̱n Ndudo yahn Dendiohs tuhca̱: “Cuaht-
endi se, ndihchero se ihyan che ca ̱h se la ̱nza.”

Quenun Dihvo vo Jesucristo chete ya̱yan
38 Chihno min ne, a ̱ma ihyan ya̱n Arimatea che

duche ye José, che chitahno ye Dihvo vo cua̱hn
ndeh yahn che va ̱h ye chidocuya ̱n ndina̱n chahn
ne, chica ye Pila ̱to ca ̱va che ca ̱h yune se che nd-
edevah ye Dihvo vo, quenda ye ihyan, cuhche ye
ihyan. Ca̱h yune Pila̱to, ne chahn José quenda ye
Dihvo vo. 39 Nicodemo, ihyan min che chahn ye
vino chendihchero ye Dihvo vo ne, namin chahn
ye nduco José, ne quenda ye ndico ndiche kilo
nuneda̱n che ndindah nduco mirra ma ̱n, áloes
ma ̱n. 40 Ndedevah ihyan chahn Dihvo vo, ne
chacota̱hme ye nuneda̱n me tino, chahcotuma ye
Dihvo vo nduhca̱ costumbre yahn ihyan nación
yahn Israel che rihche ye tena̱hn. 41 Nino na ̱n
che nahn ya̱h se Dihvo vo ne, va a ̱ma cua̱n na ̱n
che va ya ̱hn nda ̱ta. Min va a ̱ma ya̱yan ra na ̱n
che nde a ̱ma tena̱hn metah conun ye. 42 Min
chaconuhn ihyan chahn Dihvo vo yahn che nino
ri, te a cuana̱n ro che rahtetuhno ihyan.

20
Ntuche Dihvo vo Jesucristo va ̱n tena̱hn

1 Ro che ndeva ndate ne, chahn María yahn
ya ̱n Magdala vateya̱n da ̱hca, na̱n ya̱yan na ̱n che
quenun Dihvo vo, ne cuahn che nda ̱ ye ne, a
ndavi tu chahno che ndechendih chende ya ̱yan
me. 2 Tuhme cona̱hn ye rano ye na ̱n che quenun
Simón Pedro nduco ta̱ma ihyan apóstol, ihyanmin
che a ̱ma din yahino Dihvo vo, ne ra̱hn ye ri ye
ihyan chahn:
―Ndetenda̱h ihyan Dihvo vo chete ya ̱yan, ne

hua devano nuhn ti quenda ye ihyan.
3 Ndeta̱hno cuahn Pedro nduco ihyan apóstol

che ta̱ma me na ̱n ya̱yan. 4 A̱ma rano nduh che o
ye cuahn ye, ate ihyan che ta̱ma me ne, tahque
dito chano ye che co Pedro, ne tahque mena̱n ca
nda̱ ye na ̱n ya ̱yan me. 5 Ndihchenun ye chete
ya ̱yan me, ne ndihchero ye tino che chahcotuma
ihyan Dihvo vo che cheta̱ve min, ate hua chenda̱
ye. 6 Numanahn min ne, nda̱ Simón Pedro, ne
chenda ̱ ye chete ya̱yan me. Namin ndihchero ye
tino chahn che cheta ̱ve min. 7Ava̱ne ne, tino che
chacotuma tin Dihvo vo ne, ndechetive, quendite
a ̱ma la ̱do. 8Tuhme chenda ̱ ihyan apóstol che ta̱ma
me chete ya̱yan, ne ndihchero ye nduhca ̱ che chi,
ne chitahno ye. 9Ro min ne, metah conahn ihyan
chahn che a ndirun na ̱n Ndudo yahn Dendiohs
nduhca̱ che va che ntuche Dihvo vo va ̱n tena̱hn.
10 Chihno min ne, ndaconan ihyan apóstol chahn
na ̱n che chenun ye.

Dihvo vo Jesucristo ne, chihnde ro ye na̱n María
yahn ya ̱nMagdala

11Numanahn min ne, ndaconan María, ne chi-
hnde ye chihto ya ̱yan me, raco ye. Ura che raco
ye ne, ndihchenun ye chete ya̱yan me, 12 ne ndi-
hchero ye o ángel chenun ye tino cua, vate ye na ̱n
che chacondihte ihyan Dihvo vo. A̱ma ye cua̱hn
na ̱n che chi nihno tin Dihvo vo, ne ta̱ma ye ne,
cua̱hn ndiya ca ̱h ye. 13 Tumerune ángel chahn
ihyan:
―¿Deh cuande che reque ne?
NdahconanMaría, ne ra̱hn ye ri ye ángel chahn:
―Racó yahn che quenda ihyan Dihvé, ne hua

devanó ti chengu ye ihyan.
14 Cade chihno ra̱hn ye chemin cuahn che nda-

conan ye, ne ndihchero ye Dihvo vo che nti ye
min, ate hua devano ye che ihyan min. 15 Tuhme
tumerune Dihvo vo ihyan, ne ra̱hn ye:
―¿Deh cuande che reque ne? ¿Duh rinohn ne?
María ne, ra̱hco ye te co sa̱hn che redin cuda ̱do

ya ̱hn nda̱ta me, ne ra̱hn ye:
―Ndete che ndih quenda ne Dihvé ne, ca ̱hma

ne co ne u ti chengu ne ihyan, ca ̱va che cá ̱hn
quenguá ihyan.

16Tuhme ra̱hn Dihvo vo ri ye ihyan:
―¡María!
Ndaconan María, ne ra̱hn ye deva ̱co yahn ye,

hebreo, ri ye Dihvo vo:
―¡Raboni! ―che nahn ca ̱hma Ihyan Ricuahn.
17Ra ̱hn Dihvo vo ri ye ihyan:
―Hua nahn tah u, te metah na ̱hn na ̱n va Chidá.

Tahquendahne, cuehnngo ihyanapóstolyáhn che
ná ̱hn na ̱n va Chidá, ihyan min che Chida nchuhn
ma ̱n, Dendiohs yáhnma ̱n, Dendiohs yahnnema ̱n.

18 Tuhme chahn María chego ye ihyan apóstol
chahn che ndihchero ye Dihvo vo ma̱n, nduhca̱
che ra̱hn ye ri ye ihyanma̱n.

Chihnde roDihvovo Jesucristona̱n ihyanapóstol
yahn ye

19Arominno cuahn che a chimanne, ndi da̱ma
ihyan apóstol chahn, ne neneca ̱hde ye vah na ̱n
che chenun ye yahn che va ̱h ye sa ̱hn ndina̱n yahn
ihyan nación yahn Israel. Ura min ne, adena̱n
chenda ̱ Dihvo vo vah, chandi ye menda̱hn, ne
ra̱hn ye:
―Dendiohs din yahino ye nchuhn. Hua dehve

ra̱hco ne.
20 Chihno ra̱hn Dihvo vo chemin ne, na ̱hme ye

ta̱h ye na ̱n che nchuh cla̱vo ma̱n, ticua ye ma ̱n,
ihyan chahn, ne a ̱ma chi yeno ye ndihchero ye
ihyan. 21 Ndaconan ra̱hn Dihvo vo ri ye ihyan
chahn:
―Dendiohs din yahino ye nchuhn. Hua dehve

ra̱hco ne.
Namin ra̱hn ye ri ye ihyan chahn:
―Nduhca ̱ che dechuh Chidá u ne, namin

dechúh nchuhn.
22Tuhme tivenan ye ihyan chahn, ne ra̱hn ye ri

ye ihyan:
―Conun Vaco Ndah yahn Dendiohs nchuhn.

23Ndete che nchahco ne nunde yahn adecoduhno
ihyan ne, a nda ̱ca ye vederenchahco. Me ndete
che hua ne, a hua nda ̱ca ye.

Tomás ne, chitahno ye che ntucheDihvo vo Jesu-
cristo cuahn che ndihcheroma ̱n ye ihyan

24 A̱ma ihyan apóstol chahn che duche ye
Tomás, ihyan min che nta̱hco ihyan che duche
ye “Cua ̱hche” ne, metah ye ro che nda ̱ Dihvo vo.
25Cuahnchenta̱ yene, ra̱hn ihyanchena̱hnchahn
ri ye ihyan:
―A ntuche Dihvo vo. A ndihchero nuhn ihyan.
Ate ra̱hn Tomás ri ye ihyan chahn:
―Atena ̱n che terún ndutitá̱h ya̱hveta ̱h ye na ̱n

che nchuh cla ̱vo ma̱n, ticua ye na ̱n che nchuh
la ̱nzama̱n, tuhme cotahnó che a ntuche ye.

26Chihnonine rone, nto da̱ma tun ihyanapóstol
chahn chete a ̱ma vah, ne ro min ne, nduco Tomás
quenun ye min. Andahre ntude chendevah ne,
chenda ̱Dihvo vo chandi yemenda̱hn, ne ra̱hn ye:
―Dendiohs din yahino ye nchuhn. Hua dehve

ra̱hco ne.
27Tuhme ra̱hn ye ri ye Tomás:
―Condihcheroya̱hvetá ̱h, ne cueteronndutitah.

Namin cueteron ndutitah ticuá. Cuitehne, che a
ntuché. Hua o ndedecadine.

28Tuhme ra̱hn Tomás ri ye Dihvo vo:
―¡Ndih che Dihvéma̱n, Dendiohs yáhnma̱n!
29Ra ̱hn Dihvo vo ri ye ihyan:
―Tomás, ma̱n ne, ritehne yahn che ndihchero

u. Ndah ro yahn ihyan che andahre hua rendi-
hchero ye u, ate ritahno ye u.

Chirun ca ̱ca cuh ca̱va che cotahno ihyan Dihvo
vo Jesucristo

30 Dihvo vo Jesucristo ne, a̱ma ndeh na ̱n ca
vederihno din ye na ̱n ihyan apóstol yahn ye che
hua ndirun na̱n ca ̱ca cuh. 31 Me nducuahn che
ndirunne, ca ̱va che cotahnonchuhn cheDihvo vo
Jesucristo ne, a ihyan min che a va ca ̱de che chi

ye ndedevahn ye ihyan iyehnsema ̱n, a ihyanmin
cheDa̱yaDendiohsma̱n, ne nduco che cotahnone
ihyan ne, ndevahn ne, cuahtenan ne vahchetero
numacuahn ro.

21
Dihvo vo Jesucristo ne, nda̱ ye na̱n chenun

ndache ihyan apóstol yahn ye
1 Chihno min ne, nda̱ Dihvo vo na ̱n che che-

nun ihyan apóstol yahn ye, chihto vine yahn
Galilea nino ya̱n Tiberias. Tuhca ̱ chi: 2 Nto
da̱ma ihyan apóstol chahn, Simón Pedro ma ̱n,
Tomás, ihyan min che nta̱hco ihyan che duche ye
“Cua ̱hche” ma ̱n, Natanael yahn ya ̱n Caná, esta ̱do
yahn Galilea ma̱n, nduh che o sa ̱hn da̱ya Zebedéo
ma ̱n, nduco te o ihyan apóstolma̱n. 3Ra̱hn Simón
Pedro ri ye ihyan chahn:
―Cá ̱hn cotá̱h ya ̱hca.
Ra ̱hn ihyan chahn ri ye ihyan:
―Namin nuhn ne, ca̱hn nuhn nduco ne.
Tuhme cuahn ye, ne chahtenun ye a ̱ma ba̱rco

che va na ̱n vine me, ate numa ya ̱n min ne, nde
a ̱ma ya̱hca hua cheta̱h ye. 4 Cuahn che a cochi ri
dave ne, nda̱ Dihvo vo chihto vine me, ate ihyan
apóstol chahn ne, hua nchana̱n ye che ihyan min.
5Tuhme ra̱hn ye ri ye ihyan chahn:
―Nchuhn sa ̱hn ca ̱hya, ¿ahuanda̱canende a ̱ma

ya ̱hca ne?
Ndahconan ihyan chahn, ne ra̱hnye ri ye ihyan:
―Nde a ̱ma te hua nda̱ca nuhn.
6Ra̱hn ye ri ye ihyan chahn:
―Cotihyon nchuhn ya̱na yahn ne la̱do ta̱h

cua̱co ba̱rco, ne nda̱ca ne ite.

Tihca ̱din ihyanchahn, ne cuahnchendetenda̱h
ye ya̱na me ne, nde hua richa ye che a̱ma ndito
ya ̱hca. 7Tuhme a̱ma ihyan apóstol, ihyanmin che
a ̱ma din yahino Dihvo vo ihyan ne, ra̱hn ye ri ye
Pedro:
―¡A Dihvo vo che nda̱ ye ta̱n!
Ndeta ̱hno che chihnevan Simón Pedro yahn Di-

hvo vo ne, ndonun ye tino mena ̱n yahn ye, ne ca̱
nun ye va ̱n nune che ca ̱hn ye na ̱n che va ye. 8Na̱n
chenun ihyan apóstol chena ̱hn chahn nduco chi-
hto vinene, ri tenduha ̱macientometro. Chica̱hca
ye ba̱rco me nde min, chihnda̱ ye ya̱na me, ndito
ya ̱hca. 9 Cuahn che ndiquenda̱h ye chete ba̱rco
me ne, ndihchero ye che va a ̱ma va ̱coya̱hn, a ̱ma
chenun nducoya̱hn, ne quendudo a̱ma ya̱hca na ̱n
nducoya̱hnme, riyuche te. Namin vapa̱n. 10Ra ̱hn
Dihvo vo ri ye ihyan chahn:
―Te nchuhn neve ya ̱hca che cade cheta̱h ne.
11Chenda ̱ Simón Pedro chete ba̱rcome, ne chih-

nda̱ ye ya̱name, ndetenda̱h ye va ̱n nune. Chenun
dema ̱n ya̱hca rahte, ri a ̱ma ciento quenan o raco
ndiche ino te. Andahre a ̱ma ya̱hn te, ate hua
chendan ya ̱na me. 12 Tuhme ra̱hn Dihvo vo ri ye
ihyan chahn:
―Cochi nchuhn, cahdino ne.
Ihyan apóstol chahn ne, a devano ye che Di-

hvo vo, ne chemin che nde hua chihquino ye
tumerune ye ihyan duh ihyan ye. 13 Chahn nda̱
Dihvo vo, ne cheta ̱h ye pa̱n me ma ̱n, ya ̱hca me
ma ̱n, ne ca ̱h ye, cheh ihyan chahn.

14 A ro min chi ino yune che chendihchero Di-
hvo vo ihyan apóstol yahn ye cuahn che a ntuche
ye va̱n tena̱hn.

Dihvo vo Jesucristo ne, ya ̱hve ye Simón Pedro
15Cuahn che a chihno cahdino ihyan chahn ne,

tumerune Dihvo vo Pedro:
―Simón, da̱ya Jonás, ¿a tahque yahine u che co

ihyan chuhn ne?
Ndahconan Simón Pedro yahn ye:
―Ta̱ca ̱ hua, Dihvé. Yahinó ndih. A ma ̱n ne

devano ne.
Ra ̱hn Dihvo vo ri ye ihyan:
―Tuhme ne, codin cuda ̱do ihyan yáhn.
16Ndaconan tumerune ye ihyan, chi o yune:
―Simón, da ̱ya Jonás, ¿a yahine u ne?
Ndahconan Pedro yahn ye:
―Ta̱ca ̱ hua, Dihvé. Yahinó ndih. A ma ̱n ne

devano ne.
Ra ̱hn Dihvo vo ri ye ihyan:
―Tuhme ne, codin cuda ̱do ihyan yáhn.
17Ndaconan tumerune ye ihyan, chi ino yune:
―Simón, da ̱ya Jonás, ¿a yahine u ne?
Nducote a nde ino yune che tumerune ye Pedro

ndete che a yahino ye ihyan ne, chi nda ̱che ye, ne
ra̱hn ye:
―Dihvé, a ma ̱n ne devano ne nducuahn. A

devano ne che yahinó ndih.
Ra ̱hn Dihvo vo ri ye ihyan:
―Tuhmene, codin cuda ̱do ihyan yáhn. 18Cua̱co

rá̱hn rí di te cuahn che deca̱hya di ne, rendonon
man tino yehn, ne rehn ti che nahn cahn. Ate
cuahn che a co ndico di ne, ntah reche, ne ta̱ma
ca ihyan ntihyon ye tino yehn di, ne quenda ye di
na ̱n che hua nahn cahn.

19 Che tihca̱ ra̱hn Dihvo vo ri ye Pedro ne,
conahn nduhca̱ che va che ca ̱hco menda̱hn ye

ihyan na ̱n ntiyon yahn Dendiohs, ca ̱hno se ihyan.
Tuhme ra̱hn Dihvo vo ri ye Pedro:
―¡Cuindoque u!
20 Ura che cuahn ye ne, ndaconan Pedro, ne

ndihchero ye che cuahn nduco ihyan apóstolmin
chea ̱madinyahinoDihvovo, ihyanmincheda̱ma
chihnde ye nduco Dihvo vo cuahn che cheh vino
ye me, ne tumerune ye duh che ndihcue ndeh
ihyan. 21Tuhme tumerune Pedro Dihvo vo:
―Dihvé,me ihyan tih ne, ¿deh co yahn ye ne?
22Ndahconan Dihvo vo, ne ra̱hn ye ri ye ihyan:
―Ndete che u náhn che conan ye iyehnse nde

ro che ndaconan chí ne, di ne, hua cuande yehn
chemin. Cuindoque u.

23Chemin che chihnde ndudo va̱n dihno vo che
ihyan apóstol min ne, hua nda̱ ro che coh ye. Ate
Dihvo vo ne, ndiyu che ra̱hn ye che hua coh ihyan
min, te ra̱hn ye te ndete che nahn ye che conan
ihyan min nde ro che chi tun ye ne, hua cuande
yahn Pedro chemin.

24A ihyan apóstolmin che dirun ye ca ̱ca cuh, ne
a devano vo chenducuahn chedirun yene, cua ̱co.

25 A̱ma ndeh na ̱n ca dehtenduh che din Dihvo
vo Jesucristo. Ndete che corun queri a ̱ma na ̱n
dehtenduh che din ye ne, ra̱hcó te cuto libro nu-
machahte iyehnse, nde hua tuno na ̱n che conun.
Tihca ̱ chi.

